
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЕГАТИВ ЗҮҮДНИЙ ЗАРИМ –ӨНЦӨГ

	(Үлэмжтөгсийн абсурд зүүдний-хот романаас үүдэхүй)

	 

	Зүүд өнгөт үү? эсвэл хар цагаан уу? Энэ фото зургийн негатив чанар дээр тулгуурласан хамгийн сонирхолтой асуулт байхыг үгүйсгэхгүй. Үнэхээр зарим зүүд өнгөт байдаг. Уул хөндийн түмэн цэцэгс өнгө алаглаад төрсөн нутаг сайхан байлаа гэж аав минь нэгэн өглөө сэрээд ярьж байж билээ. Өнгө алаглана гэдэг чинь аавын тэр зүүд “өнгөт” байсан гэсэн үг. Гэтэл зүүд үүсэх онолд хэзээ ч өнгөтэй байдаггүй гээд батлаад байдаг. Яах вэ?

	Энэ л эргэлзээ, үнэн худлын зааг дунд хамгийн бөөрөнхий байж мэдэхээр таамаглалыг “Абсурд зүүдний-хот” постмодерн романд дэвшүүлжээ. Яагаад “бөөрөнхий байж мэдэхээр таамаглал” гэсний учир нь энэ романд ердөө л “ЗҮҮД НЕГАТИВ” шинж чанартай хэмээх онолын хүрээний цоо шинэ асуудал дэвшүүлж байгаад оршино. Зүүд өнгөт ч мөн, хар цагаан ч мөн. Ялимгүй “бөөрөнхий” сонсогдож байгаа нь нууц биш. Харин ертөнцийн бүхий л тогтолцоот ойлголтын хүрээнд хүний танин мэдэхүйн энгийн анхдагч суурь ойлголтоор үгүйсгэл хязгаартай ба тэрхүү хязгаар нь шинэ үгүйсгэлийн хязгаартай тулж байдаг. Оршихуй хязгаартай боловч өөр оршихуйн хязгаараас өөр оршихуй үүсдэг зэргээр үл тасрах “ОРШИХУЙ-ЦАГ ХУГАЦАА- ХҮНИЙ ОЮУН САНАА-ЗӨН СОВИН ” гэсэн гинжин холбоос дунд ХҮНИЙ ЗҮҮД үнэхээр харьцангуй нууцлаг, ээдрээтэй “САНСАР” бүтээсэн ажээ. 

	Энэ харьцангуй нууцлаг ээдрээтэй байдал нь негатив шинж чанартай зүүдний ердөө нэгхэн ӨНЦӨГ юм. Түүний цаана чухам одоогийн бидний хүрч ойлгох боломжгүй олон ӨНЦӨГ бий. Тэр л танигдаагүй өнцгийг нээх гэсэн хүсэл “АБСУРД ЗҮҮДНИЙ-ХОТ” романыг бичих язгуур эрмэлзэл болжээ. Нэг үгээр зүүдний негатив чанарыг батлах хүслээр энэ роман дүүрэн байна. 

	Постмодерн сэтгэлгээний “ертөнц эмх цэгцгүй (хаос), утга учиргүй (абсурд)” мөн чанартай хэмээх үндэслэлээр авч үзвэл ЗҮҮД ч мөн тийм мөн чанартай билээ. Магадгүй амьдралаас ч илүү “хаос” байдал, амьдралаас ч илүү “абсурд” шинж чанар ЗҮҮДЭНД бий. Тиймээс л “абсурд зүүд” хэмээн зохиолынхоо дотоод байгууламжийг маш товчхоноор хураангуйлан илэрхийлсэн байна. Харин ХОТ бол яах аргагүй энэ романы амин сүнс. 1990-ээд оны Улаанбаатараас та ямар нэгэн БУХ тэргэнд суугаад өөр ертөнцийн үл таних нэгэн хотоор зорчих болно. 

	Бодит амьдрал дээр “виз” даруулсан гадаад “паспорт”-тай, овоо хэдэн “евро”-той хэн ч бай ертөнцөөр чөлөөтэй аялж болох энэ цагт юун сонирхолгүй эхлэл вэ? гэж бодогдож магадгүй юм. Гэвч үнэндээ тийм биш. Энэ романы бүх үйл явдалд “бодит амьдрал, ер нь бодитой гэж үздэг зүйлс ямар ч хамаатай. Ямар ч ач холбогдолгүй зүйлс”. Учир нь бодит байдлаас хамааралгүй, цаг хугацаа-орон зайн хувьд “баригдахааргүй” чөлөөт “тэнүүчлэл” энэхүү постмодерн текстийн нарийн төвөгтэй байгууламжийг бүтээж байгаа юм. Магадгүй Ренар үнэгний тухай ёгт үлгэрээс эхэлсэн ХОТЫН уран зохиол эдүгээ “АБСУРД ЗҮҮДНИЙ-ХОТ” роман шиг ийм л өөр болтлоо хүн төрөлхтний оюун сэтгэлгээнд гүн суурьшсан гэсэн үг. 

	Нэгэнтээ Мексикийн зохиолч Карлос Фуэнтес, Борхесийг “Латин-Америкийн уран зохиолын хамгийн анхны ХОТЫН ХҮҮРНЭЛ ЗОХИОЛЧ” гэж тодорхойлсон байдаг шиг залуу зохиолч Ө. Үлэмжтөгсийн “АБСУРД ЗҮҮДНИЙ-ХОТ” романыг ХХI зууны эхэн үеийн Монголын уран зохиолын хамгийн анхны “ХОТЫН РОМАН” хэмээн тодотгон нэрлэхийг хүссэн юм. Зөвхөн хотын тухай, эсвэл зам талбай, байшин гудамж бичсэнээр нь ингэж зориглон нэрлээгүй юм шүү? Зохиолчийн хэл, сэтгэлгээний үндсэн суурь, иргэншлийн мэдрэмж, суурин амьдралын төсөөллүүд нь энэ зохиолыг эрхгүй ингэж нэрлэхэд хүргэж байгааг ойлгоно биз. Зохиол товчхондоо негатив зүүдний ХОТ хэмээх өөр нэг өнцөг илүү тодорхой дүрслэгдсэн эх бичвэр гэсэн үг. 

	Чухам ямар газар, хэдэн онд гэдэг нь тодорхой бус өгүүлэмж, дэлхийн газар зүйн бүс бүслүүрт үл хамаарах хот суурин, учир битүүлэг нууцлаг үйл явдлуудын зангилаа, хэн нэгнийг тэсэн ядан хүлээсэн дүрүүд, дурсамж атлаа цаг хугацааны дэс дараалалд захирагдаагүй сэтгэлгээний чөлөөт урсгалыг холбож буй БУЯН-ӨЛЗИЙ хэмээх залуу зохиолын эхнээс аваад төгсгөл хүртэл биднийг ЗҮҮДЭЭРЭЭ хөтлөн авч явна. Заримдаа зүүд бус бодит амьдрал, үгүй бол цаг хугацааны гажуудал мэт санагдана. Нийтээрээ мэддэг гадаад киноны холбоо ярианууд ч мэдэгдэнэ. Зарим хэсэгт зохиолчийн аргагүй хүүрнэл зохиол бичих туршлага дутсан нь анзаарагдана. Содон гайхалтай, давтагдаагүй зүйл бичих гэсэн хүсэл ч бас зохиолоо хэт энгийн байгууламж руу түлхсэн тал бийг ч мэднэ. 

	С. Бэккетийн гудамжинд “Годог хүлээхүй”-г үзэхээр яаран яваа хэсэг ч юм уу? Хэн нэгэн нэр хүндтэй бүрх малгайт эрийн оршуулга дээр өвөө эмээтэйгээ тааралдаж, ээжийнхээ бурхан болсныг мэдэж буй, хөл бөмбөгийн дур хорхойтнуудын халуун яриа энэ бүхэн бол зохиол дотор “холбон тоглогч” залуугийн дүр байдлыг илүү тодотгон өгнө. Нэгдүгээр биеэс өгүүлэх ЗОХИОЛЧ, Би –дүр эсвэл өгүүлэгч-Би, хиймэл дүрүүд, зочид буудлын өвгөний хүлээж буй Жеймс, бидний чихэнд хоногшсон Төмөр, Цэрмаа, Долингор гэсэн нэрс бус Томас, Смит, Боря хэмээх харь нэрс нь лав бидний уншиж өссөн ФРАНЦ гарвалтай (саяхан модель (загвар/ гэсэн байна лээ) Орос хүмүүжилтэй романуудаас нэлээд өөр болохыг хэлээд өгнө. 

	Хэдэн гадаад хүний нэр тавихаар л өөр, цоо шинэ зохиол болчихдог болов уу хэмээн эндүү ташаа ойлгох аюултай. Бас манай уран зохиолд ч тэгж эндүү ташаа өнгөцхөн бодогсод цөөнгүй бий. Гол нь цаад ЗҮҮД л огт өөр иргэншил дунд өрнөж байгаа учраас Ө. Үлэмжтөгсийг ийм нэрс сонгохоос өөр аргагүй болгожээ. Ямар С. Бэккетийн гудамжинд Дондог, Балдан хоёртой ярьж суултай биш. Тэгээд ч энэ харь ахуй, тийм газар олон жил амьдарсан мэт сэтгэгдэл төрөх нь негатив зүүдний өөр нэг-өвөрмөц өнцөг буюу хүн төрөлхтний амьдралын хэв маягийн хил хязгаар үгүй болж буйн илрэл гэж санагдав. Харин Орос хүмүүжилтэй роман гэснээс бидний сэтгэлгээнд гарч буй өөрчлөлтийн зарим өнгөцхөн бодлууд ч энэ романыг тойроогүй гэдгийг хатуухан хэлэх нь зөв. 

	Тэгвэл хотын өнцөг бүхий негатив зүүд зүүдлэгч, хотын роман бичигч энэ эрхэм юу сонирхдог вэ? Миний мэдэхээр хамгийн түрүүнд уран зохиол сонирхогч. Энэ хачин жигтэй цагт ХОТООС уран зохиол сонирхогч төрөх нь тун ховор сонин явдал болжээ. Гэтэл бүр Улаанбаатарын минь шороот гудмаас, бүүр цаашилбал Бага тойргийн байшингууд дундаас, илүү ихээр элгэмсвэл миний бага залуудаа арьсан бөмбөг алавхийлж явсан хонхорт энэ эрхэм өсөн өндийжээ. Нутаг нуга, жалга довынхон гэдэг үзлээр бол Ө. Үлэмжтөгс бидэн “нэг нутгийн зөвлөлд” гишүүн байхаар хоёр. Уран зохиолоос гадна хөл бөмбөг. Энэ цагийн хамгийн хүчтэй спорт мөн. Тэрхүү дур сонирхлоо зохиолынхоо тэргүүн бүлэгт хачин тодорхой өгүүлсэн буй. Ер нь хамаг хэрэг явдал хөл бөмбөг үзэж суугаад “давсанд явснаар” эхэлж байгаа юм. 

	Картын бараанд орсон 90-ээд оны эхэн үеийн хотын байдал ялимгүй үнэмшил муутай бичигдсэн нь зохиолч үнэхээр яг тэр зурвас бэрх үеийг сайн мэддэггүйг шууд харуулж байлаа. Түүнээс хойших цуваа бус шугаман бус хэлбэрээр үргэлжилж буй хэсгүүдэд харин зохиолч хүнд байх анхдагч чухал зүйл болох “ажигч сүрхий гярхай” байдал харагдана. Энэ бүхний эцэст мэдээж мөрөөдөн тэмүүлэх сонирхол. Энэ л сонирхол нь Ө. Үлэмжтөгсийг очиж үзэхийг хүсдэг олон газарт нь аваачсан “ АБСУРД ЗҮҮДНИЙ-ХОТ” роман бичихэд хүчтэй нөлөөлсөн байна. 

	Зенгийн нэгэн багш өөрийн номоо ”энэ ном бол ганц гараараа алга таших чимээ юм” гэжээ. Ийм гайхамшиг бүтээх хүсэл зохиолч бүхэнд бий. Юуг нь нуух вэ? Залуу зохиолч Ө. Үлэмжтөгсийн энэ анхны роман бол “хоёр гараараа алга таших чимээ” юм. Гэхдээ анхны роман гэхэд их хүчтэй алга ташилт юм. Хэний ч сэтгэлд нийцэж болох чөлөөт бичлэг, сэтгэлгээний үр хөврөл юм. Авьяасын гялалзсан оч, сэтгэлийн асар их хүсэл тэмүүлэл шингэсэн учраас үүнээс илүүг бичих итгэл бидэнд үлдээж буй “том ололт” энэ романд хадгалагдаж байна. Цаашдаа Ө. Үлэмжтөгсөөс ч ер ертөнцийн хэнээс ч үл шалтгаалах хувь заяаны замдаа “АБСУРД ЗҮҮДНИЙ-ХОТ” гарлаа. 

	Одоо би юу хэлэх вэ? Зам нь заавал саруул байг. 

	 

	Пүрэвхүүгийн Батхуяг

	2012-01-25

	 


“Амьдрал дээр амсаж мэдрэх боломжгүй, магадгүй огт биелэхгүй зүйлсийг бид хаана мэдэрч чадах вэ? Үхсэний дараа лав биш. Үхсэн хойно ямар байдгийг амьд байгаа хэн ч мэдэхгүй учир. Бодит амьдрал дээр ч бас боломжгүй гэхээр далд ертөнцөд, эсвэл завсрын ертөнцөд л биелэх боломжтой байх. ” гэсэн хачин этгээд хэр нь эргэлзээ төрүүлэм бодол надаас бүтэн долоо хоног хариугаа нэхэж, тархин дотор эргэлдлээ. Харин амьдрал дээр мэдэрч болох сайхан мэдрэмжийнхээ нэгийг эдлэхээр гэр лүүгээ яаран орж ирлээ. Миний хувьд хөл бөмбөг үзэхгүй амралтын өдрүүдийг өнгөрүүлнэ гэдэг төсөөлөхийн аргагүй уйтгарт зүйл. Бас ямар ч спортын сэтгүүлчээс дутахгүй хөл бөмбөгийн мэдлэгтэй гэж боддог. Тайлбар хийх санал хэд хэдэн телевиз надад тавьсан ч би хүсээгүй юм. Харин зүгээр л амралтын өдрүүдээр хөл бөмбөг үзэж л байвал, бас дээр нь хэдэн шил хүйтэн шар айраг байвал болох нь тэр. 

	Одоо Челси, Манчестер Юнайтед хоёрын тоглолт эхэлж байна. 

	Би энэ тоглолтыг үзэх гэж бүтэн долоо хоног хүлээсэн гээч. Ядаж байхад өнөөдөр ямар их ажил ургаад гараад ирэв, ээ? Золтой л тоглолтоосоо хоцорсонгүй. Өнөөдөр их ядарсныг ч хэлэх үү шууд л буйдан дээрээ хэвтээд авлаа. Ийм чухал тоглолтыг тайван үзэх гол арга бол тухтай хэвтэж авах. Нааш цааш олон хөрвөөхгүйгээр эвтэйхэн хэвтсэн тохиолдолд болоод явчих нь тэр. Бас олон дахин босож явахгүйн тулд тухтай үзэхэд хэрэг болох зүйлсээ би өмнөө өрчихдөг юм. Зурагтын удирдлага, шар айргуудаас авхуулаад юу эс байх билээ.

	 


ЕРЭЭД ОНД

	 

	Нүдээ нээтэл цагаан баавгайтай усан оргилуурын дэргэдэх сандал дээр сэрлээ. Дэргэд Батаа бага зэрэг халамцсан сууж байна. Түүний Германаас авчирсан Смирноп талаасаа доошилжээ. Би уг нь одоо болтол Батааг Германд байгаа гэж бодож байсан юм. Аль ерээд оны эхээр аав нь Германд суух Монголын элчин сайд болсноор тэднийх Бонн руу нүүж, тэгээд одоо болтол ирээгүй, тэндээ үлдсэн гэж бодож байлаа. Гэтэл одоо тэр миний дэргэд гаднаас авч ирсэн “юмаа” хуваагаад ууж байдаг. Бага тойргийн гудамжаар хөндлөн туулж өссөн ганц анд маань л даа. Ер нь уусны дараа юм бүхэн сайхан болоод ирэхийг нь яана. Юм бүхэн л яг хэвдээ байна шүү. 

	Би өчигдөрхөн л энэ усан оргилуур байсан газар барилга барьсан гэж итгэж явсан шүү дээ. Гэтэл яав, бүх л юм бахь байдагтаа байна. Батаа бид хоёр бага насныхаа гэрэлт сайхан дурсамжуудыг, анх хүн зодож байсан, анх тамхи татсан, ер нь анхны гэсэн бүх түүхээ ярилаа. Нэлээд ч удаан ярилаа. Гэнэт Батаа:

	— Ойрд уулзаагүй сайхан байлаа. Одоо найз нь ингээд орохгүй бол найз охин үглээд эхэлнэ. Гэрийнхэнтэй орхичихсон байгаа. Чи ямар мэдэхгүй биш. Манайхантай танилцаад удаагүй болохоор дасаагүй байгаа. 

	Тээр, яг багын зан нь одоо болтол хэвээрээ шүү. Багадаа ч бас жаахан л оройтвол ээж дуудаад байна. Орохгүй бол маргааш гаргахгүй энэ тэр гээд л шалтаг хэлээд ордог байсан. Гэхдээ одоо оруулахаас яах вэ:

	— За за тэгвэл ор доо, хөгшөөн. Найз нь ч ингээд оръё. 

	Орно гэснээс чи давсаа мартав, аа. Дэлгүүр орох гэж гарсан хүн биз дээ? гэж хэлээд инээмсэглэлээ. 

	Нээрээ тийм шүү дээ! Дэлгүүр орж давс авах гэж яваад л Батаатай санаандгүй дайралдаад... Батаа гар барьж дараа уулзах тухай хэлээд орцныхоо зүг явлаа. Ахиж бид хэзээ уулзах бол? За мөдгүй биз дээ. Бага байхад салж хагацахгүй юм шиг л нийлдэг байж. Нас нэмэх тусам ажил төрөл, амьдрал гээд л уулзах ч зав гарахгүй болох юм даа. Нар жаргах дөхжээ. Хэд болоод байна аа. Бугуйн цаг маань 13:45 минут, секундийн зүү нь арван хоёрын тооны дэргэд ирээд зогсжээ. Тэгэхээр бараг 13:46 гэсэн үг. Уг нь кварц цаг л юм сан. 

	Гар утсаа гаргаж иртэл унтарчээ. Асаатал он сар, тааруулах болоод цаг мэдэж чадсангүй. Утасны сүлжээ ч алга. Ядаж нэг зураас ч алга. Дэлгүүр хаахаас өмнө давс авахгүй бол оройн хоолонд давсгүй хоол идэх болох нь. Ингэж удаж байгаад ээж гайхаж байгаа байх. 

	Давсаа авчхаад орвол “Яасан, дэлгүүр нүүсэн байна уу?” гэх биз, ээж. Ингэхэд яагаад ээж надад давс захидаг билээ?

	Шилэн дэлгүүрийг зүглэн Сүхбаатарын районы дэргэдүүр алхлаа. Юун Сүхбаатарын район! “Сүхбаатар дүүргийн тамгын газар” биш билүү? Үгүй ээ. Яах аргагүй Сүхбаатарын район гэж бичсэн байна. Бас замын цаад талын байрны дээр “Социалист өмчийг хамгаалъя” гэсэн бичиг байна. Уг нь энэ биш өөр байрны дээр энэ бичиг байдаг байсан юм. Энд бас хадчихаж. Хажуугаар зөрөөд өнгөрөх охин чинь хэн билээ? Их л харсан хүн байна даа. Уг нь царайлаг бас гоё нүдтэй юм аа. Даанч юу өмсчихөө вэ? Ийм углааш, өмд цамцыг ойрын хорин жилд лав хүн өмсөөгүй байх аа. Үүрээ! Үүрээ гэдэг нэр гэнэт орж ирлээ. Нээрээ Үүрээ. 5-р сургуульд Бабагийн ангид байсан. Хөөрхөн охин байж билээ. Манай энэ хавийн ганц мисс байж билээ. Надаас юу билээ. Бабагийн анги гэхээр дөрөв эгч болж таарах нь ээ. Ерөөсөө хөгшрөхгүй юм аа. Харсан байж яагаад надтай мэндлэхгүй байгаа юм бол? Танихгүй байгаа юм болов уу? Би ч гэсэн мэндлэх гэснээ дэмий санагдаад больчихлоо. Сонин л юм яг л арван жилд ямар байсан яг тэр хэвээрээ байдаг байна шүү. Огт хөгширдөггүй хүмүүсийн тухай “ Манай эмээг охин байхад эмгэн байсан хүн одоо ч яг л тэр хэвээрээ бараг надаас ч залуу... ” гээд л нэг чавганцын ярьж байсан санаанд орлоо. 

	Шилэн дэлгүүр хаалттай байна. Хүнээс цаг асуувал найм өнгөрч байна. Тэгвэл аргагүй ээ зургаа гээд л хаачихдаг юм чинь. Замын эсрэг талд цэнхэр улаан дэвсгэр дээр таван хошуутай далбаа намирна. Хойд Солонгосын элчин. Арын цэцэрлэг рүү нь хойд хашаагаар нь хулгайгаар даван орж мөн ч их үрэл, мойл түүж иддэг байж дээ. Мөн ч их давсан сумтай буугаар буудуулсан даа. Давсаар шүү, ингэхэд хаанаас авах вэ? Шилэн дэлгүүр хаасан юм чинь дөрөвдүгээр дэлгүүр ч бас хаасан байх даа. Гомдлын мөр яваад үзсэн нь дээр биз дээ. Герман элчний гудамжаар хойшоо өгсөн 4-р дэлгүүр орлоо. Ашгүй онгорхой байна. Гэхдээ бөөн дараалал. Юунд оочирлож байгаа юм бол? Касс дээр оочирлох хүмүүс дундуур зөрж лангуунуудаар давс хайлаа, олдоггүй. Хоолны амтлагчид байдаг хэсэгт гоньдоос өөр юу ч алга. Ийм том супер маркет байж давс байхгүй шүү. Яагаад ч юм надад энэ супер маркет, энд үйлчлүүлж байгаа хүмүүс нэг л авцалдахгүй байгаа юм шиг санагдаад болдоггүй, элитүүдийн ордог дэлгүүрт баахан ядуус орж ирсэн байгаатай зүйрлэхэд арай юу ч юм, зүгээр л юу гэж тайлбарлахаа сайн мэдэхгүй байна. Худалдагчаас давс хаана байгааг асуувал уурагжуулсан гоймон, давс хоёр тасарчихсан гэлээ. Давс гоймон бас тасардаг аа. Ам цангаж байна гэж нэг лаазтай кола аваад касс дээр очтол хүмүүс карт үзүүлээд дараа нь мөнгөө төлөөд ам бүлийнхээ тоогоор авах гэсэн хүнсний зүйлээ авч байна. Надад карт байсангүй. Ээж өгч явуулаагүй юм байх даа. Арын халаасанд 300 евро байна. 

	Кассын дэргэд очин :

	— Валютаар үйлчлэх үү? гэж асуутал:

	— Дипломатуудын дэлгүүрт байна гэж бод оо юу? гэсэн товчхон хэр нь ууртайхан хариулт өглөө. Дараалалд зогсож байсан хүмүүс ч худалдагчтай санал нэг байгаа нь тэдний харцнаас мэдэгдэнэ. 

	— Ойр хавьд валют сольчих газар хаана билээ? гэж асуусан ч хэн ч надад зааж өгсөнгүй. Бүр л тэдний бухимдлыг барсан бололтой. Энэ эвгүй байдлаас гарахаар хурдхан шиг дэлгүүрээс гарлаа. 

	— Хөөе залуу? Түр хүлээж бай!

	— Хэн дууддаг билээ? 

	Эргээд харвал араас нэг нөхөр дагаад гараад ирлээ шүү. 

	За энэ л дутаж дээ. Харааны зузаан рамтай шилтэй, бэлтгэлийн өмд дээр ботинк өмсчихсөн гадуураа гэрийн бололтой муу цамц өмссөн эр даллаж байна. Нүүр царайг нь харвал хэд хоног дараалж уусан шинжтэй, харваас энэ хавийн архичин бололтой эр байна. 

	— Дүү хүүд валют байгаа гэсэн үү? Доллар уу? Юань уу? Хэд байгаа юм?

	— Аль нь ч алга аа. Зүгээр явж үз. 

	— Тэгээд юу байгаа юм бэ? Рубль байгаа юм уу? Ах нь өндөр ханшаар авна шүү. 

	Иймэрхүү юмнуудыг ямар мэдэхгүй юм биш. Салахын түүс болсон ч дагаад салдаггүй шүү. 

	— Дүү хүү ахыгаа нэг л дутуу үнэлээд байна даа. Ах нь бүх л юмыг зарж, авдаг хүн шүү. Худлаа гэвэл бүгд мэднэ дээ. Ногоон Жаяа гээд асуу л даа. 

	— Би дамын наймаачидтай харьцдаггүй. 

	Ингэж хэлсэндээ би өөрөө гайхаж хоцорлоо. Дамын наймаачин гэнэ шүү. Юун амбасын үг хэрэглэчхэв ээ?

	— Дамын ч бай юу нь бай. Энэ юм ховор цагт бид л аминд чинь орох вий. 

	Үнэхээр тэр дамчин болж таарлаа шүү. Аргаа бараад би:

	— За ах надад 300 евро байна. Ханш нь хэдтэй байгаа юм, солих уу?

	— Евро оо?

	— Тийм ээ. Евро байна. 

	— Бас юун евро вэ?

	— Евро, евро л байхгүй юу!

	— Юун евро?

	— Хнн, еврог мэдэхгүй байж бас валют солино гэнэ шүү. Евро, надад 300 евро байна. Европын холбооны орнуудын мөнгөн дэвсгэрт. 

	— Мөн ярив аа. Европын холбооны мөнгөн дэвсгэрт гэнэ шүү. Германых марк, Чехийнх корон, Английнх фунт гээд л бүх улс өөрийн гэсэн мөнгөтэй байхад шүү?

	— Тэгвэл энийг юу гэх гээд байгаа юм бэ?

	Би түүнд ялалтын аркийн зураг бүхий зуун евро гаргаж үзүүллээ. Тэр барьж үзэн эргүүлж тойруулж харан:

	— Хөөх сайн хэвлэсэн байна шүү. Хаана хэвлэсэн юм бол ?

	— Би яаж мэдэх вэ дээ. Швейцарт ч юм уу нэг газар л хэвлэсэн биз. 

	— Манийгаа дамчнаар нь дуудаад байсан, дүү хүү өөрөө архаг луйварчин биш үү?

	— Ойлгосонгүй?

	— Ийм мөнгөн дэвсгэрт бариад явбал хүн итгэнэ гэж сана аа юу? Чи хэдийг ингэж хэвлэсэн бэ?

	— Юун тэнэг юм яриад байгаа юм бэ? Би юу гэж хэвлэж байдгийн миний гар дээр 300 л байна. Өөр байхгүй. 

	— Тэгвэл энэ дэвсгэрт чинь хуурамч байна. 

	— Мөн ярив аа. Тэгвэл нууцлалыг нь хар л даа. Солихгүй бол буцаагаад өг. 

	— Нууцлал энэ тэр харах шаардлагагүй чи зүгээр л оныг нь хар. 

	— 2010 оных л байна шүү дээ. Юун нь сонин байна. 

	— Сонин байлгүй яах вэ. Яахлаараа 1992 онд 2010 оны мөнгөн дэвсгэрт хэрэглэдэг юм бэ?

	— Аан? Юун 90 он бэ? Чи чинь харин он сараа ч мэдэхгүй болтол, юу яасан... 

	— Би арван дөрөв хоног дараалж ууж байна. Гэхдээ 1992 оны 8 сарын 20 өнөөдөр гэдгийг мэдэж байна. Яагаад гэвэл өнөөдөр миний охины төрсөн өдөр. 

	Солиотой согтуу толгойд утасныхаа он сарыг харуулахад л өнөөдөр хэдэн сарын хэдэн бэ гэдгийг батлах байлаа. Даанч утсаа асаахад л он сар цаг тохируулах тохиргоо нэхээд болдоггүй. 

	— Худлаа гэвэл энийг чи юу гэх вэ? гээд хаанаас ч бүү мэд “Үнэн” сонин гаргаж ирээд он сарыг нь харууллаа. 1992. 8. 20 гэсэн тамга. Нугаларч үрчийснээс өөр хуудас нь шарлаж хуучирсан юм алга. Шинэ сонин. 

	— Ийм юм байх гэж! Үнэхээр 92 он юм уу?

	— Тиймээ 1992 он. 

	Уг нь өнгөрсөн цагт ирснээ дуулаад ямар ч хүн цочирдох ёстой биз дээ. Ядаж л яаж ирснээ гайхах байтал хачирхалтай нь би тэгтлээ балмагдсангүй. Мэдээж балмагдсан л даа. Эргэн тойрноо харвал үнэхээр хуучны үе мөөн! Гэхдээ зарим нэг зүйл нь тэгж санагдуулахгүй байлаа. Зарим талаараа 2010-аад ондоо хэвээрээ байгаа ч юм шиг. Эсвэл энэ хоёр он цаг нэг солбилцолд дээр байгаа ч юм шиг сонин мэдрэмж төрж байна. Юутай ч энэ зүйлийн учрыг олох хэрэгтэй:

	— Би хол тэнэж яваа юм байна. Би явахгүй бол болохгүй нь. 

	— Хаашаа тэр вэ?

	— Байх ёстой газар луугаа. 

	Би гэрийн зүг яаран алхтал араас:

	— Байх ёстой газар чинь тэгээд хаана юм бэ?

	— Ирээдүй л юм шиг байна. 

	— Тэгвэл энэ еврогоо авахгүй юм уу?

	— Хэрэггүй ээ. Өөртөө хадгал. Хэдэн жилийн дараа гэхэд л хэрэг болно. 

	“1990-ээд он, ээж давс захисан тэгэхээр ээж л учрыг нь олж чадна. Ээжийг хаанаас олох вэ? Хуучин байранд л гэр байж таарна” гэж гэр лүү явах замдаа дотроо бодож явлаа. Орцоор орж нэг давхрын модон хаалга тогшлоо. Энэ бол манай гэрийн хаалга. Нэлээд удаан тогшлоо хэн ч хаалга тайлж өгсөнгүй. Хүн байх л ёстой доо, яагаад хаалгаа онгойлгохгүй байна. Арваад минут орчим хаалга нүдсэнд хөршүүд бухимдсан бололтой өөдөөс харсан хаалга онгойж харанхуй орцонд царай нь сайн харагдахгүй, хоолойг нь сонсвол нэг өвгөжөөр нөхөр:

	— Наана чинь хүн байхгүй ээ. Аль долоон цаг гээд хаачихдаг юм, наад гоо сайхны улсууд чинь. Маргааш арав гэж л цуглаад арван нэг гэж онгойх байх. 

	— Юун гоо сайхан бэ? Би гэртээ орох гэж байна. 

	Өвгөн хаалгаа томоор дэлгэж орцонд гэрэл гаргаад намайг сайтар харснаа:

	— Буянаа мөн үү? гэв. Би ч өвгөнийг хараад танилаа. Ойрын дөрөв таван жил манай хөрш байгаа хөгшин байна. Гэхдээ энэ байранд биш миний одоо байгаа байрны хөрш юм сан. Би түүнтэй нэг ч удаа үг сольж үзээгүй юм байна шүү. Гэтэл миний нэрийг мэдэж байдаг. Түүнийг хэн гэдэг юм бол?

	— Чи гадаад дотоод яваад ирсэн юм уу? Танайх нүүгээд удаж байна шүү дээ. 

	— Тэгээд энд хэнийх байгаа юм бэ?

	— Айл байхгүй ээ. Үйлчилгээний газар болоод удаж байна. 

	Итгэхгүй гадагш гарч харлаа. Яах аргагүй “Polo beauty salon” гэсэн гэрэлтсэн хаяг байна. Буцаж орц руу ортол өвгөн:

	—Харанхуй орцонд зогсоод яах вэ манайх руу ор! гэв. 

	Өвгөнийх хоёр өрөө байр аж. Их тохитой юм аа. Нохойг эс тооцвол ганцаараа амьдардаг бололтой. Зочны өрөөндөө суулгаад кофе хийж өглөө. Өвгөн ойролцоо суугаад өөрөө бас кофе уунгаа:

	— Ингэхэд чи яагаад гэрийнхнийгээ нүүснийг мэдээгүй байдаг билээ?

	Юу гэж ч хэлэх вэ дээ. Ирээдүйгээс ирлээ гэлтэй биш:

	— Тэрийг яривал их юм болно, оо. 

	— Аан зөв зөв. Танайх ч нүүгээд тав зургаан жил болж байна аа. Энэ байранд ер нь надаас өөр хуучны хүн үлдээгүй дээ. Бүгд л шинээр ирсэн айлууд. 

	— Ингэхэд манайх хаашаа нүүсэн юм бол мэдээгүй биз?

	— Тэрийг ёстой мэдээгүй шүү. Сураг сонсоход 13-р хороолол зүг рүү л нүүсэн гэж сонссон юм байна. 

	Өвгөний гэрийн ханаар нь дүүрэн зураг өлгөөтэй байх ажээ. Гэхдээ маш сонин сэтгэж зурсан зургууд, эцэг Буш, Саддам Хуссейнтай хамт наран шарлагын газар хамт хэвтэж виски ууж байгааг дүрсэлжээ. Өөр нэг зураг дээр Гитлер, Мусолинни, Ф. Кастро, Ким Ир Сен нар том ширээг голлон сууж М. Каддафи, С. Хуссейн, Х. Мубарак нар ширээний дэргэд зогсон ямар нэг юм илтгэж тайлбарлаж буйг зуржээ. Өөрөөр хэлбэл бүх дарангуйлагчид нэг ширээний ард суун хуралдаж байна. Мундаг сэтгэж зурсан зургууд байв. 

	— Энэ хэний зурсан зургууд вэ?

	— Яаж байна?

	— Үнэхээр сонирхолтой юм аа. Өвөрмөц сэтгэсэн байна шүү. Сайн ч зурсан бүтээл байна. 

	— Ер нь чи л нууцыг минь мэдлээ л дээ. Энэ миний зургууд. Өшөө хэд хэдэн зураг урланд байгаа. Би зураг зурдгаа нуудаг юм. 

	— Яагаад тэр вэ? Ийм мундаг авьяасыг дарж болно гэж үү?

	— Дарах хэрэгтэй. Би гучин жил дарж байна. Тухайн үед цаг үе ойлгох нь битгий хэл үзэл суртлын машин гэж аймшигтай эд байлаа. Харин одоо дөнгөж л юм бүхэн зах зухаасаа чөлөөтэй болж байна. Гэхдээ л цаг нь болоогүй байна. 

	— Хэзээ цаг нь болно гэж?

	— Удахгүй ээ. Тэр цагт би хүссэн хүсээгүй үзэсгэлэнгээ гаргана. 

	— Ингэхэд та ер нь хэчнээн зураг зурсан бэ?

	— Чи бод л доо? Гучин жил гаран зурсан хүнд ийм зургууд өчнөөн байж таарна биз? Гэхдээ нам засаг, уул ус аль нь ч дүрслэгдээгүй. 

	— Энэ Буш, Саддам хоёрыг хэзээ зурсан юм бэ? Саяхны зураг уу?

	— Тийм ээ, хэдэн сарын өмнө зурсан юм. 

	— Энэ хоёрын асуудал одоо дуусахгүй ээ. Хүү нь л гарч ирж байж эцэс болно доо. 

	Үгүй яах вэ дээ. Ирээдүйд болох зүйлийг мэдэж байгаа хүн байна гэхэд илүү мэдэмхийрмээр санагдаад, мөн өвгөнд уран бүтээлийн санаа өгөх гээд хэлчихлээ. 

	Өвгөн гайхширснаа:

	— Хэний хүү гэж?

	Зүй ёсны асуух л асуулт. 

	— Жорж Бушын хүү Жорж Даблль-Ю Буш. Ерөнхийлөгчөөр сонгогдоно. Бүр хоёр удаа сонгогдоно. Тэр үед Арабын ертөнцтэй дайн зарлана даа. Тэгээд Саддам “капут” болно. 

	— Хэзээ сонгогдоно гэж?

	— 2000 оны эхээр... 

	— Чи яаж мэдэж байгаа юм бэ? Далдыг хардаг юм биш биз?

	Настай хүн гэхэд их өөр сэтгэлгээтэй, мэдлэг өндөртэй нь надад таалагдаж байна. 

	— Товчхондоо тэгээд ойлгочхож болно доо. 

	— Ардчилал эрх чөлөөтэй байдал олон чадвартай хүнийг ичээнээс нь гаргаж байгаа нь сайхан хэрэг шүү. Цааш нь яриач өөр юу болох вэ?

	— Америкийн хувьд гэхэд хар арьст ерөнхийлөгчтэй болно гээд л бод. Тэр нь 2008 оны үед болно. 

	Өвгөн гайхширсан төрхтэй хөнгөхөн инээд алдаад:

	— За тэр ч хэзээ нэгэн цагт болох л ёстой байсан зүйл биз дээ. Мартин Льютер Кингийн тэмцэл биеллээ олж байгаа хэрэг юм биз дээ? Чиний энэ байдал надад нэг л сонин санагдаад болдоггүй дээ. Ирээдүйг зөгнөдөг хэр нь нүүсэн гэрээ яагаад олдоггүй билээ. 

	Өвгөн ч жинтэйхэн юм асуулаа л даа. Юу гэж эвтэйхэн тайлбарлаж хариулахаа хэсэг бодоод:

	— Харин тийм ээ, асуудал тэндээ л байгаа юм. Надад энд таньж мэдэх хүн танаас өөр алга. Юуг нь нуух вэ дээ цаг хугацааны гажуудал гарсан юм шиг байна. Саяхан би 2010 онд амьдарч байлаа. Би учрыг нь ч олж чадахгүй нь. 

	Өвгөн над руу нэг сүрхий харж духаа илбээд:

	— Хачирхалтай л юм болж дээ. Сансрын хөлөгт орж суусан, харь гарагийнхантай холбоо тогтоосон гээд л есөн шидийн хүн гарч ирэх л юм. Тэр хүмүүсийг би ямар таних биш галзуу солиотой л гэж төсөөлдөг юм. Харин чамайг таньдаг болохоор яагаад ч юм, нэг л үнэмшээд байна шүү. 

	— Би огт худлаа хэлээгүй ээ. Ээж надад давс захиж явуулсан гэдгээс өөр санаж мэдэж байгаа юм алга. Тэгэхээр давс л олж ээжид аваачиж өгвөл энэ бүхний учрыг тайлна гэж бодож байна. 

	— За даа давс ч хотоос лав олдох эд биш ээ. 

	— Юу гэсэн үг вэ? Яагаад тэгж их ховордчихсон юм бэ? Танайд чимх ч давч байхгүй гэж үү?

	— Байдаг бол өгөх сөн. Харин хаанаас авч болохыг зааж өгч тусалж л чадна даа. 

	— Хаанаас гэж?

	Өвгөн ханын цагаа харснаа:

	— Одоо цаг 20:40 минут болж байна. 21:30-аас вокзалаас “Түмэн сохрын өртөө” орох бух тэрэг явна. Тэрэнд л амжиж суугаад очвол тэндээс л олно доо. 

	— Аан, “Түмэн сохрын өртөө” гэж хаана байдаг юм бэ? Тийм газар байдаг юм уу?

	— Байлгүй яах вэ. Одоо арай ч автобус зогсоогүй байгаа байх, хурдан явбал талбайн буудлаас вокзал орох унаанд сууж амжих байх. 

	Өвгөний хэлсэн бүхэн итгэхэд бэрх ч надад үүнээс өөр сонголт байх биш. Тэглээ ч тэр надад худал хэлэх хүн биш л дээ. 

	— Одоо явахгүй бол амжихгүй нь дээ?

	— Тэгэлгүй яах вэ, тийм адармаатай юмтай учирсан бол хурдан учрыг нь ол. 

	Өвгөнийхөөс гаран Сүхбаатарын талбайн буудлыг зүглэн хурдан алхлаа. Нэг л мэдэхэд засгийн газрын ордон өнгөрөөд явж байлаа. 

	Төв шуудангийн цамхаг дахь цаг хонхоо цохилоо. Харвал хорин нэгэн цагийг заана. Гэнэт зогтусан саналаа. Энэ үед чинь цаг байгаагүй биз дээ? Нэг бодоход хэдийн байсан ч юм шиг санагдана. Байсан гэж бодогдох ч биш ээ. Зүгээр л энэ бүхэнтэй олон юм бодолгүй эвлэрэх хэрэгтэй гэсэн сэтгэгдэл төрнө. Цамхагтай цагийг харвал Английн Биг Бэний цамхагтай усны дусал шиг, сайн зурсан дуураймал зураг шиг адилхан харагдана. Адилхан ч биш яг дүрээрээ мөн. Гайхаж алмайрах хэрэггүй дээ. Бас л байгаатай нь эвлэрэх хэрэгтэй. Хажуугаар хоёр залуу өнгөрөхдөө нэг нь нөгөөдөө хэлж байгааг сонсвол

	— Энэ Биг Бэний түүхийг чи мэдэх үү?

	—Үгүй ямар түүх?

	— Энэ Биг Бэний цаг чинь түүхэндээ ганцхан удаа зогссон байхгүй юу. 

	— Энэ олон жилийн хугацаанд уу?

	— Тийм ээ, олон жил болж байж нэг л удаа яг 10:10-ийг заагаад зогссон байсан юм. Тэрнээс хойш огт зогсоогүй. Тэгээд л цагны компаниуд үйлдвэрээсээ цаг гаргахдаа 10:10-г зааснаар шинэ цагаа гаргадаг байхгүй юу. Тэр явдлыг санаж ахиж тийм зүйл гаргахгүйн тулд гэж ярьсаар зөрж өнгөрлөө. 

	Би өмнө энэ түүхийг сонсож байсан юм байна. Гэхдээ Монголын Биг Бэн гэж сонсоогүй юм байна. Биг Бэнийг харж зогссоор байлаа хачин юм шүү. Гэтэл аппаратаа хүзүүндээ үүрсэн нэг зурагчин дөхөж ирээд:

	— Зургаа авхуулах уу? гэж асуулаа. Нээрээ Биг Бэний дэргэд зургаа авхуулдаг хэрэг ээ. Буцаж очоод хүмүүст үзүүлбэл мэл гайхна биз. 

	— Одоо авхуулбал хэзээ гарах вэ?

	— Маргааш л зургаа авна даа. 

	— Шууд гарахгүй юу?

	— Угааж амжихгүй ээ. 

	Харамсалтай л юм. Үгүй ээ, харамсаад байх юу байх вэ дээ. Утасныхаа аппарат дээрээ зургаа дарчхаж болно шүү дээ. Утсаа нэг гартаа барьж байгаад өөрийнхөө зургийг авч орхилоо. Талбайн зурагчин залуу сонирхон байж:

	— Хөөе залуу наадах чинь аппарат юм уу? 

	Түүнтэй ярьж зогсох зав алга. Автобус зогсох нь. 

	Талбайн автобусны буудал дээр хараахан хүрч амжаагүй байхад л микро автобусны кондуктор явах чиглэлээ зарлан орилох сонсогдоно. Шугамын автобус зогсчихсон юм байх даа. Кондукторын зарлах чиглэлийг сонсвол уг нь вокзал гэж байна. Даанч надад автобусны мөнгө байдаггүй. Микро ч үнэгүй явуулна гэж юу байх вэ. Том автобус байсан бол гуйгаад болохгүй бол туулайчлаад суучихгүй юу. Галт тэрэг хөдлөх цаг дөхөөд байдаг. Буудал дээр надаас өөр хүн алга. Кондуктор нь хэсэг орилоод хүний бараагүй байсанд микро ч хөдөллөө. Ингээд сүүлийн найдвар тасарч байна гэж бодож байтал өнөөх микро чинь зогсоод гүйдэг хаалгаа нээгээд кондуктор нь:

	— Залуу хаа хүрэх юм бэ? гэж асуух нь тэр. 

	— Вокзал!

	— Суучих. 

	— Мөнгө байхгүй шүү дээ. 

	— Зүгээрээ гялс суучих. 

	Би ч уухайн тас микронд орж суулаа. Арын суудалд дөрвөн хүн сууж байна. Урд хоёр өөр хүн сууж байна. Сийрэг л яваа юм байна. Гэхдээ л бусад зорчигчдоос санаа зовоод болдоггүй. “Тэд намайг танихгүй шүү дээ. Ингээд буугаад л ахиж тэд нартай огт тааралдахгүй” гэж бодсон ч анх удаагаа өрөвдүүлж байгаа юм шиг үнэгүй сууж яваадаа санаа зовоод болдоггүй. Замд нэг хүн тээврийн товчоон дээр буусныг эс тооцвол олон газар зогссонгүй вокзал дээр шууд ирлээ. Жолооч кондуктор хоёрт баярласнаа хэлээд вокзалын зүг яаравчиллаа.

	 


БУХ ТЭРГЭНД

	 

	Вокзал аа гэж. Ойрд ирээгүй ч яг л байх байдгаараа юм шиг харагдавч нэг л юм өөрчлөгдсөн, өнгө зүсээ сольсон юм шиг санагдаад болдоггүй. Төв байр нь ханын цагаа сольсон юм болов уу? Үгүй ээ арай өөр зүйл. Гэхдээ юун тийм өөр санагдуулаад байгааг би олж чадахгүй нь. Сэтгүүлүүдийн арын амралт чөлөөт цагийн хуудсанд арван алдааг ол гэсэн ижилхэн хоёр зураг байдаг даа. Анзаараад сайн харвал өөр зүйлс нь ялгарч эхэлдэг. Яг л тэр тааврууд шиг сэтгэгдэл төрөөд эхлэлээ. Вокзалд арван зүйл өөрчлөгдсөн гэсэн ч би лав олж чадахгүй нь. Билетийн касс нь хуучин газраа байна. Эхний тасалбар түгээх цонхон дээр очлоо. Онгоцны үйлчлэгчийн хувцастай царайлаг бүсгүй инээмсэглэн угтлаа. Том алаг нүдтэй юм гээч. 

	— Сайн байна уу? Нэг юм лавлах гэсэн юм. “Түмэн сохрын өртөө” гэж байдаг уу? гэж би их зориг муутайхан түгдчин асуухад:

	Бүсгүй инээмсэглэж:

	—Байлгүй яах вэ? Одоо 21 цагаас бух тэрэг хөдөлнө. Та тийз авах уу?

	Инээхэд нь шүд нь яралзаад ёстой танан цагаан шүдтэй юм. Харин инээхдээ нүдээ зөөлөн ирмэхэд нь хиймэл давхраа оёулсныг нь анзаарлаа. Ер нь ямар ч сайхан бүсгүй байлаа гээд ямар нэг өө заавал байх юм даа. 

	— Та тэгээд тийз авах уу? гэж дахин асуулаа

	— Авна аа, авна. Билет нь хэдэн төгрөг вэ?

	— Таны овог нэр хэн бэ? Утасны чинь дугаар хэд вэ?

	— Ганболдын Буян-Өлзий, гэрийн утас: 320521

	— Бүртгэл дээр таны нэр байна. Та билет захиалсан байна шүү дээ?

	— Захиалсан байх ёсгүй дээ. 

	— Би тэрийг мэдэхгүй ээ. Өөр хүн өмнөөс чинь захиалсан юм байлгүй дээ. Энэ таны билет 21-30 дугаартай вагон 12 дахь купе шүү, суудлаараа суугаарай. 

	Тасалбараа авч галт тэрэгний зогсоол дээр ирж зогслоо. Явах чиглэлээ хайсан хэдэн мянган зорчигч суух галт тэргээ хүлээн зогсоно. Бишгүйдээ л вокзал дээр ирж байсан ч энэ удаагийнх шиг ийм олон хүн энд ер харж байсангүй. Цагаан сарын үеэр л урагшаа явах гэж пиг хүн байдаг сан. Гэхдээ арай ч ийм их хүн биш ээ. Галт тэргээр зорчих ганц л чиглэлийн зам байна. Тэгээд энэ бүх хүн нэг л чиглэлд явах болж таарах нь ээ гэж дотроо бодож энэ олон хүнийг тээвэрлэх галт тэрэг гэж ямар юм байгаа бол урт төмөр могой шиг л юм байгаа байх даа гэж төсөөлж байтал буудалд байрлуулсан чанга яригчаар урьд өмнө сонсож байсан хоолойнуудтай зүйрлэхийн аргагүй эмэгтэй хүний хахир хүйтэн хоолой: “Түмэн сохрын өртөө” хүрэх галт тэрэг нэгдүгээр замаар ирж байгаа тул зорчигчид замаас холдоно уу! гэж зарлалаа. 

	Төд удалгүй их холоос эрчээ аван давхин давхисаар холын замд цуцан одоо хурдаа аажим аажмаар сааруулсаар дөтлөн ирж буй галт тэрэгний аахилан уухилах чимээ улам бүр ойртсоор толгой хэсэг нь харагдахад өмнө нь бодитоор харах нь битгий хэл, хуучны баримтат кино дээр хальт гараад өнгөрдөг бух тэрэг айсуй. Бух тэрэг гэж зүгээр ч нэг нэрлээгүйг энэ удаа нүдээрээ харахдаа л ойлголоо. Бух тэрэгний толгойд дөрвөн бухыг хөллөсөн байх ажээ. Дөрөвхөн бух ийм олон чингэлэг, энэ нүсэр бух тэргийг хөдөлгөж дөнгөнө гэдэг ой ухаанд багтамгүй санагдана. Бухууд хөдөлгөж байгаа юм чинь заан эсвэл хирсүүд тоормосны үүргийг гүйцэтгэж байгаад мөрийцөхөд ч бэлэн байна шүү гэж дотроо бодоход:

	— Таны зөв өө, та мөрийгөө авлаа. Яахын аргагүй хоёр заан сүүл хэсэгт нь байгаа гэж тодхон сонсогдоход сэрдхийн эргэж харвал бүрх малгайтай, хижээлдүү эрхэм харагдлаа. ”Зөвхөн миний бодол байхад” гэж бодон ээрч сандарсаар:

	— Ттт... Та яаж?.. гэж асуултаа ч гүйцэд асууж амжаагүй байтал:

	— Бодол уншиж чадав аа, гэж үү?

	— Тийм ээ, яг тийм яаж? Та арай... 

	— Үзмэрч биш биз гэж үү? Биш ээ би ердийн л өөртэй чинь адил энгийн хүн. Харин бидний яг одоо оршин буй энэ ертөнц эгэл биш ер бусын... 

	Би юу хэлэхээ ч мэдэхгүй хэсэг балмагдан хий дэмий л амаа ангалзуулж зогсоод ярилцагчаа явуулчихгүйн тулд эргэн сэхээ орж:

	— Та тэгвэл “Түмэн сохрын өртөөн”-ий талаар надад юу хэлж чадах вэ? Тэр ямар газар вэ?

	— Би таныг тэнд ер очиж үзээгүй гэдэгт эргэлзэж байна шүү. Хүн бүр л тэнд хэзээ нэгэн цагт очсон байж таардаг. Нэг удаа ч биш бүр хэд хэдэн удаа очдог. Ганц хүн ч биш нохой муур амьтад хүртэл очдог. Харамсалтай нь тэд хаана очоод ирснээ ер санадаггүй. Харин та тэдний адил огт санахгүй байгаад л асуудал байгаа хэрэг. 

	Түүний хэлснээс би нэг ч өгүүлбэрийг ойлгосонгүй. 

	— Магадгүй би очсон байж болох л юм. Тэгвэл би ядаж санана шүү дээ. Тэгвэл танаас нэг юм асууя, тэр газар үнэхээр давс байгаа юу?

	— Чшшш, чимээгүй гэм. Тэр зүйлийг хамаагүй чанга хэлж болохгүй. Хайж байгаагаа ч хүмүүст мэдэгдүүлж огт болохгүй. Тэр газар байгаа нь маргаангүй үнэн. Гэвч шороо шиг, чулуу шиг газар хэвтэж байдаг тийм элбэг зүйл огтхон ч биш. Хүн бүр түүнийг хайж байгаа. Тэвчээртэй бай, аяллаа дундаас нь орхичихгүй бол чи хайсан зүйлээ олох болно. Олсон даруйд чиний аялал өндөрлөнө. Олж чадаагүй нь олсон цагтаа л буцаж ирнэ. Энэ маш нууц гэдгийг санаарай. Харин санах санахгүйн хувьд гэвэл чи бүхнийг магадгүй надтай уулзсанаа ч мартаж магад. 

	— Тэгвэл эрхэм ээ, юунд та надад энэ бүх нууцыг дэлгэв. Тусыг чинь яаж хариулахыг хэлж өгөөч. 

	— Залуу анд минь анхааралтай сонс. Өнөөдрийн аялал миний эцсийн ч аялал байж мэднэ. Энэ хотын хүн бүр бидний очих өртөө рүү цөм очно. Галт тэрэгний буудал дээр зогсож буй энэ олон хүн бүгд манай хотын иргэд. Чиний дотнын хүмүүс ч энэ дунд байгаа гэхдээ чи тэднийг хараад танихгүй, тэд ч чамайг гэдгийг мэдэхгүй байгаа. Учир юу вэ гэвэл “Ноён асуулт” минь тэр газар луу явахын тулд хүн бүр өөрийн жинхэнэ дүр төрхөө өмссөн байгаа. Өөрөөр хэлбэл бидний биесээ хараад таньдаг царай бол хуурамч төрх баг л гэсэн үг. Гэхдээ өнөөдрийн аялалд явахгүй үлдсэн цөөхөн хэдэн хүн бий. Өвөрмөц мэргэжлийн хүмүүс гэсэн үг. 

	— Би танд энэ бүхний хариуд яаж тус хүргэхийг минь хэлээч. 

	— Би охинтойгоо л уулзахыг хүсэж байна. Магад ахин тааралдахгүй ч байж мэднэ. Чи түүнийг минь танихгүй ч охин маань өртөө рүү явахдаа дандаа нэг хувцас өмсөж явдгаа надад хэлсэн юм. Сарнай цэцэг адил ягаан өнгийн хуримын даашинзтай, нэг хөлдөө болор углааштай нөгөө хөлдөө гэрийн шаахайтай бүсгүйтэй дайралдвал “Уг нь яаран байж очиж явсан юм шүү. Даанч амжсангүй. Охиндоо хайртай шүү” гэж дамжуулж өгөөч, охин тэр даруйдаа ойлгох болно. 

	— Санаж авлаа. Түүнтэй дайралдах л юм бол тэр дор нь хэлэх болно оо. 

	Баярласан талархсанаа илэрхийлээд түүнээс салж явлаа. Хамтдаа суугаад явъя гэж бодсон ч түүний тасалбарын суудал өөр байлаа. Түүнийг харахаар эргэн харвал олон хүний хөлд хэдий нь уусан алга болсон байв. Нэлээд хугацаанд яриа үүсгэсэн боловч ямар царайтай хүн байсныг нь огт анзаараагүй юм байна шүү. Царайг нь санах гэж хичээсэн ч огт дүр төрх буусангүй. 

	Чанга яригчаар өнөөх хахир хоолойтой хүүхэн: “Түмэн сохрын өртөө” орох зорчигчид суудлаа эзэлнэ үү! гэж зарлалаа. Тасалбар дээр бичсэн дугаарыг хайн тоолон явахад вагонуудыг яг цагийн тооны дарааллаар юм шиг яагаад ч юм санагдав. Тэгээд ч өөрийн суух вагоноо олох илүү амар санагдлаа. 

	22-10 дугаар бүхий вагоноос жаахан хойшоо яг л цагийн зүүг ухрааж буй мэт хэдхэн алхаад суух вагоноо оллоо. Тасалбар шалгагч нь мөн л онгоцны үйлчлэгчийн хувцастай арван долоо орчим насны бололтой тийм ийм гээд тодорхойлоод хэлчих гоц содон төрхгүй энгийн охин байна. Тасалбараа шалгуулан дотогш ороход, 

	— Суудлаараа суугаарай гэж хэлэхэд нь дуугаралгүй толгой дохин эргэж харвал нуруун дээр нь “Мэргэжлээ хэрхэн зөв сонгох вэ?” гэсэн бичиг наалттай байлаа. 

	— Нуруун дээр чинь юм наалдчихаж гэж нэг хэлэх гэснээ өөрөө мэдэж байгаа байх гэж бодоод болилоо. 

	Бух тэргэн дотор орон өөрийн суух суудлаа хайн явахад хүн бүр тус тусдаа суухаар зориулагдсан нэг хүний тасалгаанууд (купе) байлаа. Өөрийнхөө суух ёстой тасалгаанд ороод чөлөөтэй гэгч нь гүн амьсгаа аваад өнөөдөр болж өнгөрч байгаа санаанд оромгүй энэ бүх хачирхалтай явдлыг эргэн санан, бүрх малгайт дэгжин эрхмийн хэлсэн бүхнийг эргэцүүллээ. Тэгээд ч их удалгүй бух тэрэг хөдлөн замдаа гарлаа. Хэдийгээр би тийм их газраар аялаагүй ч дошноосоо цааш холдоогүй, юм үзэж нүд тайлаагүй эр биш гэлээ ч энэ удаагийн аялал шиг ийм ер бусын аялалд огт оролцоогүй юм байна. Вокзалаас холдоод километр ч хүрээгүй байтал би уйдаж эхэллээ. Галт тэргээр олуулаа аялах хөзөр тоглож ярьж хөөрөөд зугаатай хэдий ч ганцаар замыг туулах үнэхээр уйтгартайг мэдэрч эхэллээ. Ядаж уншчих ном, сонины тасархай хуудас ч байдаггүй. Ингэхэд Челси Манчестер хоёрын тоглолт юу болсон бол? Өдийд ч дуусаа биз дээ. Элдэв юм бодож жаахан сатаарсан ч эргээд л уйдаж эхэллээ. Дэмий суухаар машинисттай нь уулзаж ирье, ер нь. 

	Энэ үеэ өнгөрөөсөн унаагаар энэ олон хүн зөөвөрлөөд элдэв осол болохгүй гэх аюулгүйн баталгаа бий эсэхийг лавлахаар бух тэрэгний толгой хэсэг рүү зүглэлээ. Замдаа энэ зорчигчид тасалгаандаа юу хийж яваа бол гэсэн бодол сонирхол татаж купений хаалганы дээхэн байрлах жижиг цонхоор сэм харан зорчигч бүрийг харвал нэг нь цаасан дээр юм бичиж, нөгөө нь дуулж, өөр бас нэг нь хэнтэй ч юм бүү мэд ганцаараа ярьж, бас нэг нь ном уншиж, зарим нэг нь бүр гар хангалга хийх харагдана. Энэ хүмүүс чинь өөр өөр юмаар өөрсдийгөө саатуулах юм аа. Нэг нь ч нөгөөгөө давтагдаагүй байна шүү. 

	Машинистын өрөө рүү ортол арав орчим насны түүнээс ч насаар бага бололтой шар жаал бух тэргийг жолоодож байх нь тэр. Гайхан харж байтал зэрэгцүүлж зогсоож байгаад дээрээс тайрчихсан юм шиг өндөр нам яг тэнцүүхэн, өмссөн хувцас нь ч нэгэн ижил, алиалагчийн гэхээсээ илүү хөзрийн хүнийг санагдуулам хувцастай намхан хэр нь бахим биетэй хоёр эр орж ирлээ. 

	— Энэ хүү энд юу хийж байгаа юм бэ? гэвэл:

	— Энэ хүн бол манай ахлах машинист. 

	— Харин та энд юу хийж яваа билээ?

	— Би техникийн бүрэн бүтэн байдалд санаа зовж байна. Бас энэ жаалыг аваар хийчих вий гэхээс айж байна. 

	— Та огтхон ч санаа зоволтгүй. Манай машинист далд ухамсраараа хэдийн жолоодож сурсан туршлагатай хүн. Уучлаарай та удирдлагын өрөөг одоохон чөлөөлөхгүй бол бид хүч хэрэглэх болох нь дээ. 

	Нэг сөхөө ороход би анх сууж байсан купендээ сууж байна. Ер нь машинистын өрөө рүү үнэхээр оч луу? Очоод тэд намайг ухаан алдуулж буцааж суулгасан юм болов уу?

	Бяцхан охин түнэр харанхуй ойгоор ганцаар гүйнэ. Эгчийгээ байдаг чангаараа дуудсаар хоолой нь гарахаа больж сөөнгөтөн, хамаг эрчээрээ гүйсээр чадал нь барагдан ядарч цуцжээ. Эргэн тойрон бүртийх ч гэрэлгүй, тэнгэрт хэзээ мөдгүй асгарах аадрын үүлс хуралджээ. Бутны доороос анивчих нүд, шөнийн ойд хэсүүчлэх амьтдын сэртхийлгэм дуу авиа, салхинд шуугих моддын чимээ охиныг улам айдаст автуулна. Зүрх нь амаараа гарчих шахан цохилж, аврал эрэн дуудсан ч ямар ч найдвар алга мэт... 

	Бүсгүй гадаах хаалгыг онгойлгон харанхуй орцоор тэмтчин өгслөө. Орцонд хадах тог тог хийх хөлийн чимээ нь түүний өндөр өсгийт гутлынх ажээ. Гэтэл түүний амыг таглан хананд хүчтэй гэгч нь шахаад авлаа. Тэрхэн хугацаанд хамаг чадлаараа эсэргүүцэл үзүүлэх гэж оролдоод ч хүчин мөхөстлөө. Богино банзлыг нь дээш сөхөн, өмднийхөө тэлээг тайлах чимээ гартал... 

	... Гэнэт эмэгтэй хүний маш муухай чарлах сонсогдон, нялх хүүхдүүд уйлах дуу энд тэндээс хадаж, айж сандарсан эрийн орилох баргил хоолой орчноор нэг тарж, бух тэрэг гэнэт маш хүчтэй тоормослон зогслоо. Ямар нэг юм болсон бололтой аваар ч болсон байж мэднэ. Вокзалаас хөдлөөд тэгж их удаагүй байлтай юм. Хаана ирж зогссоныг мэдэхээр цонхоор харвал юу ч харагдахын аргагүй харанхуй аж. Салхилангаа тамхилахаар гарах гэтэл тасалгааны хаалга гаднаасаа түгжигдчихжээ. Үүдний хонгилоор холхих хөлийн чимээ тасралтгүй сонсогдоход тасалгааны цонхоор харвал нэлээд зорчигчид энэ зогссон газар бууж байв. Яагаад гэнэт зогссон, хүмүүс энд яагаад бууж байгаа нь үнэхээр хачирхалтай байна. Өртөө юу, зөрлөг үү? Эсвэл ослын улмаас зогссон юм болов уу. Буух зорчигчидтой зөрөлдөн унтлагын хувцастай бүсгүйчүүд, дотуур өмдтэй нойрмог царайлсан эрчүүд орж ирэн цурхиртал уйлах хүүхдүүдийг аван бух тэрэгнээс буулаа. Хачин юм, ийм балчир хүүхдүүдээ яаж харгалзах хүнгүй энэ хүртэл явуулж байсан байна аа гэж бодон байтал удалгүй бух тэрэг хөдөллөө. Бүрх малгайт эрхмийн хэлснээр заанууд зогсох газар өртөөгөө өөрсдөө мэддэг зогсох ёсгүй газар зогсдоггүй гэхийг бодвол энэ газар зогсох л ёстой байжээ. Бух тэргэнд байрлуулсан чанга яригчаар: 

	— Эрхэм зорчигч та бүхний ая тухыг алдагдуулсанд хүлцэл өчье. Манай бух тэрэг чиглэлд заагдаагүй “Хар даралтын” өртөөн дээр тодорхой шалтгааны улмаас түр саатлаа. Одоо чиглэлийнхээ дагуу явахыг мэдэгдэж байна гэлээ. Бух тэрэг цааш хөдлөн замаа үргэлжлүүлж эхэллээ. Энэ аялал анх эхлэхэд хэзээ ч хүлээн зөвшөөрч чадамгүй ер бусын зүйлстэй олон тулгарсан ч гэлээ харин одоо энэ бүхэнтэй эвлэрч буйдаа би өөрөө ч итгэж өгөхгүй байлаа. Ер нь өдөр бүр ийм гайхалтай зүйлстэй учрахгүй шүү дээ гэсэн бодол надад гэнэт төрж эхлэхэд энэ бүх хачирхалтай аяллаа баримтжуулах гэрэл зургийн аппарат эсвэл камер авч гараагүйдээ харамсаж эхэллээ. Бух тэрэг хэр их зам туулан хүрэх ёстой “Түмэн сохрын өртөө” дээр очих дөхөж буй эсэхийг мэдэх битгий хэл цагийн баримжаагаа хэдийн алджээ. Одоо хэдэн цаг болж байгаа, өдөр шөнийн аль нь болох, энэ бух тэргэнд хэдэн өдрөөр ч зорчиж буйг мэдэх аргагүй болжээ. Цонхоор харахад түнэр харанхуй шөнө харагдах боловч үнэн хэрэгтээ нар манддаггүй газраар зорчиж байж болзошгүйг үгүйсгэхийн аргагүй юм. Тасалгаа дотор дэмий суусаар би бүр уйдаж, хурдхан буух ёстой өртөөн дээрээ буухын түүс болоод байтал миний сууж явсан тасалгаатай тун ойр тасалгаанаас үнэхээрийн гайхалтай, зөвхөн энэ бух тэргэнд эсвэл энэ аяллын туршид л сонсож чадах түүнээс бус өөр хаана ч эгшиглэхээргүй ер бусын сайхан аялгуу сонор мялаав. Удаан суугаад чилээрхсэн би ч энэхүү аяыг сонссон даруйдаа зүгээр сууж чадсангүй, тасалгаанаас гарч тэрхүү аялгуу хаанаас эгшиглэж буйг мэдэхийг хүсэв. Өнөөх ая эгшиглэж буй газрыг чиглэн алхаж байхад ойролцоох нэгэн өрөөнөөс “Эврика” хэмээн чангаар орилох дуулдав. Тэрхүү орилох чимээ гарсан өрөө рүү өнгийвөл эрдэмтэн бололтой зузаан харааны шилтэй нэгэн хижээл эр ямар нэг зүйл зурж тэмдэглэсэн том цааснуудаа ахин дахин тулган харж тэмдэглэл хийж байлаа. Тэр лав ямар нэг нээлт хийсэн гэдгийг би байгаа байдлаас нь л төвөггүй мэдлээ. Эл эрдэмтэн чухам яагаад “Түмэн сохрын өртөө”-г зорьж явааг нь мэдэх юм алга. Ядаж л түүнээс авхуулаад хэн нэгэн нь энэ урт замын туршид зүгээр суусангүй ажлаа амжуулж явахад би л ганц дэмий сэлгүүцэн яваагаа бодохоор өөрийгөө бага зэрэг чамлалаа. Үргэлжлүүлэн өнөөх гайхалтай аялгуу сонсогдсон тасалгааг зүглэн алхтал “Эрхэм ээ” хэмээн дуудав. Эргэн харвал үйлчлэгч охин:

	— Та үүгээр ингэж хамаагүй явж болохгүй ээ, хурдхан тасалгаандаа эргэж очвол сайн байна” гэв. 

	Би ч дуулгавартай жаал адил тэр дорхноо буцахыг хүссэнгүй. 

	— Байз чимээгүй, чи энэ аялгууг сонсохгүй байна гэж үү? Би үүнийг хаанаас эгшиглээд буйг мэдэхийг хүссэн юм. Өөр зүйлгүй. 

	— Тиймээ би ч бас сонсож байна. Та мэдээгүй байх л даа, энэ тэргэнд нэрт хөгжмийн зохиолч бас зорчиж яваа юм. Энэ бол саяхан түүний зохиосон аяз. 

	— Тийм гэж үү? Ийм гайхалтай бүтээлийг саяхан зохиочхож байгаа хэрэг үү? Тэр тусам тэгвэл түүнтэй уулзаж баяр хүргэх хэрэгтэй юм байна. 

	— Үүнд та гайхах хэрэггүй дээ. Танд л гэж хэлэхэд манай энэ аялал олон уран бүтээлчдэд сод бүтээлээ туурвих ая тухтай орчныг өгч чаддаг юм. Гэхдээ харамсалтай нь таныг түүнтэй уулзуулж чадахгүй нь учир нь та түүний энэ бүтээл үнэхээр алдаршаасай гэж хүсэж буй бол түүнтэй уулзахгүй байсан нь дээр гэж зөвлөмөөр байна. Та түүний төвлөрчихсөн бодлыг сарниулчихаас айж байна. Тэр үүнийг зохиож байгаа гэдгээ ч өөрөө мэдэхгүй байгаа. Хэн нэгэнтэй уулзвал энэ бүхэн нь замхран алга болно гэв. 

	Түүний хэлсэн үнэн бол зохиолчтой уулзах ямар ч боломжгүй болж хувирлаа. Би ч урам муутайхан тасалгаа руугаа буцан орлоо. Ээж одоо намайг хүлээж байгаа болов уу? Эсвэл хоолоо хийчихсэн болов уу гэсэн бодол эргэлдэнэ. Энэ мэтийн элдэв зүйлийг эргэцүүлж явтал цаг, зам нэлээд хороогджээ. Чанга яригчаар “Түмэн сохрын өртөө”-нд ирж буй тул зорчигчид зогсоход бэлдэн хамгаалалтын бүсээ бүсэлнэ үү” гэж зарлалаа. Ямар онгоц биш юун хамгаалалтын бүс гэж зурвасхан бодлоо. Ашгүй буух болж, гэхдээ миний тасалгаанд ослын бүс байсангүй. 

	Бүрээ үлээх мэт заанууд дуугаран бух тэрэг огцом тоормослон зогсоход би хамраараа ширээний тавцан мөргөчихсөнд цус гарч эхэллээ. Толгойгоо дээш өргөн цусаа тогтоох гэж оролдонгоо халааснаасаа цаас гарган жижиглэж ураад хамартаа чихэж орхив. Хүмүүс хөлхөлдөн бууцгаана. Тасалгаандаа хэсэг азнан хүмүүс цөөрөхөд буухаар зүглэлээ. 

	 


2-Р БҮЛЭГ
“ТҮМЭН СОХРЫН ӨРТӨӨ”

	 

	 

	 


Токиогийн цахилгаан галт тэргэнд

	 

	Буусан даруйдаа л ирсэн газраа харвал өртөө гээд байхааргүй замд хоёр, гурван минут зогссон болоод л хурдхан хөдөлдөг хөдөөгийн жижиг зөрлөг шиг л навтгар дан байшин л тосон авлаа. Эргэн тойрон модгүй нүцгэн уул, тал газар. Ийм газар л ирэх гэж зорьж ирсэн болох нь ээ гэж бодтол өртөөний байшингийн хоёр талд доош чиглэсэн нүхэн гарц байгааг харлаа. Надтай хамт ирсэн зорчигчид өнөөх нүхэн гарцаар доош уруудаж буйг хараад араас нь даган орлоо. Урсдаг цахилгаан шат метроны хонгилд авчирлаа. Нурах шахсан дан байшинтай бух тэрэгний буудал өнгөлөн далдлалт байжээ. Жинхэнэ өртөө газар доор байрлах аж. Зам дээр хэдийн Токиогийн хурдан галт тэрэг явахад бэлэн зогсжээ. Хачин хэрэг шүү. 

	Ийшээ ирэхийн тулд хамгийн анхны төмөр замаар, харин одоо хамгийн сүүлийн үеийн цахилгаан галт тэргээр... Тасалбар авах шаардлагагүй ажээ. Бух тэргэнд суухдаа үзүүлсэн тасалбараа үзүүлэхэд л энэ сум шиг хурдан тэргэнд суух эрхтэй болох нь ээ. Тэнд нэг өсвөр насны хөвгүүн тасалбараа хаячихжээ. Тийм учраас түүнийг суулгахгүй гэжээ. Хэрдээ эрж хайгаад ч хаана гээснээ санахгүй учир дэмий л доороо эргэлдэнэ. Нэгэнт цааш явах боломжгүй болсон учир буцаж харъя гэсэн боловч, бух тэрэг буцаж явдаггүй зөвхөн хүргэж ирэх л чиглэлтэй гэнэ. Би тасалбараа үзүүлэн суудлаа эзлэн тухаллаа. Хажууд сууж яваа хүмүүс тасалбараа гээсэн хүүгийн талаар ярихыг сонсвол хүү биднийг буцан иртэл эсхүл маргааш болтол энд байхаас өөр аргагүй, харих ч боломжгүй, цааш явах ч боломжгүй гэцгээнэ. Буруу тийш харсан байрлалтай сандал дээр суусан бүдүүн хөгшин эрд мөн саяын хөвгүүнд тохиолдсон явдал учирч байсан гэхдээ ганц ч биш хэд хэдэн удаа тохиолдсон, маргааш болтол тэнд үлдэх жинхэнэ тамтай хэрэг гэж ярина. 

	Ойр хавьд сууж яваа хүмүүсээс хаана буух ёстой талаар асуухад бүгд нэг буудал дээр “Түмэн сохрын өртөө”-н дээр буух аж. Харин оюутан бололтой охин тосгонд байдаг гэр лүүгээ явж байгаа бөгөөд гурван буудал яваад зогсох зогсоол түүний хүрэх тосгоны ойролцоо гурван километрийн цаана зогсдог гэлээ. Охин тэнд буугаад тосгон хүртэл унадаг дугуйгаар явж хүрэх ёстой. Яагаад гэвэл тэр тосгон хүрэх зам ой модон дундуур нэвт дайрсан маш нарийн зөрөгтэй унаа тэрэг явах боломжгүй. Замаа хурдан туулахын тулд дугуй л чухал болдог гээд хурдан галт тэрэгний буудал дээр маш том талбайг хамарсан дугуйн зогсоол байдаг ба тосгоны гэр бүл бүр өөрийн эзэмшлийн газартай гишүүн бүрийн тоогоор дугуй байдаг. Тосгон явахдаа дугуйгаа унан явж, галт тэргээр зорчих болоход өнөөх зогсоол дээр дугуйгаа орхиж явдаг гэв. Би түүнээс тосгон нь хэр их хүн амтай талаар асуухад ердөө л 30-аад айл, 200-д хүн амтай гэлээ. Гэхдээ өвөөгийн өвөөг нь хүүхэд байхаас хойш өнөөг хүртэл нэг ч гаднын хүн тэр тосгонд ирээгүй, төрөлх тосгоныг нь ч байдаг эсэхийг огт мэддэггүй гэж ярина. Би түүнээс тосгоныхоо тухай аж амьдралынхаа тухай яриач гэхэд тэр уриалагхан зөвшөөрч ярьж эхлэлээ. 

	Магадгүй өөр хэн ч түүний тэр бяцхан сууриныг сонирхож байгаагүй биз. Тэдний тосгоны иргэд газар тариалан, мал аж ахуй огт эрхэлдэггүй. Харин ганц тэдний тосгоны л ойролцоох хөндийд ургадаг, дэлхийн өөр хаана ч ургадаггүй нэгэн зүйл цэцгийг түүн дэлхийн томоохон хотуудын баячуудын хорооллын гудамжинд маш үнэтэйгээр зарж амьдардаг гэв. Тэр цэцгийг юу гэж нэрлэдэг, яагаад зөвхөн тэр тосгонд ургадгийг асуувал цэцгийн нэрийг тосгонд өөрөөр нэрлэдэг харин хотуудад зарахдаа өөр нэрээр зардаг, нэрийг нь хэлж болохгүй, харин зөвхөн тэдний тосгонд ургадаг тухайд уг тосгон байдаг нутгийн газар зүйн онцлог маш сонин, тэнгэр маш доор бараг л хамгийн өндөр овоон дээр гарахад үүлс шүргэдэг, үргэлжид үүлтэй байдгаас гадна өглөөд манан будан доошлоход нугад буусан шүүдрээр өглөө бүр цэцэг ахин ургасан байдаг тухай ярьж өгөв. Түүнийг тийн ярьж байхад хэдийн би төсөөлөлдөө тэр тосгонд очсон байлаа. Тосгоны байшингууд яг л муурын байшин шиг хэлбэртэй, байшин бүр гаднаа жижиг сараалжин хашаатай, айл бүрийн гадна цэцэг түүх зориулалттай том сүлжмэл сагс байгаа юм шиг санагдав. Яагаад ч юм тэндхийн иргэд бүгд хув чихтэй, эрчүүд нь майга дугуй хөлтэй учир дондогмаа шиг хоёр тийш болон алхдагаар төсөөлтөл, бүсгүйчүүд нь нугад цэцэг түүж байхдаа дуу дуулах дуртай ч тэдэн дунд ганц ч гоё дуулдаг хүнгүй бүгд л ямар ч аягүйгээс гадна солгой хоолойгоор дуулдаг нь чихэнд сонсогдлоо. 

	Гэнэт “хэрэв та хүсвэл ойрын зуун жилд манай тосгонд хөл тавьсан анхны хүн болж болно шүү дээ?” гэж өнөөх охин хэллээ. Би бүүр бодолдоо автан ертөнцөөс тасарсан байжээ. 

	“Үнэхээр сайхан урилга байна. Гэхдээ танай тосгоныхон тийм ч таатай угтахгүй л байх даа. ” гэвэл:

	— Санаа зоволтгүй ээ. Миний аав тосгоны ахлагч юм аа. Тэр таатай хүлээж авах болно гэлээ. Хэдийн би тэдний тосгонд төсөөлөлдөө очоод ирсэн учир тийм ч их сонирхол төрсөнгүй. Миний төсөөлөлд ямар байсан яг л тийм орчин хүмүүс угтах юм шиг санагдсан ч:

	—Хэрэв би тосгонд чинь хэд хоног саатаад буцаж аяллаа үргэлжлүүлэх боломжтой бол сайхан л байна. Гэвч би их яаралтай буцах ажилтай яваа юм л даа” гэхэд охин гайхасхийсэн харцаар харснаа:

	—Та хэрвээ манай тосгонд нэг л очвол буцаж ирэх гэж төдий л яарахгүй болов уу? Манай тосгонд зочилсон хүн хэзээ ч буцаж явдаггүй гэлцдэг юм. Зуун жилийн өмнө хамгийн сүүлд тосгонд ирсэн хүн бол манай элэнц өвөө байсан юм гэж түүнийг хэлэхэд тосгоны тухай бодлоо бүрмөсөн мартлаа. 

	Энэ хооронд галт тэрэг хэдийн хоёр буудал дээр зогсоод өнгөрсөн байлаа. Хэрэв тэр тосгонд очвол хайсан зүйлээ олох болов уу? Олсон тохиолдолд зугтаж явах ямар боломж байгаа бол? Тэр тосгонд насаараа амьдарна гэдэг ямар уйтгартай бол. Насаараа цэцэг түүж тэрийгээ зарж амьдарна гэдэг нэгийн хэвийн ёстой уйтгарын далай. Бас над шиг хөл хөдөлгөөн, олон хүн дунд байх дуртай хүн насаараа хэдхэн хүнтэй харьцана гэдэг бүтэшгүй. Тосгоны охин:

	—Таныг сонирхож байгаа байх гэж бодсон юм аа. Хэрэв хүсэхгүй бол таны дур. Дараагийн буудал дээр би бууна хэмээн урам нь хугарсан янзтай хэллээ. Надад хэлэх оновчтой үг олдоогүй болохоор хариу инээмсэглэн хий л нүдээ анивчлаа. Галт тэрэг түүний буух буудал дээр зогсох хүртэл бид ахин ярилцсангүй. Буудал дээр ирж зогсоход тэр үүргэвчээ үүрэн босож над руу даллаад хаалга зүглэн явлаа. Би хариу даллаад үлдэж хоцорлоо. Цонхоор буудлыг харвал ердийн л газар доорх метроны зогсоол харагдана. 

	Удалгүй галт тэрэг цааш хөдөллөө. Зам зуур цонхоор харахдаа нэг зүйлийг ажигласан нь метроны зөвхөн ганц л урсгалын зам байх ажээ. Би хажууд сууж явсан бүдүүн хөгшин эрээс:

	“Метро ганц л замтай гэдгийг би сая л анзаарлаа. Буцаж харихдаа бид юугаар буцах болж байна та мэдэх үү?”гэвэл:

	“Чи энэ газраар анх удаагаа яваагүй л баймаар юм. Магадгүй чи маргааш нь мартчихдаг хүмүүсийн нэг байх л даа. Эсвэл энэ замаар биш өөр газраар явж байсан байх л даа. Ирэхийн хувьд хүн бүр л нэг унаагаар ирдэг, буцаж явахын тухайд хүн бүр л өөр өөр унаагаар буцдаг шүү дээ. Би л гэхэд нэг удаа завиар, бас нэг удаа агаарын бөмбөрцгөөр буцаж явж байсан юм. За даа, гэхдээ буцаж явах бол тийм гол зүйл биш л дээ. Гол нь энд ирсэн л бол бүх зүйл бидний удирдлагаас гарна. Хаагуур явах, хэнтэй уулзахаа бид шийдэхгүй. Хэзээ буцаж явахаа ч бас. Гэхдээ л буцаж явах учир нь олддог юм. 

	Түүний яриаг би сайн ойлгоогүй ч буцаж явах тал дээр санаа зоволтгүй гэдгийг мэдлээ. Би түүний нэр, эрхэлдэг ажлыг нь асуухад тэрээр “Мэдэж яах юм бэ. Чиний аялалд онц хэрэгтэй зүйл биш чи тэртээ тэргүй мартчихна”гэв. Харин тэр надаас:

	— “Чи хаа хүрч яваа юм бэ? Үгүй ээ, хаа хүрье гэж хүсэж байна?” гэж асуув. 

	— ”Үнэндээ хаа хүрэхээ би сайн мэдэхгүй байна. Ээжийнхээ захисан зүйлийг олж ирэхээр явж байна. ”гэвэл:

	— “Тиймээ хэн ч хаа хүрэхээ сайн мэдэхгүй. Хүн бүр өөрийн явах маршрутын дагуу л явдаг. Бид заримдаа өөрсдөө зохицуулаад хүссэн газар, уулзъя гэсэн хүнтэйгээ уулзаж болох л юм гэхдээ энэ бүгдийг цаанаас төлөвлөчихсөн байдаг юм. Түүний дагуу л бүх юм болно. Хэн зохицуулдаг юм магадгүй бидний далд ухамсар ч байж магадгүй. Би одоо очиж яваа тэр газарт зөндөө очсон боловч өмнө хараагүй барилга, явж үзээгүй гудамж нэмэгдсэн л байдаг юм. Ямар хүмүүс гэхээрээ тийм хурдан барьчихдаг юм бүү мэд. Гэтэл манай байрны дэргэд хундаамыг нь ухаад орхисон том хашаа гурван жил болж байна. Бас нэг сонин юм нь манай энд чинээлэг, байр суурьтай эрс тэнд бол хэн ч биш болсон явж байдаг. Доошоо орж дээ гэж бодоод туслаад энд эргээд дайралдахад тэнд нөгөө хариугүй амьтан манаасаа юм царайчлаад явж байснаа мартсан сэхүүн царайлаад явж байна гээч. За тэгээд таньдаг хүн чинь танихгүй эсвэл чиний өөр нэг хувилбартай уулзаж байж ч магадгүй. 

	— Юу? Өөр нэг хувилбар гэдэг чинь... 

	— Тэнд бид ганцаараа биш өөр хэдэн ширхэг ч би, чи байгаа гэсэн үг. Яагаад гэдгийг нь би мэдэхгүй тэгж л хаанаас ч юм сонссон юм. 

	Түүний энэ яриа үнэн бол миний өөр нэг хувилбар тэнд байгаа байх нь. Тэр үргэлжлүүлэн амьдрал үхэл, хойд нас гээд л олон зүйлсийн талаар ам хуурайгүй ярилаа. Би сонссон дүр үзүүлээд л толгой дохин явлаа. Замын туршид урт нарийн хонгилоор явсан цахилгаан галт тэрэг гэнэт гэрэлд гарч ирлээ. Харанхуйд нүд дассан байснаас жаргаж буй нарны улбар туяанд анивчин нээж чадахгүй хэсэг болсны дараа дасаж харвал маш урт нарийн гүүрээр явж байлаа. 

	— “Одоо бууна шүү ирж байна” гэж ярих дуртай хөгшин эр хэллээ. 

	Цахилгаан галт тэрэг эцсийн буудал дээр ирж зогсон зорчигчид буулаа. Буусан өртөө маань Мадридын галт тэрэгний вокзалыг санагдуулавч өртөөний төв байрны дээр “Түмэн сохрын өртөө” гэж монголоор бичжээ. Би ч энэ газрыг өөрөөр төсөөлжээ. 

	Арван мянган сохор хүн л өөдөөс угтана гэж бодож байлаа шүү. За яах вэ, ямар ч байсан “Түмэн сохрын өртөө”-н дээр ирчихлээ. Одоо харин яах вэ? Юутай ч өртөөний зоогийн газар оръё. Өлсөж байна ч гэж ярих юм биш. Хөөх, зоогийн газрын үүдэнд бэлэн мөнгөний ATM машин байна. Ашгүй замын турш мөнгөтэй л байх нь. Хаа газрын өртөөний зоогийн газрууд нэг ийм байдаг даа гэмээр энгийн, нэг хэвийн боловч доторх зохион байгуулалт нь их аятайхан юм. Зөөгч ирж меню өгөхдөө:

	— Шөлтэй хоол гарахгүй шүү гэлээ. 

	Уг нь шөл ууж жаахан дулаацвал зүгээр л байна. Хоёрдугаар хоолноос идчих хоол алга. Зоогийн газар том цэлгэр танхимтай ч эл хуль, энд тэнд л хэдэн хүн хооллож харагдана. Баруун булангийн ширээнд сууж буй хоёр залуугийн дэргэд нэг архичин зогсчхоод ямар нэг юм гуйж шалаад ер холдохгүй харагдана. Вокзалын зоогийн газруудад ийм өлбөгөр юмнууд байж л байдаг хойно доо. Энэ ч нэг их анзаараад байх юм биш л дээ. Гэтэл тэр архичин юугаараа ч юм анхаарал татаад болдоггүй. Нэг л сайн таньдаг хүн шиг. Малгайныхаа саравчаар нүүрээ дарсан болохоор царай нь сайн харагддаггүй. Царай нь харагдахгүй байгаа архичныг таних гэж хичээж байтал зөөгч ирэв. 

	— Захиалгаа өгөх үү? гэж асууж байна. 

	— Бүрмэл шницель, мантуутай авъя. 

	— Уучлаарай шницель сая дуусчихлаа. 

	— Тэгвэл шпагетти гарах уу?

	— Түр хүлээгээрэй асуучхаад ирье. 

	Зөөгч удалгүй ирэхдээ гарахгүй гэж хэлээд харин түргэн хоолнууд гарна гэлээ. Одоо яая гэхэв. Чизбургер шарсан төмсний коланы хамт захиаллаа. Хачирхмаар сонин картын бараа, талон энд хамаардаггүй бололтой. Өнөөх согтуу эр ойролцоох суудал дээр пиво ууж суусан залуугийн дэргэд ирж гоожуурын шар айраг авах мөнгө гуйж эхэллээ. Ойртож ирсэн болохоор саравчинд далдлагдсан царай нь харагдаж байна. Ээ, үгүй байлгүй дээ! Даанч нэг таньдаг хүн шиг санагдаад байсан юм. Эрка мөн гэж үү? Ингэж дордох гэж. Хачин юм даа саяхан л цэцэрлэгт хүрээлэн барих төсөлд яллаа гэж зурагтын мэдээгээр гарч байсан даа. Сарын өмнөхөн л яамны үүдэнд надтай мэндлээд өнгөрөхдөө гялалзаж явсан даа. Ийм амархан сүйрэх гэж. Хэзээ уудаг болчхов оо. Яах вэ, дуудаж ярилцах уу яах уу? Ганц шар айраг хоолтой аваад өгдөг ч юм билүү? Даварч гай болоод салдаггүй юм болов уу? За, за төвөг төвөг дуугүйхэн өнгөрье. Битгий л наашаа хүрээд ирээсэй. Ирчих вий гэхээс нь сэрэмжлээд тухтай ч хоолоо идэж чадсангүй. Цаашаа явсан хоорондуур нь хурдхан шиг ширээнээс холдлоо. Гадаа байгаа мөнгөний машинаас мөнгө авчихна гэж бодсон ч түрийвчгүй яваагаа саналаа. Еврогоор бодвол гүйлгээ хийхгүй л байлгүй. Тооцоогоо өгч чадахгүйд хүрлээ шүү. Яах хэрэгтэйгээ тооцвол үнэнээ хэлэх, зугтах гэсэн хоёр л зам байдаг. Аль алин нь ичгүүртэй үйлдэл. Ажиглавал зөөгч нь байхгүй болчхож, кассчин нь намайг анзаарч байгаа юм алга. Тээнэгэлзсэн ч өөр арга байгаагүйд зориглон сэмээрхэн гэгч нь зоогийн газраас гараад хар эрчээрээ гүйлээ. Хэсэг гүйгээд эргэн харвал араас нэхэж байгаа хүн алга бололтой.

	 


САМУЭЛЬ БЭККЕТИЙН ГУДАМЖААР

	 

	Машины ил зогсоол дээр гарч ирэхэд хар хослолтой жолооч эр том цаасан дээр “mister Buyan-Ulzii” гэсэн бичиг өргөсөн байв. Би биш байгаа даа. Над руу ойртон ирээд:

	— Та ноён Буян-Өлзий мөн үү? гэхэд би толгой дохилоо. 

	—Та намайг дагаад явахгүй юу, унаа хүлээж байна гэлээ

	—Байз байз, хэн намайг тосуулахаар явуулсан юм бэ? Эсвэл саяын бяцхан хэргээс болоод баривчилж байгаа юм уу?

	— Та битгий санаа зов, баривчилж байгаа зүйл огтхон ч байхгүй. Таныг зөвхөн “Modern” хорооллын “Samuel Beckett”-ийн нэрэмжит гудамжинд хүргэж өгөх захиалга гурван жилийн өмнө манай компанид ирсэн юм. 

	—Сая Бэккетийн гудамж гэж хэлсэн үү?

	— Тиймээ, эрхэм ээ. Яагаа вэ нөгөө жүжгийн зохиолч. Мэдээж та түүнийг мэддэг болоод л тийшээ явж байгаа байх л даа. Харин надад түүний жүжгүүд таалагддаггүй юм. Авах юм байхгүй. Ойлгомжгүй, өрнөл, зөрчил, тайлал гээд л жүжгээс үзэж болох бүх сайхан хэсэг аль нь ч байхгүй шүү. 

	—Тэгэхээр үнэхээр түүний гудамж байдаг хэрэг үү?

	—Тиймээ ноёнтоон, би таныг хэдхэн хормын дараа тэнд хүргэх болно. Та тэгэхээр жуулчин байх нээ?

	—Тиймээ тэгж л таарч байх шиг байна. 

	—Хөдөллөө шүү, эрхэм ээ, суудлын бүсээ зүүгээрэй. 

	— Хэн нэгэн нь намайг энд ирнэ гэдгийг бүр гурван жилийн өмнөөс мэдэж байжээ. 

	— Та өөрөө захиалга өгөөгүй хэрэг үү? Манай компанийн ажилчид хүртэл эргэлзэж байсан юм шүү. Ер нь дээд тал нь долоо хоногийн өмнө нь захиалга өгдөг юм. Бас урьдчилгаагаа. Гэтэл бүр гурван жилийн өмнө захиалгаа бүх төлбөрөө өгөөд тэгээд ч зогсохгүй бүр өдөр цаг, хаанаас авахыг нь хүртэл заасан нь сонин шүү. Намайг энд ажилд орохоос жилийн өмнө таны захиалга ирсэн байсан юм. Бид ч бүр тэр үедээ мөрий тавьсан шүү. Ирнэ ирэхгүй гэж. Харин сүүлдээ мартаж орхиж. Тэгсэн өглөө л гэнэт нөгөө өдөр нь өнөөдөр гэдгийг саналаа шүү. Тэгээд ээлж нь над дээр таарсан нь бүр сонин. Сая гарахаасаа өмнө би бас мөрий тавьчхаад гарч ирсэн юм. Таныг удаад байхаар мөрийгөө алдлаа л гэж бодож байлаа шүү. 

	Сонин л юм. Гурван жилийн өмнө захиалга өгсөн байдаг. Түдэлгүй жолооч нэгэн газар ирж зогслоо. 

	Энэ таны хүрэх ёстой газар Бэккэтийн гудамж. Харахад нарийхан хэр нь дотор нь ороод явахаар төөрөхөөр том гудамж шүү, бас яг өөрийнх нь зохиол шиг эмх замбараагүй. За таны аялалд амжилт хүсье. Сайхан аялаарай. 

	— Баярлалаа баяртай. Ингэхэд би хэдийг төлөх ёстой вэ?

	— Үгүй дээ санаа зоволтгүй. Таны төлбөрийг урьдчилан еврогоор хийсэн шүү дээ. 

	Ашгүй энд еврогоор гүйлгээ хийдэг юм байна. Жолооч эргэн явлаа. Байрны хананд “Street of Samuel Beckett” гэсэн хаяг байна. Модерн хороолол гэсэн хэр нь хуучин зууны үеийн сонгодог загвараар баригдсан намхан саарал байшингууд ярайсан, нарийн гудамжтай хуучны хот мэт ажээ. Сицилд иржээ! гэсэн бодол толгойд зурсхийн орж ирлээ. Сицил байсан бол завиар ирэх ёстой байсан гэж бодсон ч үнэхээр л энэ бол Сицил гэж дотроо бодохдоо өөртөө огт эргэлзсэнгүй. Үүний зэрэгцээ Сицилд ирснийг батлах мэт гудамжны дээр байрлуулсан хүлээн авагчаар агуу Энни Мариконигийн сод бүтээлүүд эгшиглэх ажээ. Ижилхэн загвартай байшингууд бүхий нарийн гудамжаар дээш өгсөж байтал “Viva restaurant” гэсэн хаягтай тансаг хийцтэй барилгын үүдэнд монголоор кирилл үсгээр “Сальвадор Далийн “Солиорол” сюрреалист зургийн үзэсгэлэн” гэж бичжээ. Тэр дороо л эргэлзэх юмгүй дотогш орлоо. Угтагч залуу урилга шалгасангүй. Хэн дуртай нь үзэж болох юм байна. Шатаар хоёр давхарт гарч ирмэгц л зөөгч залуу хундагатай “Мартин” дарс санал болголоо. Хуран чуулсан зочдын голд алдарт С. Дали эхнэр Галагийн хамт зогсон элдвийг ярина. Тэр нүцгэн цээжин дээр ёслолын прага пиджак өмсөн, зах ч үгүй цамц үгүй хүзүүндээ эрвээхэй зангиа зүүн, бүр өмд ч өмсөөгүй хар дотоожтой байх бөгөөд хөлдөө хар ботинк углажээ. Түүний энэ этгээд байдал маш их таалагдлаа. Тэр ирсэн зочдод ийн ярина “Энд нэг ч гэрэл зурагчин сэтгүүлч байхгүй. Би тэдний хэнийг ч уриагүй мэдээж бас коммунистуудыг... ” гэж хэлэхэд зочид нирхийн инээлдлээ. Үргэлжлүүлэн “Тэд бол хүний хошногонд хуруугаа дүрж үзчихээд тэрийгээ үнэрлэхээс ч сийхгүй хэрэгт дуртай улс. Яагаад? яагаад? гээд л яршигтай амьтад харин би бол жинхэнэ солиотой эр. Зуун хувь солиотой нэгэн. Гэхдээ галзуу бол биш шүү. Галзуу гэдэг бол өөрийн мэдэлгүй юу хийж буйгаа ч хянаж чаддаггүй чөтгөрт эзэмдүүлэгчид. Харин солиотой гэдэг бол өөрөө бүхнийг хянадаг, өөрөө тэр бүх үйлдлээ хийдэг хүнийг хэлэх юм. Солиорол бол энгийн хүмүүсийн хэлдгээр эрүүл гэгддэг үнэндээ айдас, ичгүүрээс эмээж баригдсан өвчтэй сэтгэлгээнээс тэс өөр бүр шал өөрөөр тэдний хэлдгээр эрүүл бус сэтгэдэг үнэндээ туйлын цоо эрүүл сэтгэдэг хүнийг солиотой гэдэг юм” гэж хэлж дуусахад “Brauo! Солиотой эрийн төлөө!” хэмээн зочид хундага тулгалаа. Түүний царай төрх С. Дали гэхээсээ илүү жүжигчин А. Бандирастай илүү адил харагдаж байлаа. Харин эхнэр Гала нь Оросын теннисчин М. Шараповатай тун төстэй байв. Уг нь зурган дээрээс харж байсан Далийн төрхөөс жирвэгэр сахлаас бусад нь арай л өөр санагдана. Би хананд өлгөсөн зургуудыг сонирхон үзэж эхлэв. Юуны өмнө нүдэнд минь “Дурсамжийн мөнх үргэлжлэл” бүтээл илүү туслаа. Тиймээ би өмнө нь энэ зургийг харж байсан юм байна гэхдээ мэдээж хуулбарыг нь. Харин одоо надад жинхэнэ хувийг нь бодитоор харах боломж олдлоо шүү дээ. Дараа нь би “Ленин” гэдэг зургийг нь үзлээ. Ленин нэг өвдгөө түшин суусан байх ба түүний нэг өгзөг биеэс нь нэлээд урт байх бөгөөд урт модоор гогодон түшүүлжээ. Мөн малгайных нь саравч нь тийнхүү урт ба өгзөгний адил модоор өлгөн түшүүлсэн байх аж. Ар дэвсгэрийг нь хувьсгалын улаан тугаар хийжээ. Зургийг уншиж ойлгохоор анхаарлаа төвлөрүүлсэн учир хажууд Дали өөрийн биеэр ирснийг анзаарсангүй. 

	— Танд энэ зурагт дутуу орхисон зүйл байгаа юм шиг санагдаж байна уу?” гэж тэр надаас асуулаа. 

	Тэр надтай үг солино гэж төсөөлөөгүй байсан учир балмагдан:

	—Үнэхээр төгс болжээ. Харин гарт нь алх хадуур бариулсан бол яах байсан бол гэж бодож байна гэвэл:

	— Тиймээ үнэхээр сайхан санаа байна. Гэхдээ гарт нь биш өгзөг, саравч хоёрыг нь тогтоож буй моднуудын оронд байвал яаж байна? гэж тэр сэтгэл хөдөлсөн өнгөөр хэллээ. Тэр Испаниар би Монголоор ярьж буй боловч бид биесээ төвөггүй ойлголцож байлаа. Дали үргэлжлүүлэн:

	— Ноёнтоон тантай ярилцах үнэхээр сайхан байна гээд надтай хоёр удаа Мартин дарс тулгалаа. Тэр надтай танилцсан хийгээд хэсэг хугацаанд ярилцсандаа талархаад уучлал хүсэн дараагийн хүмүүстэй яриа өрнүүлэхээр цааш эргэлээ. 

	Тэр үнэхээр Дали юу эсвэл А. Бандирасын Далийн дүр бүтээж буй киноны зураг авалт дээр ороод ирсэн үү бүү мэд? Юутай ч ямар ч зураг авалт хийж байгаа шинж харагдахгүй байлаа. Тэр үнэхээр мөн байгаад би түүнтэй ярилцаж чадсан бол олзуурхууштай хэрэг. Гэхдээ одоо энд удаан саатах хэрэггүй дараагийн ажлаа бодсон нь дээр. Гадаа хэдийн бүрэнхий болжээ. Энэ шөнөөр таньж мэдэхгүй газар аяллаа цааш үргэлжлүүлэх нь дэмий санагдлаа. Хоног төөрүүлэх дэн буудал хайж олсон нь дээр биз. 

	Хэдийнээ шөнө болж гудамжны шонгийн гэрлүүд асжээ. Шулуун гудамжаар чигээрээ нэлээд явсан боловч огт хоног төөрүүлчих газар харагдсангүй. Долоо дугаарын байшингийн үүдэнд улаан даашинзтай бүсгүй тамхи татан зогсоно. Энэ нөгөө бүрх малгайт эрхмийн охин биш байгаа? Хөл рүү нь харвал болор шаахай ч углааш ч алга. Биш бололтой. Ойр хавьд түүнээс өөр хүн байсангүй

	— Ойрхон дэн буудал бий болов уу? гэвэл

	— 9-р байрны үзүүрээр эргэсэн тахир гудамд байгаа гэлээ. Түүний зааж өгсөн тахир гудмыг мухарт нь хүртэл явсан боловч нэг ч дэн буудал гэж бичсэн хаяг олсонгүй. Тахир гудамд мөн хажуу тийш эргэсэн гудам байлаа. Энэ гудамжинд л байж таарах нь гэж бодон тэр гудмаар алхлаа. Тэгтэл өнөөх даашинзтай эмэгтэй яг л нөгөө л саарал байшингийнхаа үүдэнд зогсож байх нь тэр. Саяны гудам буцаж шулуун гудамжинд авчирдаг юм байна гэж бодсон ч эмэгтэйн үүдэнд нь зогсож буй байрны хананд “street of Beckett/№18” гэж бичжээ. Өмнө нь зогсож байсан байшин нь долоо дугаартай байсан шүү дээ. Гэхдээ яг л тэр байшин дугаар нь л өөр байдаг. Бүсгүй рүү дөхөж очин:

	— Таны зааж өгсөн гудмаар ороод явсан ч буцаад л таны байсан газар хүрээд ирлээ гэвэл:

	— Уучлаарай би таныг анх удаагаа л харж байна гэж хэлж гайхширлыг минь барлаа. 

	Яалт ч үгүй тэр бүсгүй мөн дөө. Эсвэл надад ахин зааж өгөхөөсөө төвөгшөөсөн ч байж болох юм. Би түүнээс:

	— Энэ Бэккетийн гудамж мөн үү? гэхэд

	— Тиймээ, мөн Бэккетийн гудамжны 18-р байрны өмнө зогсож байна. Та хэд дугаартай байранд очих юм бэ?

	— Би төөрчих шиг боллоо. Дэн буудал хайж яваа юм аа. Уг нь тахир гудамд байгаа гэсэн юм гэвч би олсонгүй гэвэл, тэрээр:

	— Тахир гудамд биш, энэ байшингийн өнцгөөр эргэдэг мухар гудамд дэн буудал байдаг юм гэв. Би түүнд талархаад мухар гудмаар орж алхав. Мөн л нэг ч дэн буудал олдсонгүй гудамжны төгсгөлд дээш эргэсэн гудам байлаа. Юу ч гэсэн үүгээр ороод үзье гээд алхаад ортол өмнө миний явж өнгөрсөн гудамжинд байсан хоорондоо ялгагдах юм огт байхгүй саарал байшингууд угтлаа. Ялгагдах юм нь байшингуудын дугаарууд л өөр ажээ. Мөн л нэг байшингийн үүдэнд өнөөх улаан даашинзтай бүсгүй байв. Гэхдээ энэ удаад утасны бүхээгт утсаар ярьж зогсож байв. Би нэг л газраа эргэлдээд байна уу даа гэж бодсон ч энэ өмнөх байшингийн урд утасны бүхээг байгаагүйг саналаа. Бүсгүйг утсаар ярьж дуусаад гарч ирэхэд түүн рүү дөхөн очоод:

	— Ахиад л тантай тааралдлаа. Би ахиад л олсонгүй гэхэд:

	— Би тантай хаана тааралдлаа, огт санахгүй байна гэлээ. 

	Би цочирдож гүйцлээ. Түүнтэй гурав дах удаагаа дайралдсан боловч танихгүй байна шүү дээ. Ийм юм байна гэж байх ёсгүй. Тэр ер нь сүнс болж таарах нь. Хурдхан эндээс явах минь. Толгой эргүүлсэн ёрын энэ газраас гарахаар явах гэтэл:

	— Та төөрчихсөн бололтой хаа хүрэх вэ? гэв. 

	Би түүнээс гурав дах удаагаа:

	— Энэ хавьд ойр дэн буудал байгаа болов уу? гэж асуухад:

	— Байлгүй яах вэ. гэхдээ гаднын хүнд зааж өгсөн ч олдоггүй юм. Би таныг хүргээд өгье! гээд намайг дагуулан өөр нэг тахир гудмаар дагуулан алхлаа. Өмнө миний ганцаараа явсан яг л тэр гудам танил байшингууд гэхдээ дугаарууд нь бас л өөр, гудамны төгсгөлд шовх гурвалжин хэлбэрийн дээвэртэй нэлээд хуучны бололтой дүнзэн байшинд дагуулж ирлээ. Байшин буудал гэж ялгах ямар ч хаяггүй байв. Дотогш түүнтэй хамт орох гэсэн боловч хаалгыг нь төмөр цоожоор түгжжээ. 

	Бүсгүй:

	— Энэ хаалгаа бариад удаж байгаа бололтой. Хүн ийшээ зүглээд байдаггүй болохоор тэр байх л даа. Би ч гэсэн ажиллахгүй байгаа гэдгийг нь мэдсэнгүй гэв. 

	Хаана хононо доо гэж арга мухардан байтал Мумбайн тэнгэрээс аадар цутгах мэт саяхан бүртийх ч үүлгүй байсан тэнгэрээс ширүүн бороо асгарч эхлэлээ. Даашинзтай бүсгүй бид хоёр борооноос хоргодох халхавч хайгаад олдсонгүйд хар эрчээрээ гүйлээ. Хаашаа ч хамаагүй гүйгээд л байлаа. Дуусашгүй урт гудамж. Дуутай тэнгэр хургүй гэгчээр аадар тэгсхийгээд зогслоо. Эргээд хартал бүсгүй байхгүй болсон байв. Ард хоцорч үлдсэн бололтой. Ухаангүй гүйсээр хаа хүрч ирснээс ч мэдсэнгүй, сэхээ орон эргэн тойрноо ажиглавал урьдын адил танил гудамж, хуучны байшингууд. 

	Энэ хачирхалтай гудамж, булан эргэх бүрд дайралдах улаан даашинзтай эмэгтэй үнэхээрийн их айдас төрүүлээд хамаг биеийн минь шар үс сэртхийн боссоныг би өөрийн эрхгүй мэдэрч байлаа. Энэ удаад харин гудмын адагт “Мухар гудамж дахь дэн буудал” гэсэн хаяг бүхий хоёр давхар дүнзэн байшин олж харлаа. Улаан даашинзтай бүсгүйн дагуулан очсонтой тун төстэй байшин угтлаа. Ганц өөр юм нь тэр буудал ажиллаж байна. Дотогш ортол магнай хэсгээрээ халзан үстэй туранхай өндөр өвгөн угтан авлаа. Тэр энэ буудлыг ажиллуулдаг бололтой. 

	— Танайхыг олох гэж нэлээд будиллаа шүү гэж намайг хэлэхэд:

	— Тиймээ. Энэ гудамжны учрыг олно гэдэг амар эд биш ээ. Гэгээн цагаан өдөр ч төөрөх энүүхэнд. Харин олоод ирдэг чинь сайн юм болж. (Тэр герман хүн бололтой ярианы өнгөнөөс нь немц дуудлага илэрч байна)

	— Чухал зүйл хайж яваа болоод л нааш хүрч ирлээ. Үгүй бол шантраад буцчих байлаа шүү. 

	— Ээ бурхны минь аврал! Та тэр зүйлийг авахаар хайж ирэв үү?

	Би хэсэг гайхширсан боловч энэ гудамжинд ирсэн нь тохиолдол бус хайж яваа зүйлээ олох учиртай болоод ирсэн юм байна гэдгээ ухааран:

	— Тиймээ түүнийг чинь л хайж тэр холоос ирлээ шүү дээ. 

	— Тэгэлгүй яах вэ би таныг бүх насаараа хүлээлээ шүү дээ. Хэзээ ирэх бол гэхээс тэсэн ядан хүлээдэг байлаа. Одоо танд хэрэгтэй зүйлийг чинь өгөөд явуулна гэхээр нэг бодлын уйтгартай ч юм шиг хэнийг хүлээх болж байна? Би ямар ч зорилгогүй болчихлоо шүү дээ. Гэхдээ би танд өгөх ёстой та түр хүлээгээрэй. Муу санаатай хүн авчих вий гэж сэргийлсэндээ нэлээд далд нуучихсан юм. Олох гэж гучаад минут болох байх. Та өрөөндөө ороод амс- хийж бай хэмээн хэлээд хоёр давхрын 22 дугаарын өрөөнд намайг оруулаад хаалгыг хаан өөрөө доош буулаа. 

	Өрөө нь жижиг хэр нь их тохитой юм. Өрөөний ихэнх хэсгийг дундад зууны үеийн сонгодог хийцтэй өргөн ор эзлэх бөгөөд орны толгойд жижиг хувцасны шүүгээ. Хаалганы дэргэд өлгүүр, толь байрлуулжээ. Хөлийнхөө чилээг гарган гутлаа тайлан орон дээр хөлөө жийн хэвтэж байтал өвгөн гартаа ихэд нандигнан боосон юм барьсаар орж ирлээ. Өвгөн боолтыг задалж гарган ирвэл жижиг төмөр хайрцагтай зүйл байв. Хайрцгийг надад өгч задалж үзэхийг зөвшөөрлөө. Хайрцаг дотор лацтай дугтуй, ямар нэг хаалганых гэхээсээ илүүтэй авдрынх бололтой түлхүүр байв. Лацыг задалж үзэх гэсэн боловч дугтуйн дээр “To: Paul, From:James” гэж бичжээ. Авах ёстой эзэн нь би биш юм байна гэдгээ мэдэн:

	— Та андуурсан бололтой. Энэ дугтуйн дээр өөр хүний нэр бичжээ. Би ямар ч Paul гэдэг хүн танихгүй шүү дээ. Тэглээ ч намайг James гэдэггүй. 

	Өвгөн гайхширсан нүдээр харснаа:

	— Та үнэхээр James биш гэж үү? Та Азиас ирсэн биз дээ. 

	— Тиймээ Азиас ирсэн гэхдээ James биш. Миний хайж байгаа зүйл арай өөр зүйл л дээ. 

	— Би эндүүрчээ. Тэр намайг төөрөлдүүлэхийн тулд таныг нааш ирүүлж дээ янз нь!

	— Хэн тэр вэ?

	— Хэн байх вэ манай зохиолч. Өөрт чинь баахан яршиг удчихлаа. Сайхан амраарай гээд өвгөн өрөөнөөс гарч явлаа. 

	Тэр андуурчээ. Би ч гэсэн хайж байсан зүйлээ оллоо л гэж бодлоо шүү. Хөнжилдөө ороод унтах гэсэн боловч нойр хүрсэнгүй. Дэмий хөрвөөсөөр цаг гаран болсонд босож “00” өрөө орохоор гарлаа. Ариун цэврийн өрөө нь гаднаа байдаг буудал ажээ. Ариун цэврийн өрөөнөөс гаран дээш шатаар өгстөл өвгөн:

	— Нойр чинь хүрэхгүй бол хэсэг юм яривал дургүйцэхгүй биз гэв. Би түүний өрөөнд орж буйдан дээр нь суулаа. Өвгөн ярьж эхлэхэд л түүний яриа сонирхол татав. Тэр бол Германы постмодернист уран зохиолын гол төлөөлөгч болох нэгэн зохиолчийн бичиж буй романы гол дүрийн баатар гэх бөгөөд насаараа энэ газар түүнээс төмөр хайрцаг доторх түлхүүр авахаар ирэх хүнийг хүлээж буй ажээ. Авах хүн нь зөвхөн энэ байгаа хаягаар л түүнийг олж ирэх учиртай тул хөдөлшгүй хаягтай болохын тулд дэн буудал ажиллуулах болжээ. Тэр түлхүүр, төмөр хайрцаг хоёртой хачирхалтай байдлаар холбогджээ. 

	Өвгөнийг залуу байхад нэгэн баян эрхэм түүнээр гуталдаа тах хадуулахдаа (өвгөн гуталчин байсан/ энэ түлхүүр, төмөр хайрцаг хоёрыг лацтай дугтуйны хамт өгчээ. Өөрөө уг нь биеэр өгөх байсан боловч тагнуулуудад илчлэгдэх гээд байгаа тул залуу гуталчныг удахгүй Азиас ирэх James гэх хүнд өгөхийг хүсэж хэрвээ зөвшөөрвөл богц дүүрэн алтан зоос өгнө гэсэнд ядруухан гуталчин залуу зөвшөөрч алтан зоос, төмөр хайрцагтай зүйлийг авч үлджээ. Уг нь хэдхэн хоногийн дараа л авах ёстой эзэнд нь өгнө гэж санасан боловч бүх насаараа хүлээх зүйл болон хувирчээ. Хүлээж цөхөрсөндөө хайрцагтай зүйлийг хаяад алтыг авч ямар нэг сайхан хотод очиж амьдаръя гэж бодсон ч түүнд тийм үйлдэл хийх эрх мэдэл байхгүй учир нь бүх зүйл зохиолчийн үзэг юу бичихээс хамаардаг гэнэ. Тэгээд л тэр хүлээхээр шийдэж энэ газар өнөөх алтаар дэн буудал бариулан ажиллуулах болжээ. Тийм учраас л уг романыг дэн буудлын хаягаар “Мухар гудамжны дэн буудал” хэмээн зохиолч нэрлэжээ. Өвгөний бодож буйгаар бол тэр хүн нэгэнт ирэхээсээ оройтсон эсхүл өөд болчихсон байж ч магад, үгүй бол бүх насаараа энэ газрыг эрж хайн төөрч будилсаар яваа. Тийн хайж будилсаар яваа нь зохиолын нөгөө өгүүлэмжүүдэд адал явдалтайгаар дүрслэгддэг. Бүр хэзээ ч хүн ирж авахгүй ер огтоосоо ч тийм хүн байгаагүй, түүний ийн хүлээж буй нь ч уншигчдын уншиж буй нь ч хий хоосон зүйл. Харин гэнэтийн зочин мэтээр уг романд би орж ирсэн нь ном болж хэвлэгдээгүй хэр нь долоо хоног тутмын сэтгүүлд хэсэг хэсгээр нийтлэгддэг уг романаас уйдаж эхэлсэн уншигчдыг сэргээхийн тулд зориудаар оруулж ирсэн гэнэ. Ийм уйтгартай зохиол хэр нь төдийлөн ийм төрлийн роман ойлгох мэдрэмжгүй уншигчид өнөөг хүртэл нь уншаад байдгийн гол зүйл нь дэн буудалд хоноглохоор ирсэн зочдынхоо тухай өвгөний бичдэг сонирхолтой тэмдэглэл хөтөлдөг явдал юм санжээ. 

	Би өөрийн ч мэдэлгүй герман зохиолчийн зохиол дотор амьдарч энэ дэн буудалд байх хугацаандаа зохиолчийн оюун санаагаар удирдуулж болох нээ. 

	Би түүнээс:

	— Та ингэж амьдрахаасаа залхдаг уу? гэхэд:

	— Яалаа гэж дээ. Би чинь зохиолын баатар шүү дээ. Ингэх л ёстой хойно. 

	— Танд ямар ч мэдэл, эрх чөлөө байхгүй шүү дээ. Бүх зүйл зохиолчийн санаа бодлоор... 

	— Үгүй дээ тийм биш. Тэр байхгүй бол тэр энэ зохиолын санааг гаргаагүй бол би байхгүй байсан шүү дээ. 

	— Та түүнд гомдоллох зүйл гардаг уу?

	— Түүнд биш ээ. Амьдралд бол гомдоллох зүйл байлгүй яах вэ. 

	— Би бол яасан ч ингэж амьдарч чадахгүй ээ?

	— Тийм гэж үү? Тэгвэл чи яагаад энд зохиол дотор яагаад хамт байгаа юм бэ? Чи бидний амьдрал ялгагдаад байх юм байхгүй. Чи ч гэсэн хэн нэгний зохиол!

	— Хэний?

	— Хэн байх вэ. Чамайг бүтээсэн нэгний. Чи оргүй хоосноос төрчхөөгүй биз дээ?

	— Ээж аавынхаа гэж үү?

	— Тэд чинь ч гэсэн хэн нэгний зохиол. 

	— Үгүй ээ, тийм биш. 

	— Маргах хэрэггүй дээ. Тийм. Чи зурхайд итгэдэг үү?

	— Үгүй ээ. 

	— Тэгвэл заяа төөрөгт?

	— Тиймээ итгэдэг. 

	— Тээр, харж байна уу? Тэгвэл хэн тэр заяа төөрөг гэгчийг завтай нь аргагүй зураад байж байх уу?

	— Мэдэхгүй л дээ. 

	— Мэдэж ядаад байх юу байх вэ дээ. Уйдсан бурхны л найруулан тавьж буй жүжиг юм. 

	— Жүжгээ гэж... 

	— Ингэхэд чи жүжигт дуртай юу?

	— Тиймээ дуртай. 

	— Тэгвэл абсурд жүжгийг ойлгодог уу?

	— Тиймээ ойлгохоор барах уу даа. Та бид хоёр чинь нэг хэлээр яриад байна шүү дээ. 

	— Тэгвэл эндээ түр саатаад маргааш Беккетийн театрт тавигдах “Годог хүлээхүй”-г үзчихээд явбал зүгээр юм даа. 

	— Хөөх гайхалтай энд “Годог хүлээхүй” үнэхээр тоглогддог хэрэг үү?

	— Тиймээ, тэгэлгүй яах вэ. Юуны тулд Бэккетийн гудамж билээ дээ. 

	— Үнэхээр гайхалтай. Та хамт үзэх үү?

	— Харамсалтай нь чадахгүй нь өмнө нь зөндөө үзсээн. Гэхдээ чамтай үзэхээр явсан хойгуур ирэх ёстой хүн маань ирээд явчхаж магадгүй. Би ямар энэ зохиолчийн занг мэдэхгүй биш. 

	— Тийм бол яах вэ би ганцаараа үзчихье. Харин та надад маргааш театрын хаягийг заагаад өгөөрэй. 

	— Тэгэлгүй яах вэ. Ярилцсанд баярлалаа. Одоо жаахан ч болов нүдний хор гарга даа. 

	Шатаар өгсөн өрөөндөө орж ирлээ. Орондоо орж унтахаар хэвтэхдээ түүнтэй ярилцсан бүхнээ эргэцүүлэн бодлоо. Одоо намайг хүмүүс уншиж байгаа болов уу? Хэн нэгэн намайг уншиж нөгөө нь миний дүрийг зохиолдоо хэрхэн гаргах тухай бодож суугаа гэж бодохоор нэг л сонин мэдрэмж төрнө. Эртхэн унтахаар нүдээ зөөлөн анилаа. Өглөөний нар нүүр лүү өршөөлгүйгээр тусахад сэрэхээс өөр аргагүй боллоо. Нартай сайхан өдөр болох нь. Доош бууж угаалгын өрөөнд нүүрээ угаагаад гарч ирэхэд өнөөх буудлын эзэн өглөөний цай хамт уухыг санал болголоо. Дөнгөж пийшингээсээ гарсан халуун франц талх! Амтат сүү. Голланд бяслаг. Өлсөж байсан ч гэж жигтэйхэн. Орой зургаан цагаас жүжиг тоглогдох гэнэ. Тэр хүртэл юу хийж өнгөрөөнө. Жүжгийн цаг болтол гадагшаа гарч, ирсэн газартайгаа танилцаж, дэлгүүр орж, ойр зуурын зүйл авъя гэсэн боловч ганцаараа явбал төөрөх аюултай. Харин дэн буудалд олон гийчин байхгүй учир надад зав гаргаж хамт шатар тоглонгоо олон жил зоориндоо хадгалсан дарс уухыг санал болголоо. Мэдээжийн хэрэг. Тийм зүйлсээс буцахгүй шүү. Түүний өрөөнд орж шатар нүүж эхэллээ. Их сайхан сийлбэртэй шатартай юм. Хар талыг нь Ромын цэрэг, цагаан талыг нь Грекчүүдээр дүрсэлжээ. Манай монгол шатрын сийлбэр үүнээс юугаараа дутах вэ. Би яаж ч хичээсэн дарсны амтыг нэг л мэдрэхгүй байлаа. Эгээ л ус ууж буй юм шиг. Үнэндээ ус хүртэл амттай байтал. Ямар амтгүй улаан шингэн зүйл ууж байгаа юм шиг. Харин герман эр амтыг нь шагшин шимэх зуураа Зевсийн хүү усан үзэм тариалагч Дионисийн тухай сохор дууч Хомерийн туульд гардаг хэн бүхний мэдэх домгийг ярьж өгөөд, дараа нь тэр бүр хүн мэддэггүй Дионис хийгээд амтат дарсыг магтсан магтууг дуулж сонирхууллаа. Өглөөнөөс хойш таван удаа нүүхдээ гурав хожигдож, нэг хайнцаж, нэг хожлоо. Жүжгийн цагт дөхжээ. Тэр надад сүйх тэрэг дуудуулж өглөө. Сүйх тэрэгний цонхоор Бэккетийн гудамжийг сонирхож явлаа. Гудамжны гол талбайд Дон Кихот, Санчо Панчо нарын хөшөө бүхий усан оргилуур байх аж. Театр хүрэх зам нэлээд өгсүүр. 

	Театр сонгодог зууны үеийн уран хийцтэй барилга бус жинхэнэ усан онгоцон дээр байрлажээ. Уг театр бүхий усан онгоц өмнө далайд гардаг байхдаа далайн дээрэмчдийн эзэмшилд байсан мэт сэтгэгдэл төрүүлнэ. Ганц надад ч биш харсан хэн бүхэн эргэлзэлгүйгээр далайн дээрэмчдийн хөлөг гэж хэлэх вий. Театрын нэр нь “Хүлээхүйн театр” гэх хаягтай байв. Театртаа өгсөн нэр нь үнэхээр оносон догь нэр байна шүү. Тасалбарын үнэ тавин евро гэнэ. Асуудалгүй ээ. Тавин еврогоор ийм жүжиг үзэх гар татах зүйл биш. Доторх хийц загвар, үзэгчдийн танхимд хэдэн суудал тавьснаас өөрөөр төдий л үзвэрийн зориулалттай болгох гэж хичээж засаагүй яг л дээрэмчдийн онгоц тэр хэвээрээ байгаа нь илүү ч аятайхан, ер бусын орчинд авчрах аж. Танхим хоёр зуугаад хүний суудалтай боловч ердөө тавь гаран хүн барагцаагаар байгаа бололтой. Жүжиг эхэллээ. Өө гайхалтай Владимер, Эстрагон хоёрын дүрд манай “драмын дөрвөл” гэгддэг жүжигчдийн хоёр нь тогложээ. Уг нь жүжиг Франц хэл дээр тавигдаж байгаа учраас ямар нэг Францууд л дүр бүтээх байх гэж төсөөлж байлаа шүү. Чадварлаг маш сайн тоглож байна шүү. Би энэ хоёрын тоглосон нэлээдгүй жүжгийг үзэж байсан ч анх удаагаа абсурд жүжигт тоглож байгааг нь харж байна. Хоёрдугаар үзэгдэл дээр Поццо, Лаки нар гарч ирлээ. Бас л монгол жүжигчид. Поццод ардын жүжигчин Гантөмөр, Лакид гавьяат жүжигчин Дамдин нар тоглож байна. Оносон л сонголт байна. Гэхдээ насаараа өөр чиглэлийн жүжигт дүр бүтээсэн болохоор абсурд жүжгийн барил нэг л таарахгүй байх шиг. Сайхан жүжиг үзлээ. “Годог хүлээхүй”-г абсурд театрын нэрт зүтгэлтэн Антонен Арто найруулан тавьжээ. Театрын зохион байгуулагч залууд эрхэм Артотой уулзуулах хүсэлт тавьсан ч өнөөдөр уулзах боломжгүй гэсэн бөгөөд харин маргааш энд ирж Артогийн өөрийнх нь бүтээл болох “Цусан оргилуур”-ыг үзвэл уулзуулахаа амлалаа. Гайхалтай маргааш “Цусан оргилуур” тоглогдоно. Үздэг хэрэг алдаж боломгүй боломж. Нэг өдөр ахиад дэн буудалдаа хоноглоод ирж үзэхэд яг таарна. Ээж яах вэ нэг өдөр хүлээж болох л биз. Тэртээ тэргүй олон хоног саатчих шиг боллоо. Бух тэргэнд хэдэн өдөр ч өнгөрсөн юм бүү мэд. Дэн буудал руугаа сүйх тэргээр очих гэсэн ч нэг ч сүйх тэрэг явж харагдахгүй нь. Ингэхэд ямар замаар ирснээ ч санах юм алга. Мушгиралдсан гудамжнуудаар л яваад байсан. Гол талбайд усан оргилуур байсныг л санаж байна. Гэхдээ тийшээ яаж хүрэхээ ч мэдэх юм алга. Гудамжны үзүүр дээр байгаа хаягийг харвал “Бэккетийн гудамж №29” гэжээ. За байз өвгөний ажиллуулдаг дэн буудал хэддүгээр байшин байлаа санадаггүй ээ. Лав л хаяг нь “Мухар гудамжны дэн буудал” гэж санагдаж байна. 

	Өчигдөр дэн буудлыг би өөрөө сайндаа ч олсон биш шүү дээ. Борооноос зугтаж яваад л санаандгүй олсон дог. Дэн буудал орохоор ийн будилж байгаа нь зохиолчийн хийж байгаа ажил биш байгаа. Тэр намайг эргэн дэн буудалд очуулахыг хүсвэл хэн нэгнийг гарган ирж зам зааж өгүүлэх л ёстой доо. Театр шулуун гудамжаар нэлээд өгсүүр газар дэнж дээр байрладаг учир доош уруудан алхлаа. Гадаа ахиад л бүрэнхий болж эхэлсэн байлаа. Хэзээ мөдгүй нар жаргах нээ. Өчигдөр энэ гудамжинд ирэхэд бас л нар жаргаж байсан. Харанхуйд төөрч орхисон. Одоо нар жаргаж харуй бүрий болохоос өмнө амжиж дэн буудлаа олохгүй бол өчигдрийн явдал давтагдаж болох нь шүү. Үгийн утгаар нь бодоод үзвэл мухар гудамж гэдэг бол цааш явах боломжгүй битүү гудамж гэсэн үг. Тэгэхээр шулуун гудамжнаас хажуу тийш эргэсэн гудамжийг олох хэрэгтэй. Шулуун гудамжнаас салбарласан тахир гудам хайн доош нэлээд алхлаа. Тахир гудамж дайралдахгүй л байна. Ингэхэд би ер нь энд яах гэж ирлээ. Жүжиг үзэх гэж ир лүү? Ээжийн захисан зүйлийг олох гэж яваа билүү? Аан, ээж жүжиг үзүүлэхээр явуулсан билүү? Жүжиг үзчихээд ээжийн захисан зүйлийг дараа нь хайх билүү? Бүр будилж гүйцлээ. Яалаа даа байз. Ээж нэг л өөр юм захисан даа. Яаралтай л авч очих ёстой юм даг. Гэхдээ маргааш Артогийн жүжгийг үзчихээд очиход болох байлгүй дээ. Арто шүү дээ! Өөр хаана ч түүний жүжгийг ингэж үзэх хувь олдохгүй. Нутагтаа төрөлх хэлээрээ түүний жүжгийг үзнэ гэдэг бүтэшгүй мөрөөдөл биз! Бэккэтийн гудамжаар доош уруудан алхсаар л... ашгүй хоёр байшингийн голоор гарсан мухар гудамж байхыг анзаарч түүгээр орж алхлаа. Тэр гудмаар нэлээд хэдэн метр, бараг 150-д метр газар чигээрээ алхсан боловч энэ гудамж ер мухар биш бололтой. Хэрэв мухар гудам бол хаа нэг газар очоод битүүрч төгсөх ёстой. Гэхдээ энэ гудам миний түрүүхэн алхаж явсан гудамжтай туйлын адил гудам байна. Байшингууд, байшингуудын дугаар гэхчлэн бүр гудамжны байрлал, хаана шонгийн гэрэл байсан яг тэр газарт нь байхыг нь юу гэж ойлгох вэ?

	Тахир гудамд мөн л хоёр байрны дундуур гарсан тахир гудам байлаа. Сонголт ямар байх биш мөн л тэр гудамж руу нь орж алхлаа. Бас л төгсгөл хүртэл нь алхъя гэсэн боловч уртаашаа төгсгөлгүй урт үргэлжлэх аж. Тэр гудамд мөн л тахир гудам, тэр тахир гудамд бас л тахир гудам. Гэхдээ ер мухар гудам дайралдсангүй, сүүлдээ бүр төөрч орхилоо. Уг нь дэн буудлаа олбол маргааш Артогийн жүжгийг үзчих гээд байдаг. Үзчихвэл миний судалгааны ажилд хүртэл маш том түлхэлт өгөх гээд байдаг. Гэхдээ дэн буудлаа олж чадахгүй төөрч байгаа юм чинь яаж Абсурд театрыг олох болж байна аа? Ингэж гудам гудмаар орж төөрч явсаар хэр их хугацааг энд өнгөрүүлснээ ч баримжаалахаа болилоо. За тэр жүжиг, тэр хараал идсэн дэн буудал дүүрсэн хэрэг, больж үзье. Харин удах тусам сэртхийлэл төрүүлж буй энэ төөрдөг хонгил шиг гудамжнаас хурдхан гарах минь. Ядаж байхад хүн байтугай нохой ч явж өнгөрөхгүй нь улам сэжиг төрүүлнэ. Өнөөх дэн буудлын романыг бичигч Герман зохиолч арай намайг эндээс явуулахгүй гэж шийдээд гудамжнуудын зохион байгуулалтыг зориудаар өөрчилж намайг нэг газраа л эргэлдүүлээд байгаа юм биш байгаа? Тийм байж таарлаа. Тэрнээс өөр зүйл болно гэж байхгүй. Тэр л ингэж зохиолоо бичээд байгаа байж таарах нь. Тэгээд л энэ гудамжинд амьдардаг иргэддээ “битгий гэрээсээ гар” гэж хэлж л дээ. Ингэхэд намайг энд төөрүүлэхийг зохиолч яагаад хүсдэг билээ? Аан намайг дэн буудалд ирүүлэхгүй байхыг хүсэж л дээ. Ирүүлэхгүй байх шалтгаан ч тодорхой. Дэн буудалд өөр зочин ирсэн хэрэг. Хүн ирээ л биз, би яагаад давхар байж болдоггүй билээ?

	Ямар ганц өрөөтэй буудал байгаа биш. Нөгөө олон жилийн турш хүлээсэн хүн нь ирсэн юм болов уу? үгүй ээ, үгүй тэр миний бодлоор хэзээ ч ирэхгүй. Тэр ирэхгүй байж энэ зохиол сонирхолтой болж таарна. Тэгвэл хэн ирсэн байж таарах уу? би юу хайж байгаа билээ дээ? Тиймээ, тэгэлгүй яах вэ дэн буудалд давсны худалдаачин ирсэн юм байна. Тийм болохоор яаж ийж байгаад л дэн буудлыг олох хэрэгтэй. Чшшш чимээгүй энэ бодлоо нуух хэрэгтэй. 

	Зохиолч мэдчихвэл хэзээ ч очуулахгүй. Өчигдөр гэхэд л яаж яваад ямар замаар очсоноо би өөрөө ч санахгүй байгаа шүү дээ. Тэгэхээр зохиолч дэн буудал очих замыг хэнд ч зааж өгөх сонирхолгүйг мэдлээ. Нэлээдгүй хугацааг хоорондоо ялгагдах юмгүй байшин гудамжнууд эргэлдсээр багагүй хугацааг өнгөрөөжээ. Гадаа хэдийн бүрэнхий болж. Ахиад бороо орвол яана аа. Холгүйхэн машин ч юм уу ямар нэг тээврийн хэрэгсэл дуугарах сонсогдлоо. Гудамж эргэн гарч иртэл хоёр давхар цэнхэр автобус утасны бүхээгийн ойролцоо зогсжээ. Зорчиж яваа нэг хүн нь утсаар ярьж байгаа бололтой. Гүйж очвол хөдлөхөөс нь өмнө амжих нь. Хар эрчээрээ автобус зүглэн гүйн очихын даваан дээр утсаар ярьж байсан хүн автобусанд суун хөдөллөө. Гүйсээр хаалганы бариулаас зууран, нэг гараараа хаалгыг нүдэн даган гүйтэл автобус зогслоо. Жолооч хаалгаа дэлгээд:

	— Аминаасаа дутаа юу? чамд юу хэрэгтэй юм бэ? гэж ууртай хэллээ. Англи хүн бололтой. Автобус руу орж :

	— Намайг аваад яваач! гэвэл жолооч хүйтнээр инээмсэглээд зорчигчдод хандан:

	— Залуусаа энэ тэнэгийг авч явах уу? гэж доогтой асуулаа. 

	Зорчигчдын царайг харвал намайг амьдаар минь өвчих гэж байгаа юм шиг харж байна. Энэ ч хэцүүдлээ шүү. Буруу ч юм руугаа суучихлаа даа гэж бодохтойгоо зэрэгцэн тэднийг намайг яах бол гэж болгоомжилсоор ажиглан харлаа. Би чинь бөөн хөл бөмбөгийн галзуу фанатууд дунд ороод ирсэн байна ш дээ. Гэхдээ айх юм алга бололтой Челсигийн фанатууд байна!

	Тэдэнд хандан: - Та нар чинь Челсигийн фанатууд байна шүү дээ гэтэл:

	—: Тэгээд тэр чамд ямар хамаатай юм бэ? гэж нэг нь ууртай хэлсэнд нэг халзан эр гар зангидан:

	— Энэ мууг сайн сургаж өгөөд шидчихье л дээ! гэсээр ойртон ирлээ. 

	Түүний гар далайх агшинд:

	— Би ч бас Челсигийн фанат гэж хэллээ. Халзан эр гараа буулгалаа. Бүгд намайг гайхсан шинжсэн нүдээр ажиглан харж байгаад өндөр бүдүүн эр:

	— Тэгээд чи юугаар батлах юм бэ? гэхэд нь Челсигийн сүлд дууг дуулъя гэж бодсон ч айсандаа хоолой гардаггүй. Аз болж түлхүүрний маань оосор Челсигийн логотойг санаж үзүүллээ. Тэд над руу урьдын адил харж байтал ахлагч нь бололтой нэг дунд зэргийн нуруутай, гараараа дүүрэн шивээстэй эр:

	— Одоо болно, оо залууд шар айраг өг! гэж хэллээ. Ашгүй оосрынхоо ачаар аврагдлаа. Ер нь мянга фанат гэж хэлээд ч баталж чадахгүй бол байдал хүндрэх байлаа шүү. Халзан эр намайг инээмсэглэн тэврэн авч:

	— Тавтай морил гэлээ. Хойд Лондонгийн англи эрчүүд. Жинхэнэ галзуу үнэнч фанатууд гэлээ. 

	Энэ долоо хоногийн дундуур болж өнгөрсөн “Аваргуудын лигийн” тоглолтын үеэр Италид очиж багаа дэмжчихээд Стэнфорд бриджид талбай дээрээ болох чухал тоглолтонд амжиж очихоор явж байгаа нь энэ аж. Автобус хойд Лондоны зүг хөдөллөө. Ингэж нэг “төөрдөг хонгил” гудамжнаас гарлаа шүү. Аз дайрлаа шүү. Жонны эхнэр төрөх болоод яаралтай утсаар ярихаар Бэккэтийн гудамж руу утасны бүхээг хайн орж ирээгүй бол яах байсан бол оо? Тэд Жонн хүүтэй болж нэгээр “Лондоны цэнхрүүдийн” фанат нэмэгдсэнд баярлан ууж эхэллээ. Миний дэргэд сууж яваа эрийг Dentist гэдэг аж. Их сүртэй сонсогдох авч шүдний эмч учраас ийм хочийг нөхөд нь хайрлажээ. Гэхдээ тэр одоо шүд эмчлэхээс илүүтэй шүд авдаг ажилтай болжээ. Гэхдээ түүнд ямар ч мэдээ алдуулах тариа, бахь хэрэггүй. Бас шүдээ авхуулсны төлөө мөнгө өгөх хэрэггүй аж. Зүгээр л заналт дайсны багийн фанат байхад л нударгаараа тэр үйлчилгээг хийж өгдөг гэнэ. Түүний хөгшин эцэг ч хөл бөмбөгийн үнэнч фанат гэнэ. Тэр л анх түүнийг дагуулан тоглолт үзүүлж хөл бөмбөгт хайртай болгож. Гэхдээ одоо тэд хамт ахиж хэзээ ч хөл бөмбөг үзэхээсээ өнгөрчээ. Хамт үзэх нь битгий хэл зул сарын баяраар ч уулзахгүй олон жил болж байгаа гэнэ. Учир нь гэвэл аав нь Арсеналын фанат аж. Лондон хүртэл зогсолтгүй дуулсаар, шар айраг уусаар явлаа. Харин шүдний эмч надад өөрийнхөө тухай ярьсаар бид “Стэнфорд бридж” цэнгэлдэхийн үүдэнд ирлээ.

	 


СТЭНФОРД БРИДЖИД

	 

	Автобуснаас буухад фанатуудын ахлагч Фрэнк гэх залуу өөртэйгөө ойр явахыг захилаа. Гаднах фанатуудад зориулсан бэлэг дурсгалын дэлгүүрээс наян еврогоор Жонн Терригийн “26” дугаартай өмсгөлийг худалдан авлаа. Манчестер Юнайтед Челси хоёрын энэ тоглолт энэ долоо хоногийн хамгийн чухал тоглолт тул тасалбар хэдийн дуусчихсан байлаа. Харин Фрэнк Дэнтист нар надад тасалбар олж өглөө. Аз ч намайг ивээж байна даа. Энэ том тоглолтыг бодитоор үзэх хувь тохиогоод л... Энэ орчинд тоглолт үзнэ гэдэг фанатуудын уур амьсгалыг мэдрэх үнэхээр хэлэхийн аргагүй сайхан юм. Гэртээ зурагтаар харж ганцаараа орилохоос хамаагүй дээр гээч. Ирж үзсэн зорилго минь биеллээ. Үхэж байсан улаан чөтгөрүүдийг 3:1 хожлоо. Шүүгч эргэлзээтэй шийдвэр гаргаж торгуулийн цохилт заагаагүй бол 3:0 хожих байлаа. Тоглолтын дараа Фрэнк намайг санаандгүй тохиолдлоор өөрсөдтэй нь нэгдэж Челсиг хамт дэмжсэнд талархсанаа илэрхийлж өнөөдөр дайлахаар боллоо. Бид хамт зөвхөн Челсигийн фанатууд л ордог уушны газарт орлоо. Заналт дайснаа дарсан жинхэнэ баяр энд болж байна. Бас нэг баяр уушны газарт болж байгаа нь Германы Бавари үндэстний “October fest” пивоны баяр болж байна. Би Фрэнкээс –“Лондонд юун Бавари мужийн уушны баяр болоод явчихваа гэж асуувал:

	— Алдарт Михайл Баллакийг Челсид хүчин зүтгэж байх үед нэг герман эр энэ уушны газрыг нээж зөвхөн Челсигийн фанатуудад зориулжээ. 

	Бавари үндэстний хувцас өмссөн зөөгч хүүхнүүд хоёр литрийн грушиктэй шар айргийг дөрөв, таваар нь зөөх аж. Ямар бяртай юм бэ? Эндхийн зөөгч нар шиг зөөгч бүсгүйчүүдийг өөр хаана ч харахгүй хотын элит зэрэглэлийн газруудад өндөр туяхан зөөгч охид байдаг байхаа. Тэгвэл энд махлаг настай бавари хүүхнүүд шар айраг, шарсан төмс зөөнө. Гурав, гурван шил шар айраг хоосолсны дараагаар Фрэнк бид хоёр гарах боллоо. Гарахын өмнө хуучны танил Dentist-ийг харвал хэдийн согтоод уначихжээ. Олон хүн дагуулж явах хэрэггүй гээд Фрэнк намайг Тай массажны газар дагуулж ирлээ. Тэр өнөөдөр намайг дайлж, цэнгүүлэхийг хүссэн юм. Бид тийм эртний танилууд биш хэдий ч өнөөх гайхамшигт хөл бөмбөг л биднийг анд нөхөр болгосон хэрэг. Гэхдээ түүнтэй танилцаад удаагүй мэт санагдавч би өмнө түүнийг таньдаг байсан юм шиг санагдана. Гэхдээ баттай мэдэх юм алга. Яаж ч хичээсэн түүний овгийг би ер санадаггүй. Фрэнк Ларсон, Фрэнк Тайлор, магадгүй Фрэнк Лампард ч юм билүү? За тэгээд түүний овог хэн байх нь бидний өнөөдөр зугаацаж цэнгэхэд нөлөөлөх зүйл яав ч биш л дээ. Ер нь түүний овог хэн байх хэнд хамаатай юм бэ? Гол нь түүнийг Фрэнк гэдгийг би сайн санаж байна. Энэ л чухал. Фрэнкийн хэлснээр бол энэ түүний орох дуртай газрын нэг гэж өөрөө хэлсэн юм. Энд тэр жинхэнэ таашаалыг авдаг гэдгээ сэтгэл догдлон хэлээд намайг ч бас жаргах болно гэсэн юм. Тэр энэ газрын эзэгтэй нь бололтой тавиад насны ази авгайтай нэлээд дотно байдалтай ярихыг бодвол тэд биесээ сайн мэддэг бололтой. Тэд хэсэгхэн хугацаанд ярилцаж дуусаад намайг дагуулан нэг том өрөөнд орж ирээд хамт буйдан дээр сууцгаалаа. Эзэгтэй аажуухан алгаа ташин өөрийнхөө төрөлх хэлээр юу ч юм уриалгахан хэлэхэд дээд давхрын шатнаас үзэсгэлэнт ази бүсгүйчүүд бууж ирцгээлээ. Фрэнк надад:

	—Лайлагаас бусдыг сонго гэв. 

	Лайла гэж хэн болохыг нь мэдэхгүй байлаа. Бодвол тэр нь түүний эмэгтэй бололтой. Сонголт хийх цаг ирлээ. Эр хүний дур хүсэл төрүүлэм гучаад гоо бүсгүй намайг тойрон байлаа. Гэхдээ би хэнийг нь ч сонгож чадсангүй. Харин Фрэнк надад хоёр хүүхнийг сонгож өглөө. Гэхдээ нэг нь арван зургаа орчим насны охин байв. Хүүхнүүдийн хамт өргөн ор бүхий тусгай өрөөнд орлоо. Улаан өнгийн цэцэг бүхий ханын цаастай, бүдэг гэрэлтэй өрөө байлаа. Намайг доош харуулан хэвтүүлж нэг нь нуруунд, нөгөө нь гарт массаж хийнэ. Дараа нь нуруунд юу ч юм нэг шингэн зүйл дусааж тараагаад хөхөөрөө илэв. Харин арван найм орчим насны охин нь миний өмнө нүцгэлж хоёр гараараа нэг гарыг минь барин боловсорч гүйцэж буй гоолиг биеийнхээ бүх л нандин газруудад аваачиж байлаа. Гэнэт миний тархинд хүйсээ солиулсан эр хүний тухай бодол зурсхийн орж иртэл энэ бүх сайхан мэдрэмж дур хүслийг минь хийсгэж орхилоо. Хэн тэгээд хүйсээ солиулсан гэж хэмээн өөрөөсөө асуулаа. Тай бүсгүйчүүдийн ихэнх нь хүйсээ солиулсан эр хүмүүс байдаг гэж уншиж байсан минь санаанд буулаа. Гунхсан сайхан байх тусмаа Лэдимэн байдаг гэж тэнд бичсэн байсан. Эд бол хүйсээ солиулсан эр хүмүүс гэж зөн совин маань надад сануулж эхлэлээ. Эр хүн чиний өмнө нүцгэлж, эр хүн биеийг чинь илж таалж байна гэж дотроос зогсолтгүй хэлсээр байсанд хамаг бие арзас хийгээд явчхав. Өгзөг дээр сандайлан суусан байсан хүүхнийг босгоод шалавхан хувцаслаж тэр хараал идсэн газраас гарч явлаа. Үүдэнд гарч ирээд тайвшрахын тулд тамхи гаргаж татлаа. Новш гэж золтой л эр хүнтэй унтах дөхлөө шүү. Гэхдээ тэр охин арай ч хүйсээ солиулаагүй байсан байхаа. Уг нь тэр таалагдаж байсан юм сан гэхдээ одоо өнгөрсөн хэрэг. Тамхи татаж зогсохдоо дотор Фрэнкийг орхисноо саналаа. Эргэн орж түүнийг авч явъя гэж бодсон боловч түүний сайхан мөчийг үгүй хийхийг хүссэнгүй. Гадаа чийгтэй, сэрүүн салхи үлээж, бороо шивэрч байлаа. Тэнгэрийг харвал онгойх янз алгаа. Жиндэж эхлэлээ шүү. Фрэнк ямар удаж байна аа. Түүнийг хүлээнгээ хоёр дахь тамхиа асаалаа. Ягаан дэнлүүний гудамжны эсрэг талд бөөн дуу шуугиан болов. Хоёр согтуу жуулчин эр (байгаа байдлыг нь харвал Америкууд бололтой) нэг биеэ үнэлэгч хүүхэнтэй маргалдаж байна. Ярианаас нь анзаарвал тохирсон үйлчилгээгээ үзүүлээгүйд нь хөлсийг нь дутуу өгчээ. Түдэлгүй эмсийн газрын эзэн гарч ирж маргааныг шийдэх гэж оролцлоо. Учрыг ойлгоод мань эзэн жуулчдын өгсөн мөнгийг буцааж өгөөд өнөөх гомдол дагуулсан биеэ үнэлэгчээ тэдний нүүрэн дээр босож ирэхгүй болтол нь зодчихлоо. Хажуугаар нь зөрөөд явж байгаа хүмүүс нэг ч юм хэлэхгүй зөрж байна. Бусад дэн буудлуудын биеэ үнэлэгчид ч зүгээр л цонхоороо харж байна. Хэн ч өмөөрөхгүй. Жуулчид ч бах нь ханасан бололтой яваад өглөө. Цус нөжтэй нь хольж хаячхаад эзэн юу ч болсон шинжгүй буцаад орчихлоо. Ашгүй Фрэнк гарч ирлээ. Тэр надаас яагаад охидоос татгалзсаныг асуухад зүгээр л хийхийг хүсээгүй гэж өөрөөр тайлбарлан хэлээд, саяны болсон явдлыг хэлбэл тэр ч тоож байгаа юм алга эзэн нь эд хөрөнгө бараагаа яах нь өөрийн дур гэсэн маягийн хариу хэллээ. Тэгээд Фрэнк надаас энд хэчнээн удаан хугацаагаар саатах талаар лавлалаа. Би чухал зүйл хайж яваа учир удаж болохгүйгээ хэлтэл яг юу хайж байгааг минь асууж тусалж болох зүйл байвал тус хүргэхээ хэллээ. Хэлж болох нь зөв үү, буруу юу? Хэсэг эргэлзээд надад ийн хандсаных нь хариуд түүнийг итгэж болох хүн гэж найдаад юу хайж буйгаа хэлээгүй ч цаасан дээр:- “Natri hlorie” гэж бичиж харууллаа. Гэтэл Фрэнк эндээс намайг тэр зүйлийг олохгүй харин “Solt lake” хотод очвол тэр зүйлийг олно гэв. Эндээс яаж тэр хот руу очих талаар түүнээс асуухад боомтоос гатлага онгоц тийшээ явдаг гэж хэллээ. Би түүнээс эргэж яаж “Түмэн сохрын өртөө” орох талаар асуутал тэр тийм газар огт мэдэхгүй. Магадгүй Англичууд өөрөөр нэрлэдэг байж болох юм гэж хэллээ. Энгийн ярианы хэлээр ойлголцоход бидний хувьд асуудал байхгүй ч нэр үг, газар орны нэрийн хувьд ойлголцоход бэрхшээл гарч болзошгүйг үгүйсгэхгүй л дээ. Гэхдээ үнэхээр түүний хэлсэн “Solt lake” хотод миний хайж байгаа зүйл байгаа бол очих нь зөв гэж шийдээд түүгээр боомт руу хүргүүллээ. Намайг Solt lake хотын эрэгт хүргэх бярвааз явахад бэлэн болжээ. Маш том бярвааз юм гээч. Хүн, ачаа, машинууд, автобус гээд бүгд л сайх бярвааз дээр багтаж цөхсөнгүй. Фрэнктэй салах ёс хийж гар барилаа. Түүнд маш их талархсанаа хэлээд дараа уулзахын ерөөл тавиад гатлага онгоцонд суулаа. Гатлага онгоц хөдөлсөн хойно л түүний цахим хаяг, шууданг тэмдэглэж авахаа мартсанаа санаж харамслаа. Бид ахиж хэзээ ч уулзахгүй биз ээ гэсэн зөн төрнө. Би англи эрчүүдийг хямсгар биеэ тоосон улс мэтээр төсөөлдөг байлаа. Гэхдээ тэр бол жинхэнэ Лондоны жентлэмэн байлаа. Баярлалаа Фрэнк!

	 


3-Р БҮЛЭГ
ДАВСНЫ ХОТ

	 


ЗАЛЕЦБУРГТ

	 

	Гатлага дээр надаас гадна нэлээдгүй хүн зорчиж явна. Бүгд л нөгөө эрэг хүрэхээр яваа аж. Автобус дүүрэн, бас суудлын хоёр тэргэнд хэдэн хүн. Гатлага онгоцны хашлага налан тамхи татаж байгаа хүнээс бид ямар мөрнийг гаталж буйг асуувал тэр ч мөн мэдсэнгүй. Сонин л юм. Лондоноос шууд Солт-лайк руу хүрдэг усан зам байх гэж. Энэ ямар мөрөн юм болоо? Дунай юу? Үгүй л баймаар юм. Газрын зураг дээр лав ийм мөрөн байдаггүй байхаа. Нөгөө эрэг хүрэхийн тулд одоо гучин минут шаардлагатай гэнэ. Оройн сэрүүнд их усны жаварт жиндэж эхлээд дулаацахаар автобус руу орлоо. Хоёр л сул суудал байсны нэг дээр суулаа. Хүмүүс над руу гайхширсан, эсвэл ажигласан байдалтай харах нь намайг бага зэрэг биеэ барихад хүргэв. Зорчигчдыг харвал ихэнх нь нутгийн иргэд бололтой. Гатлага эрэг дээр хүрсний дараа эл автобус зорчигчдыг хотын төвд хүргэх гэнэ. Хоёр жилийн өмнө миний зөөврийн компьютерын дэлгэц эвдэрчхээд сэлбэх эд ангийг нь авах гэж Хонгкок явж билээ. Тэр л миний хувьд хэрэгтэй зүйлээ авах гэж явсан хамгийн хол аялал байлаа. Мэдээж далимд нь амарсан л даа. Гэхдээ давс авах гэж ийм хол явна гэж бодож байсангүй шүү. Яаж буцахаа ч мэдэхгүй өмнө огт бараа сургийг нь ч дуулаагүй газруудаар явж байх гэж. Цаг, орон зайн ч баримжаагаа алдаж гүйцлээ. Би хэдэн онд оршиж байна вэ? Мэдэх юм алга. Энэ газар ирээд хэд хоногийг өнгөрөөчхөв өө? Арай эндээ насаараа үлдэх юм биш байгаа. Эцсийн найдлага Солт Лейк л болох шив. 

	Гатлага онгоц эрэг дээр ирж зогслоо. Автобус үргэлжлүүлэн цааш хотын төвийг зүглэн хөдөллөө. Хотын захын байдлаас ажвал жижиг хот бололтой. Хотын орчин нь европын хаа нэгтээ байх багашаархан хүн амтай амар жимэр хотуудын нэг мэт санагдана. Автобусанд яваа хүмүүс хэтэрхий дуугай улс юм. Европчууд их нээлттэй улс шиг байдаг ч цагаа тулахаар их дүнсгэр зожиг хүмүүс юм гээч. Хаана ирсэн талаар яриа өдөхийг хүссэн ч хэн ч ам нээх шинж алга. Автобус таван минут гаран давхиад хотын төв талбайн дэргэдэх зогсоолд ирэн зогсож бид буулаа. Төв талбайн голд хэний ч юм нэг хааны дүр бүхий морьтой хөшөө байна. Хэн гэдэг хаан юм мэдэх юм алга. Хөшөөн дээр хааны нэр ч алга. Хотын иргэд бүгд хэний хөшөө болохыг мэддэг учир нэрийг тавих шаардлагагүй гэж үзсэн бололтой. Шөнийн харанхуйд царай ч тод харагдахгүй байна. Гэхдээ надад хөзөр дээр дүр нь мөнхөрсөн дөрвөн хааны аль нэг мэт совин төрнө. Өглөө л сайтар харъя. Жижиг хотын төв гудамж шөнөдөө нам гүм эл хуль болох аж. Хамт ирсэн зорчигчид ч хаашаа ч юм явцгааж. Хаа хүрэх ёстойгоо бодож хэсэг эргэлзэн зогслоо. Талбайн ойролцоо онгорхой хаалгатай газар нэг ч алга. Дулаацах, бас дотроо халаачхаж болох ямар нэг газар олох хэрэгтэй зайлшгүй нь одоо надад тулгамдаад буй асуудал болов. Хэсэгхэн бодолхийлсэн ч өмнө энд эгээ л ирж байсан юм шиг хар зөндөө хөтлөгдөн ертөнцийн зүгээр талбайн баруун талын ташуу гудамжаар орж алхлаа. Ер нь хөдөө зэлүүд газар л биш бол хот газар аяндаа учир нь олдоно гэж би боддог. 

	Хот сууринд өссөн хэн ч тэгж л боддог биз. Харин хөдөө газрын хүмүүс эсрэгээрээ байдаг биз. Зөн совин минь зөв замаар хөтөлжээ. Хол явалгүй онгорхой байгаа уушны газар оллоо. “Piriats bar”гэсэн хаяг хаджээ. Хот газар ямар далайн дээрэмчид байдаг байна аа? Баар их олон жилийн түүхтэй бололтой “since 1836” гэж том модон самбар дээрх хаягийн доохон талд бичжээ. 

	Дотогш орлоо. Хуучны урт вандан сандлууд, модон ширээнүүд бүхий хуучин төрхөө хадгалан үлдсэн уушны газар ажээ. Цөөвтөр хэдэн хүн бааранд сууж байна. “Харийн гийчин” гэсэн харц, уур амьсгал над руу чиглэж эхлэлээ. Бага зэрэг биеэ барьсан ч бармены өөдөөс харсан тавцан ширээтэй өндөр сандал дээр суулаа. Золоор энд далайн дээрэмчид алга бололтой. Орж ирээд хэдийн суусан ч тэдний харц өнөөх “Харийн гийчин” гэсэн янзаараа харсаар л байлаа. Бармен:

	— Юу уух вэ? гэж асуув

	— Шар айраг. 

	Бармен залуу инээж:- Эрчүүдээ, энэ эрхэм шар айраг уух юм гэнээ гэлээ. Нөгөө хэд ч ёозгүй инээх нь тэр. Бармен хайнгадуухан:

	— Биднийг зочломтгой биш улс гэж битгий бодоорой. Зүгээр л шар айраг алга гэлээ. 

	Би түүнтэй маргахыг хүсээгүй ч:

	— Тэгвэл энэ торхтой чинь юу юм бэ? гэвэл

	— Тэр бол beer гэлээ. 

	— Ялгаа нь юу юм бэ? beer, шар айраг... 

	— Бид beer гэдэг. 

	— Тэгвэл beer өгөөч. 

	Бармен залуу алахыг хүссэн, тэвчээр нь барагдсан аль ч байж болох харцаар над руу ширттэл баганын цаад ширээнд сууж байсан эрсээс нэг нь :

	— Одоо хангалттай Baste! Тоглоом чинь хэтэрлээ. Залууд шар айргийг нь өг гээд надад хандан:

	— “Зочин минь битгий гайх даа. Тэр угийн л ийм зантай юм. Жаахан наргианч гэхдээ тэр нь хэтрээд байдаг юм. Хүсвэл бидэнтэй нэгдээч! Бид гурвуулаа сууж байна. Бас жаахан маргалдаад хэрэв чи кино сонирхдог бол бидний маргааныг тасалж болох юм гэлээ. Би ч дуртай нь аргагүй тэдэнтэй нэгдлээ. Залуус ном болж хэвлэгдсэн роман болоод романаар сэдэвлэн хийсэн кино хоёрын аль нь сайн тухай маргалдаж байлаа. 

	Ширээнд гурван эр виски уунгаа ийн мэтгэлцэх аж. Нэг нь өндөр туранхай улбар шар толгойтой гуч гаран насны түүний нэр Томас, нөгөө нь намхан махлаг, цайвар буржгар үстэй нөгөө хоёроосоо насаар хэд ах бололтой, түүнийг харин Смит гэдэг аж. Үлдсэн эр шар сахалтай, дундаж биетэй онцлог нь орос аялгатай ярих нь содон санагдана. Нэр нь Боря орос хүн болохыг нэр нь хүртэл батална. Бүгд цагаан арьстнууд боловч хэн хэн нь л миний таньдаг монгол хүмүүстэй их адилхан харагдана. Европ төрх, шар сахал үстэй л болохоос биш яг л миний мэдэх тэр хүмүүстэй тун төстэй аж. Бааранд ууж суугаа ихэнх эрс намайг гадуурхаж байхад зөвхөн энэ гурав л намайг хамт суухыг зөвшөөрснийг би энд суугаа бусад хүмүүсийн царай төрхийг анзаарсныхаа дараа төвөггүй ойлголоо. Энэ гурав бас надтай адил тэдний хувьд харийн хүмүүс! Сонин нь би бусад эрчүүд болон бармен залуутай адил шар арьстан, монгол аялгаар ярьдаг байхад намайг харь хүн гэж харах нь сонин санагдана. 

	Томас :

	— Миний хувьд эртний Грекийн туульсыг уншаад сууж байх нь одоо үед тохирохгүй. Харин тэрний оронд киног үзэхэд л хангалттай. Тийм киноны жишээ бол Брэт Питын тоглосон “Троя”. 

	— Тэгвэл сонгодог романы хувьд юу хэлэх вэ? Кино нь харьцангуй муу, үйл явдлыг товчилсон байдаг шүү дээ гэж Боря хэлтэл Смит:

	— Тэр зохиолуудаар хангалттай л их найруулагч кино хийсэн. Жишээ нь А. Дюмагийн “Шадар гурван цэрэг”. Заримдаа эх зохиолоосоо илүү кино нь дээр болсон байдаг. Боря:

	— Тэр бол дэлгэцийн бүтээлийн давуу тал. Зураглаач, найруулагч, жүжигчдийн чадвар дээр тулгуурласан зүйл. Ихэнх үзэгчид жүжгийн тоглолт, машин мөргөлдөх, байшин нурах мэтийн компьютер графикийн зүйлсийг үзэх дуртай байдаг. Тэдэнд тэр зохиол тийм сонин биш. Найруулагчид ч зохиолыг нь гэхээсээ киногоо үзүүштэй болгох дээр илүү анхаардаг. Тиймээс тэр зохиолын үнэ цэнэ огт байхгүй болж байгаа юм. 

	Томас: — Кинонд зориулж бичсэн зохиол, зохиолоос сэдэвлэж хийсэн кино гээд хоёр янз байдгийн ялгаа нь энэ. Зохиолоос сэдэвлэсэн киноны сайн тал нь нэгэнт хүмүүсийн мэддэг зохиол дэлгэцэд амилж байгаа нь. Нэгэнт зохиолыг уншсан хүмүүс киногоор уншаад таашаал авч мэдэрч чадаагүй зүйлээ авдаг бол эх зохиолыг нь уншаагүй киногоор дамжуулан зохиолын үйл явдалтай танилцахад хангалттай. Тэрнээс биш энэ цаг үед тийм зузаан боть уншаад сууж байх нь хэнд ч яршигтай залхуутай, цаг үрсэн зүйл. Смит:

	— Чиний хэлсэн нэг талаараа зөв ч энэ асуудал дээр харьцангуй муу зохиол, бараг л хэний ч тоож сөхөхгүй байсан зохиол маш сайн кино болсноор нөгөө муу зохиолыг бестселлер болгосон тохиолдол олон шүү дээ. Жишээ нь Харри Поттер! Томас:

	— Яг зөв. Сайн киноны буянаар л муу зохиолчийн ядмаг зохиол борлогдож дуусна. Сайн роман гэгддэг хэр нь уншихад төвөгтэй, явж өгдөггүй зохиолыг олонд хүргэж байна шүү дээ. 

	Боря: - Тийм муу зохиолыг кино болгож байгаагийн уршгаар жинхэнэ сонгодог зохиолыг биш арилжааны зохиолуудыг хүмүүс авч уншаад байгаа юм шүү дээ. 

	Ингэхэд чи юу гэж бодож байна гэж намайг байгааг ч мартаад маргалдаж байсан эрс гэнэт анзаарч асуулаа. 

	— Зохиолыг кино болгохын муу юм гэж юу байх вэ. Гэхдээ дан киног нь үзээд дэлхийн шилдэг гэгддэг зохиолуудтай уншиж танилцахгүй байх нь мэдлэг боловсролтой хүний хэрэг лав биш. Миний хувьд В. Набоковын “Лолита”-г уншихаасаа өмнө ер нь тийм зохиол битгий хэл Набоков гэдэг зохиолч байдаг гэж мэдээгүй байх даа киног үзсэн юм. Мэдээж маш сайн кино байсан миний сонирхлыг татсан. Тийм болохоор би зохиолыг нь унших хэрэгтэй гэж шидээд уншсан юм гэвэл:

	Томас, Смит хоёр толгой дохиж байна. Боря харин үл эвлэрсэн өнгөөр:

	— Тэгвэл хэзээ ч кино болох боломжгүй зохиолуудыг яая гэж бодож байна? Ж. Жойсын “Үлисс”, Прүстийн “Алдагдсан цагийн эрэлд” зэргийг жишээ болгож ярья. Кино тийм л утга зохиолоос илүү агуу юм бол эдгээр зохиолуудыг бүрэн илэрхийлж чадна гэж үү? “Үлисс кино болбол ямар завхарсан юм болж хувирах бол? Нэг ч үзэгч юу ч ойлгохгүй шүү дээ. Томас:

	— За за үүгээр кино болоод утга зохиолын тухай маргаанаа дуусгая. Нэг үгээр бол бид юунд хүрч чадахгүй гэж хэлэх гээд байна. Ноёд оо? Тиймээс илүү хүрэх гарзтай сэдвээр мэтгэлцвэл ямар вэ? Смит:

	— Тиймээ тэр нь дээр бололтой. 

	Боря сэдвийг өөрчлөн:

	— Ингэхэд бидний шинэ танил хэн сэн билээ? Хаанаас ирэв ямар зорилгоор энэ хотод саатсан билээ?

	— Би монгол хүн. Харин намайг Буяка гэдэг. Нэгэн зүйлийг хайж явсаар энэ хотод ирлээ. Томас:

	— Тэгээд хайсан зүйлээ олж чадсан уу?

	— Миний хайж байгаа зүйл энэ хотод байдаг гэж дуулаад урт зам туулж ирлээ. Одоохондоо олох нь битгий хэл хаана байдгийг нь ч мэдэхгүй явна. Смит:

	— Сонин л юм. Энэ хотод ер нь л бол гаднын хүмүүс хүрч ирээд байх нь ховор. Энэ хотод оршин суудаг гаднын хүмүүс нь ердөө л бид гурав. Бусад нь бүгд уугуулууд. 

	— Энэ хот Solt lake мөн биз дээ? Томас:

	— Үгүй ээ. Salzburg хот. 

	— Salzburg гэнээ? Смит:

	— Тиймээ Salzburg! Solt lake хотын дагуул хот л доо. Уг нь үүгээр дайралгүй шууд Solt lake орж болно л доо. Гэхдээ усан замаар бол үүгээр дайрч байж л Solt lake орохоос өөр аргагүй. Боря:

	— Гэхдээ чи Зальцбургт ирсэндээ харамсах хэрэггүй дээ. Энэ бол урлагийн ямар гайхамшигтай түүхтэй хот гээч?

	Их сонин нь Боря ганцаараа энэ хотын нэрийг Зальцбург гэж өөрөөр дуудаж байна. 

	— Та арай алдарт Вольфанг Амадей Моцартын төрсөн Австрийн Зальцбург хотод намайг ирсэн гэж хэлэх гээд байна уу?

	— Тиймээ. Мэдээжийн хэрэг энэ бол Альпийн бэлд орших, Зальц голын эрэг дээрх тэр хот мөн. Мэдээж хотын нэр болоод түүхийн хувьд шүү дээ! Ингэж хэлсэн нь ямар учиртайг та ойлгохгүй байж болох юм. Энэ хот бол нэг талаараа Зальцбург мөнөөсөө мөн. Гэхдээ нөгөө талаасаа энэ хот олон хүний мэддэг Зальцбург биш! Шал өөр Зальцбург хот юм. 

	— Үгүй би өөрийн чинь энэ үгнээс юу ч ойлгосонгүй гэж намайг гайхширан хэлэхэд Томас:

	— Олон хүний дотоод мөн чанараа харуулаагүй нууцлаг Зальцбург хотод чи ирчхээд байна?

	— За за ямар ч байсан энэ хот бол Зальцбург юм байна. Би очих ёстой Солт лайк хотод биш түүний дагуул хот болох Зальцбургт ирчхээд байгаа юм байна. Зөв үү?

	— Тиймээ. Чиний зөв. 

	— Гэхдээ энэ хотод Моцарттай холбоотой хөшөө дурсгалын зүйлс байдаг биз дээ? гэж асуухад, Боря:

	— Тэгэлгүй яах вэ. Энэ хот чинь түүний нэрээр л амьдардаг юм шүү дээ. Жилийн зургаадугаар сард жуулчид ирэхэд хамгийн таатай сар. Гэхдээ бидний байгаа энэ Зальцбургийг биш олон хүний мэдэх тэр Зальцбургийг жуулчид зорьдог юм. Энэ бол олон хүний огт мэдэхгүй тийм хот шүү дээ. 

	Би тэдэнд яах гэж энэ газар ирснээ эхнээс нь авхуулаад дэлгэрэнгүй ярьж өгөв. Бас юуг хайж яваагаа ч нуулгүй хэллээ. Нэгд нэгэнгүй болсон бүхнээ ярихад бид дөрөв гурав гурван шил шар айраг, энэ хотыхны нэрлэдгээр “beer” хоосолж, нэг цаг хорин минутыг миний ярианд зарцуулсан байв. Томас миний энэ хачирхалтай аяллыг Одессейтэй адилтган, түүний харихдаа зарцуулсан арван жилийн аялалтай харьцуулан намайг шинэ цагийн Одиссей гэж дүгнэсэн бол Смит намайг Үлисс романы гол баатар Леопольд Блумын нэг өдрийн туулж өнгөрүүлсэн адал явдалтай адил зүйлийг туулж байна гэнэ. Гэтэл Боря харин Одиссей ч, Үлисс ч үнэн хэрэгтээ нэг нэр бөгөөд Үлисс гэдэг бол Одиссейн латин дуудлага гэж хэлээд миний энэ аяллыг:- “Аль алинтай нь адилтган зүйрлэж болох гэлээ ч тэдний хэнтэй нь ч ахиж давтагдахааргүй шинэ цагийн гайхамшигт аялал юм” гэж цохон тэмдэглэлээ. Тэгээд Боря буюу Борис өөртөө тохиолдсон нэгэн сонин явдлыг ярьсан юм. 

	Тэрээр энэ хотод суурьшихаасаа өмнө Хойд туйлтай хиллэн орших Оросын Мурманск хотод амьдардаг байж. Нэгэн шөнө тэр хотынхоо нөгөө захад орших дүүрэгт байрлах үеэлийнх рүүгээ очихоор гэрээсээ гарчээ. Тэр үед Боря одоог бодоход залуу ч байж, дөнгөж л хорин нэгэн настай. Ээж нь түүнээс хэзээ ирэх тухайг лавлахад маргааш өглөө нар мандахад л хүрч ирнэ гээд гарч гэнэ. Тэгж яваад яг үнэндээ маргааш нь ирсэнгүй. Өдөр сар өнгөрч цаг хугацааны тооллоор бол бүтэн гуч хоног буюу бүхэл бүтэн нэг сар тэр гэртээ эргэж ирээгүй аж. Маргааш өглөө ирнэ гэж хэлээд шүү дээ? Гэхдээ тэр яг хэлсэндээ л буцаж иржээ. Уг нь ч бүтэн сар өнгөрчхөөд байхад ирсэн гэсэн ч яг л ээждээ хэлсэн цагтаа ирсэн гэхэд нь би үнэндээ итгэж өгөөгүй зүгээр л түүнийг бурж байна гэж бодсон юм. Гэтэл түүний түмэн зөв бол яах вэ? Тэр хойд туйлын хаяанд орших Мурманск хотын хүн шүү дээ. Яг үеэлийнх рүүгээ гарч явсан тэр шөнө “Туйлын шөнө” гэж нэрлэдэг байгалийн хачирхалт үзэгдэл болж эхэлсэн гэнэ. Бүтэн сар гарангын хугацаанд туйлд нар манддаггүй гэнэ. Өдөр хоног хэчнээн солигдлоо ч өдөр ч тэр шөнө ч тэр харанхуй шөнө хэвээрээ байдаг гэлээ. Нэгэнт л маргааш өглөө нар мандахад ирнэ гэж явсан юм чинь юу гэж шөнөөр харих вэ дээ? Тэр нэг сарын хугацаанд эд залуу насан дээрээ байсан үеэлүүд ёстой л нэг зугаацаж наргихыг үзүүлсэн юм байхаа. Боря өөртөө тохиолдсон энэ сонин явдлыг ярьсны гол учир нь миний аяллыг л тодотгож өгөхийн тулд ярьсан гэдгийг нь би сайн ойлгож байлаа. 

	Этгээд сонин аяллуудын талаарх бидний яриа энэ хүрээнд зогслоо. Харин би тэднээс энэ хотоос миний хайж буй зүйл олдох эсэх талаар лавлавал эрт цагт Заляц буюу Salz голоос давс олборлодог байж. Магадгүй түүнээс шалтгаалж Хохензальцбург цайзыг тийн “Давсан цамхаг” гэж нэрлэсэн байх л гэсэн таамгийг өглөө. 

	Мөн Salz гол урссаар Solt lake нуурт цутгадгийг мэдэж авлаа. Энэ л гол нуур хоёрын уялдаа холбоо буюу энэ хоёр хотын нууцлаг холбоос намайг энэ хотод санамсаргүй тохиолдлоор ирээгүй болохыг ойлгууллаа. Үгийн гарлаас ч гэсэн бодоод үзэхэд тэнэг ч хүн ойлгоно. Salz гол, Solt lake нуур! Дээр нь би юу хайж яваа нь тодорхой шүү дээ. Ийм нээлт хийсний дараа Альпийн нуруунд орших Австрийн энэ хотод герман хүмүүс биш монгол хүмүүс уугуул иргэд мэт амьдарч цагаан арьстнуудыг европын энэ хотод эсрэгээр нь харийн хүн гэж бодох нь гайхах юм огт бишийг ойлголоо. Энэ хот жинхэнэ Зальцбург биш нь тодорхой боллоо! Зүгээр л Хотын НЭР миний хайгуултай холбогдож энэ газар авчирчээ!

	Өөрийнхөө хийсэн нээлтээс шалтгаалсан дуу хураалт маань хамт шар айраг шимж суугаа нөхдөд минь эвгүй санагдсан бололтой Томас:

	— Чи зүгээр үү? гэж асуулаа. 

	— Тиймээ, зүгээр гэж би толгой дохисноор эргэн хуучин хэвдээ орж бид өөр сонирхолтой хийгээд маргаантай зүйлсийн тухай ярилцаж эхэллээ. Аз болоход эл уушны газар хэзээ ч хаадаггүй аж. Над шиг хонох газаргүй яваа надад таатай л хэрэг. Томас, Смит, Борис гурав ч харих бодолгүй байгаа нь сайхан хэрэг. 

	Харин уушны газар хаахгүй ажилладаг шалтгаан нь баараа “Pirates” гэж нэрлэсэнтэй нь холбоотой гэнэ. Мөн л эрт цагт эргийн энэ бяцхан хот Америкийн “Нантакет” боомтын адил эртний боомт байжээ. Гэхдээ нэг ялгаатай нь халим агнуурын онгоцнууд зогсдог боомт бус далайн дээрэмчид олсон олзоо худалддаг, хориотой бараагаа нааш цааш болгонгоо ахиж хуурай газарт гарч ирэх хүртлээ нэг сайн наргиж зугаацаж авдаг боомт байсан юм санж. 

	Энэхүү түүхийг заавал ярьсны учир учир бидний дараагийн сэдэв далайн дээрэмчид болж хувирлаа. Мэдээж бидний яриа уран зохиолд дүрслэгдсэн дээрэмчдийн тухайгаас эхэлсэн юм. Түүний хамгийн тод жишээ нь Мелвиллийн “Цагаан халим Мобидик” романы талаарх яриа бидний хамгийн их цаг авсан яриа байлаа. Энэ романаар дамжуулж далайчдын тухай болон халимын агнуурын тухай зөндөө зүйлийг мэдэж болох ч үнэн хэрэгтээ Ахаб ахмад болон түүний хөлөг онгоц далайн дээрэмчид хэзээ ч байгаагүй дээр бид санал нэгдсэн юм. Бас далайн дээрэмчдийн тухай хамгийн цуутай домог болох нуусан эрдэнэсийн тухай тэр дундаа 1600 оны сүүлээр гарсан Виллиам Киддийн эрдэнэс юм. Хааны тэнгисийн цэрэг Киддийг дээрэм хийсэн ял тулгахад түүнийг Нью-Йоркт яллагдахаасаа өмнө Лонг Айландад олзоо нуусан гэдэг домог бий болжээ. 

	Түүнийг дүүжилсний дараа эрдэнэсийг хэн ч олоогүй гэдэг. Эрдэнэсийн арлын тухай эдгээр цуурхал нь эцэстээ үлгэр домог болон яригдах болсон ч үнэндээ энэ түүх хуурамч гэдгийг өвөг эцэг нь далайн дээрэмчин байсан гэх Смит өөрийн биеэр баталсан юм. Харин ууж суусан бидэнд далайн дээрэмчдийн уудаг байсан Грог хэмээх зэрлэг нимбэгийн дарсны талаар ярих илүү сайхан байлаа. Грог гэж ярихад хамаг шүлс ялгараад эхлэхийг яана. Бармен залууд хандан:

	— Ингэхэд танайх нэгэнт “Pirates” нэртэй байж Грог яагаад зардаггүй билээ. Хэрэв зарвал та нарт ч ашигтай бидэнд ч сайхан биш гэж үү? гэж намайг хэлтэл бармен ч ууж суугаа эрчүүд ч санал нэгдэн уухайлж зарим нь алгаа ташлаа. Одоо л нэг эд намайг гадуурхахаа болих шиг. Бармен залуу Смитээс далайн дээрэмчдийн эртний дуунуудаас дуулахыг хүслээ. 

	Өвөг эцэг нь далайн дээрэмчин байсан учир тэрээр тэдгээр дуунуудыг мэддэг байжээ. Смитыг дуулж эхлэхэд эрчүүд ч даган дуулж эхлэлээ. Би үгийг нь ч аяыг нь мэдэхгүй тул амандаа даган аялахаас цаашгүй. Үүр цайтал яг л далайн дээрэмчид мэтээр найрласаар сүүлдээ бид модон ширээнүүдийг дэрлэн унацгаасан байлаа. 

	Үлээвэр хөгжим эмгэнэлийн ая эгшиглүүлэх дуунаар бид өндийцгөөлөө. Бяцхан хотын төв гудамжаар оршуулгын цуваа алгуурхан явж өнгөрнө. 

	Өчигдөр халамцсан эрсийн амнаас хотын нэр нөлөө бүхий иргэн өөд болсон тухай цухас дурдсаныг бүдэг бадаг саналаа. Би нөгөө гурваа бодвол арай л босох тэнхээтэй байснаараа босож уушны газрын угаалтуурт нүүрээ угааж сэргэж аваад оршуулгын цуваанд нэгдлээ. Ядаж бид дөрвийн хэн нэгэн нь талийгаачид хүндэтгэл үзүүлэх хэрэгтэй гэж бид шийдсэн юм. Биеэр хүндэтгэл үзүүлэх хүн нь би. 

	Оршуулгын цуваа хотын хамгийн хөл хөдөлгөөнтэй гудамжны дэргэдүүр өнгөрөхөд хүмүүс цуваанд нэгдэн хамт алхаж, ажилдаа явж байсан зарим нь түр саатан зогсож малгайгаа авч хүндэтгэл үзүүлж буй харагдана. Үүнээс харахад хотынхны хайр хүндэтгэлийг хүлээсэн, нэр хүндтэй иргэн өөд болсон нь илт. Хүмүүс дотнын хүн нь өөд болоход халаглан харамсдаг ч тэр бүр хар элгийн хүний хойноос гашууддаггүй шүү дээ. Гэхдээ талийгаач өөр хүн байжээ. Цуваанд яваа хийгээд цувааны араас сүүлчийн замд нь үдэн өгч буй бүх хүмүүсийн нүүрэнд гуниг харуусал тодорчээ. Талийгаач ямар хүн байсан юм бол оо? Би цувааны сүүл хэсэгт явж байгаа болохоор бүрлээчийн хөрөг надад харагдахгүй байлаа. Цувааг аажуухан даган явж буй хүмүүс дундуур зөрөн хурдан алхсаар цувааны урд хэсэгт ирлээ. Миний энэ тавтиргүй байдал хүмүүст хүндэтгэлгүй мэт сэтгэгдэл үлдээж байлаа. Үлээвэр хөгжимчдийн чанх арын эгнээнд хүрч ирээд хойш талийгаачийн зураг руу эргэн харлаа. 

	Хөргийн дор 1949-2010 гэж бичжээ. 61 насалжээ гэж бодохтой зэрэгцээд өчигдөрхөн л гайхаж цөхөөд байсан асуултынхаа хариуг оллоо! 2010 он. Би 2010 ондоо эргэн иржээ! Талийгаач овор багатай хүн байжээ. Тавь орчим насны хүн шиг л харагдаж байна. Нэг л танил царай! Хэн сэн билээ дээ? Санах гэж оролдлоо. Тиймээ тэр мөн байна! Вокзал дээр ярилцаад салахдаа царайг нь мартаж орхисон өнөөх бүрх малгайт эрхэм мөн байна! Царай нь санаанд нэг л бууж өгөхгүй, санах гэж зөндөө оролдсон ч чадахгүй байсан эрхмийг хөргөн дээрээс нь хараад шууд танилаа. Харамсалтай нь тэр өөд болчихжээ. 

	Үнэндээ эл эрхэм л надад маш том тус болсон шүү дээ. Одоо ч гэсэн түүнээс асууж тодруулах юм надад зөндөө л байна. Даанч тэр надад ахин тус хүргэхээсээ оройтжээ. Талийгаач надтай анхны бөгөөд сүүлчийн удаа уулзахдаа сүүлийн аялал гэж ярьж байсан нь энэ байжээ. Ядаж байхад би төөрч будилж явсаар түүний надаас хүссэн захиасыг ч биелүүлж чадаагүй л явж байна даа. 

	Миний сэтгэлд ч бас уй гуниг дүүрч эхэллээ. Тэр надад тусалж чадахаасаа өнгөрсөнд ч биш, би түүнд амжиж тус хүргээгүйдээ ч биш харин энэ цагт ховордсон сайн хүн тэнгэрт хальсанд харуусал төрж байна. Түүнийг тавьсан задгай дээвэртэй машины эргэн тойронд ойр дотнын хүмүүс нь дагаж яваа бололтой. Гэхдээ охин нь алга. Ардхан талд “Хөөрхий талийгаач төрөл төрөгсөд гээд байх хүнгүй хүн байсан даа. Эхнэр нь ч эрт өнгөрсөн. Ядаж байхад охин нь ч ирж аавыгаа үдэж өгч чадсангүй. Бодвол хэл хүргэж чадаагүй юм байлгүй дээ. ” гэх танил хоолой сонсогдлоо. Эргэн хартал миний өвөө, эмээ хоёр. Буруу харж гээд ахин сайн харлаа. Яах аргагүй мөн. Энэ хотод яагаад энэ хоёр маань байдаг билээ гэж хачирхан бодохтой зэрэгцээд “тэд чинь өнгөрөөд дор хаяж таван жил болж байгаа биш билүү? Өвөө бол бүр эрт!” гэж эргэлзээ тээнэгэлзээтэй бодож өнгөрснийг зурвасхан эргэн санахыг хичээлээ. Уг нь гайхаж балмагдах байтал би тэгж их хачирхсангүй. Тэд намайг харлаа. Би тэдэн рүү ойртон очлоо. Оршуулгын цуваанд явж байсан учраас уулзалдахдаа сүртэй дуу чимээ гаргаж, үнсүүлж, тэврэлдсэнгүй. Салах ёслолд явж байж элдэв долоон юм яриад явж яаж болох билээ. Өвөө гарыг минь чанга атгасаар, эмээ намайг сугадаж явсаар оршуулгын газар цуваа ирж зогслоо. Талийгаачийг хайрцагтай нь хамт нүхэнд хийхээс урьд хотын дарга болон бусад хүмүүс түүний хийж бүтээсэн бүхнийг дурсан яриад эцэст нь номлогч түүний гэмгүй сүнсийг бурханд даатган тэнгэрийн оронд очихыг ерөөн залбираад нүхэнд буллаа. Ахиж хэзээ ч бид түүнийг харахгүй. Хэн нэгнийг нүхэнд булах бүрд л ийм мэдрэмж надад төрдөг юм. Би түүнтэй ганцхан удаа л ярилцаж үзсэн ч тэр миний хувьд их л дотно хүн байсан мэт санагдана. Хүмүүсийн ярьдгаар урьд төрөлдөө хамаатан садан байсан мэт мэдрэмж төрнө. Гэхдээ хэн тийм байсан үгүйг батлах вэ дээ. Бид ямар урьд насныхаа ядаж нэгээхэн мөчөөс ч санаж чаддаг биш. Салах ёслол өндөрлөсөн ч хүмүүс явах гэж төдий л яарсангүй. Ойр орчмынхоо хүмүүстэй ойр зуурын яриа өрнүүлнэ. Хот газрын хүмүүс их сонин шүү. Энгийн өдрүүдэд барагтай л бол хоорондоо дайралдахгүй. Дайралдсан ч яаруу ажилтай явдгаас мэнд мэдээд л өнгөрнө. Харин тэднийг уулзуулдаг хоёрхон ёслол байдаг нь хурим, оршуулга! Хурим дээр байхдаа хосуудаас ч илүүтэй баярлаж хөөрцөглөсөн хүмүүс хамт бүжиглэж хундага тулгахаас цааш хэтрэхгүй. Оршуулга бол өөр шүү дээ. Хүмүүс хэн нэгэнтэй салах ёс гүйцэтгэхдээ л үлдэж хоцорсон танил найз нөхдөө эрхгүй хайрлах сэтгэл төрнө. Тиймдээ ч ийм газар дайралдсан танилууд аахар шаахар явган яриа ярихаас илүүтэй нэг нэгнийхээ аж амьдрал, ажил төрөлд санаа тавьж хөөрөлдөнө. 

	Өвөө, эмээ бид гурав ч ярилцав. Би тэр хоёртой эгээтэй л өчигдөрхөн уулзсан юм шиг энгийн зүйлээс яриагаа эхлэлээ. Тэднийг яагаад энд байгааг ч асуусангүй. Тэд ч намайг яагаад энд ирснийг асуусангүй. Эмээ:

	— Хэзээ нэг өдөр зориод ирэх байх гэж хүлээж л байлаа гэлээ

	Яагаад намайг энд зорьж ирнэ гэж бодсоныг нь би мэдэхгүй юм, тийм болохоор юу ч хэлсэнгүй. 

	Өвөө: - Нэгэнт одоо хүрээд ирсэн хойно. Газар дээр нь очиж сүнсийг нь амраа даа гэх нь тэр. 

	— Хэний сүнсийг амраана гэж? Би хайнгадуухан хэр нь эмээсэн өнгөөр асуулаа. Өвөө:

	— Одоо болтол хэл хүрээгүй байх гэж? Аргагүй дээ. Ор сураггүй алга болчихоор чинь хаашаа явсан гэж хэл хүргэх вэ дээ. Юутай ч ирсэн нь болж гэлээ. 

	Эмээ:

	— Бид хоёр яах вэ? Өдөр бүр шахуу л газар дээр нь ирдэг байлаа. Сүнсийг нь тайван байлгая гээд ойрын хэдэн жил ирээгүй дээ. 

	Тэдний яриа айдас төрүүлж эхэллээ. Юуны тухай яриад байгаа нь ч ойлгогдохгүй санагдана. Нэг бодлын намайг зэмлээд ч байх шиг. Нэг бодлын энд ирсэнд баярлаж ч байх шиг. 

	— Хэн өөд болчихсон юм бэ? Хэн? Битгий тойруулаад байл даа... хэн өнгөрчихсөн гэж тэвчээр алдран асуухад эмээ гараас минь зөөлөн атгаад:

	— Хэн байх вэ дээ хүү минь. Муу ээж нь өөд болоод удаж байна шүү дээ! Чамайг л мөн ч их хүлээсэн дээ... 

	Дотор харанхуйлаад л явчихлаа. Толгой эргээд л, дэлхий эргээд ч байгаа юм шиг... Үгүй ээ тийм байх ёсгүй! Яалаа гэж дээ? Хэдхэн л хоногийн өмнө надад давс захисан шүү дээ. Давсаа ч олоогүй явж байхад өнгөрчихнө гэдэг чинь юу гэсэн үг вэ? Тийм байх ёсгүй. Би гэртээ ч хариагүй явж байхад шүү дээ. 

	— Үгүй ээ. Тийм байх боломжгүй би итгэхгүй байна гэж намайг бачимдан орилоход Өвөө:

	— Аяндаа газар дээр нь очоод мэднэ дээ. Хэнд ч тэгдэг л юм. Нүдээр харахаас нааш итгэж чаддаггүй юм даа. Өвөө нь ч бас аавыгаа өнгөрсөн гэж дуулсан ч нүдээр хартлаа амьд л гэж төсөөлж явсан юм гэж учирлан хэллээ. 

	Өвөөг даган европ маягийн оршуулгын газрын нарийн жим бүхий замаар алхлаа. Манай оршуулгын газруудыг бодвол их цэгцтэй цэвэрхэн юм. Гэнэт “ээж минь сайхан л газар нойрсож байгаа юм байна” гэсэн хачин сэтгэгдэл толгойд буулаа. Юун хачин юм бодох нь энэ вэ? Нутаглуулсан газрыг нь хараагүй явж байж шүү?

	Хот жижигхэн хүн ам цөөхөн хэр нь чимээгүй хот нь маш том юм. Өвөө нэлээд алхаад ядарсан бололтой амсхийх гэж зогслоо. 

	— Хаана юм бэ? Дөхөж байна уу? гэвэл

	— Энүүхэнд л нутаглуулсан шиг санагдах юм. Будилж гүйцлээ. Сүүлийн хэдэн жил эргэж ирээгүй оршуулгын газар ч нэлээд тэлж гэж амьсгаадсаар хэллээ. Бид хоёр нэлээд хайсан ч үнэхээр олсонгүй. Арга барагдлаа. Манаачаас ч асуусан мэдэх юм алга. 

	Амьсгал хураахыг нь ч хараагүй, хайрцаг дотор амьгүй бие нь хэвтэхийг ч хараагүй, хөргийнх нь өмнө зул ассан байхыг ч хараагүй, нутаглуулсан газар дээр нь ирээгүй ч ээжийгээ өөд болсон гэдэгт зүгээр л итгэх боллоо. Өвөө, эмээ хоёр хэлсэн учир итгэх ёстой, үнэмшмээргүй байсан ч үнэн болж хувирлаа. 

	Санаанд огт бууж өгөхгүй байсан ч үгүйсгээд байх ямар ч үндэслэл надад байхгүй шүү дээ. “Хэн л хүний үхлээр тоглоом наргиан хийдэг байлаа. Тэр тусмаа хөгшчүүд!” энэ л зүйл намайг ээжийнхээ үхэлтэй эвлэрэхэд хүргэсэн юм. 

	Бүрх малгайтыг тэнгэрт хальсанд туйлын ихээр гашуудаж байтал одоо гашуудах ч, халаглах ч багадаж байна. “Зүрх сэтгэл, ухаан бодлыг зүйргүй ихээр хоосрол дүүргэж байгааг би мэдэрч байна. Бүх зүйл хоосон оргиж байна. Юу ч бүр юу ч байхгүй юм шиг хоосон, хоосноос хоосонд эзлэгдэж байна. ”

	Соломон хаан ч, Зэн буддизм ч ертөнцийг яагаад хоосон гэж хэлснийг одоо л ойлгох шиг... 

	Өвөө тамхи гарган асаагаад надад нэгийг сарвайгаад:

	— Уг нь нэг ирсэн дээр нь газар дээр нь очуулж сүнсийг нь амраая гэж санасан юм. Болсонгүй шүү гэж сэтгэл дундуур өнгөөр хэллээ. Би ч дуугүйхэн л тамхиа сорно. 

	— Хотод хайгуулчин ирсэн гэж цуураад байсан хүү маань байж шүү! гээд цааш яриагаа үргэлжлүүлэн:

	— Яаруу л ажилтай яваа байлгүй. Гэсэн ч нэг ирснийх эмээ бид хоёртойгоо хэд хоночхоод явна биз дээ? гэж найдангуй хань татангуй асуулаа. 

	Чин үнэндээ ээжийн захисныг л хурдан олоод очих гэж яарч байсан юм. Одоо яарах ч шаардлага аяндаа өөрөө байхгүй болох шив. “Ер нь захисан эзэнгүй болсон юм чинь давс ч эрж хайх хэрэггүй боллоо. Ингээд миний хайгуул өөрөө өндөрлөлөө” гэж бодогдоход ч өнөөх л “Хоосноос хоосон, бүх зүйл хоосон” гэсэн үг тархи руу шөвөг ч юм уу ямар нэг иртэй зүйлээр дүрээд авах шиг бодогдоно. “Тиймээ миний энэ аялал ч утга учиргүй дэмий зүйл, эрэл хайгуул маань ч үр дүнгүй хоосон зүйл. Хурдхан буцах минь. Миний туулсан зам, эрэл хайгуул ингээд л юу ч биш болж хувирахыг нь мэдсэн бол яах гэж ч бух тэргэнд сууж тэр балай өртөөнд буув даа. Одоо бүр өртөөнөөсөө ч хаа хол газар ирчихсэн явж байдаг. Хурдхан буцах юм сан. Бүх юм хоосон... ” Хэсэг дуугүй өөртэйгөө ярьсны эцэст:

	— Одоо хайгуулчин биш болсоон. 

	— Харин энд үлдэх үлдэхгүйн хувьд мэдэх юм алга даа, Өвөө. Яг үнэндээ хаа хүрэхээ өөрөө ч мэдэхээ болилоо. Ер нь мэдэхгүй л байсан л даа гэж үргэлжлүүлэн хэлэхдээ урьд өмнө өвөөтэй ингэж дотно санаа бодлоо хуваалцаж байгаагүйгээ саналаа. 

	За тэгээд тэгж байх боломж ч байсан биш өвөөг өөд болоход би ердөө л арван дөрөвтэй байсан шүү дээ? Ингэхэд би ээжийн араас харамсаад байна уу? Эсвэл эрлийн маань үр дүн ямар ч зорилгогүй болж хувирсанд ингэж их харамсаад байна уу? гэдгээ өөрөө ч ялгахгүй байлаа. 

	Оршуулгын газрын нэлээд гүн рүү ой модтой ойртсон хэсэгт бид хоёр ирж зогсжээ. Энэ хүртэл хайгаад олоогүй юм чинь үүнээс цааш бүр ч найдваргүй. Буцаад эмээг орхисон оршуулгын газрын хашааны гаднах машины зогсоол руу буцаж очлоо. Бүрх малгайтыг сүүлчийн замд үдэцгээсэн хүмүүс шингэрчээ. Хотын бараг л бүх иргэд ирсэн байсан даа. Дашрамд хэлэхэд талийгаач хоёр хотод зэрэгцэн амьдарч чадсан ганцхан хүн байжээ. Хоёр хотод зэрэгцэн амьдарна гэдэг юу гэсэн үг болохыг би ойлгоогүй юм. Ганцхан ойлгож байгаа зүйл нь зэрэгцэн амьдарсан нэг хот нь манай хот гэдгийг л сайн мэдэж байна. Түүний амьдралын сүүлийн хэдэн жил энэ хоттой салшгүй холбоотой ажээ. Их ч юм энэ хотын төлөө хийсэнд хотынхон талархсаар байдаг учир сүүлчийн замд нь ийн ёслол хүндэтгэлтэй үдсэн хэрэг. 

	Одоо цөөхөн хэдэн хүн л үлдэж зарим нэг үлдсэн жижиг сажиг ажил болоод, оршуулгын зардал, даатгалын талаар ярилцаж байв. Өвөө эмээгийн хамтаар хотын зүг явах гэж байтал хар өнгийн ажил хэрэгч хувцастай эр намайг чиглэн ирээд:

	— Уучлаарай та хайгуулчин мөн үү? гэж асуув. 

	Хэдийгээр би энэ хотод ганцхан хоносон ч хотын бүх хүн намайг хайгуулчин гэж мэдэх болжээ. Бааранд ууж суухад л байсан эрс цааш тарааж ярьсан хэрэг. Хот ч цөөхөн хүнтэй хойно тарж ядаад юу байх вэ. 

	Би итгэл муутайхан толгой дохитол

	— Талийгаачийн талаар тантай хувьчлан ярих хэдэн юм байна. Та зав гаргаж болох уу гэлээ. 

	Би гайхширан өвөө эмээгийн зүг харан асуух мэт харвал тэр хоёр толгой дохиод:

	— Бид түрүүлээд харьж байя. Ажил нь амжвал хүрч ирээд хэд хоноорой гээд намайг ажил хэрэгч залуугийн хамт орхин явлаа. “Харьж байя” гэнэ үү? Би гэрийг нь мэдэхгүй шүү дээ. 

	Ажил хэрэгч эрийг хэн гэдгийг нь мэдэхгүй болохоор тэгээд нэрлэчихлээ. 

	— Би буруу ойлгоогүй бол та талийгаачийг таньдаг байсан байхаа? гэж ам асуусан шинжтэй гарцаагүй байдалд оруулж буй мэт асуухад нь түүнийг шуурхай албаны мөрдөгч гэж сэжиглэлээ. 

	Юу ч дуугаралгүй урьдын адил толгой дохилоо. 

	— Миний мэдэж байгаагаар талийгаачтай уулзсан сүүлчийн хүн та болж хувираад байна гэхэд нь миний таамаг зөв бололтой гэж бодлоо. Мөн л би юу ч дуугарсангүйд тэр:

	— Тэр танаас ямар нэг зүйл хүссэн үү? Эсвэл захисан уу? гэж асуухад нь хэдийгээр талийгаач гаднын ямар ч нөлөөгүйгээр нүд аньсан ч мөрдөгч намайг түүний амь үрэгдсэнд сэжиглэж байгаа юм байна гэж бодогдлоо. Биеэ барьж хэлэх үгээ цэгнэн байж:

	— Би сайн санахгүй байна. Таны бодож буйгаар тэр надаас юу хүссэн гэж таамаглаж байна гэвэл:

	— Та болгоомжлох хэрэггүй дээ. Таныг би ямар нэг зүйлд буруутгаагүй байна гэхэд нь бага ч болов тайвширлаа. Тэр үргэлжлүүлэн:

	— Би түүний туслах, бас өмгөөлөгч нь байгаа юм аа. Байсан юм гэх нь зөв болов уу? Түүний оршуулгад оролцох гэж өглөө гатлага онгоцоор энд ирлээ. Гол нь таныг ирэх байх гэж найдсан маань талаар болсонгүй шүү гэсэн нь надад бага зэрэг гайхширал төрүүлэв. 

	— Надтай уулзах болсон шалтгаан чинь юу юм бэ? гэж эрс шийдэмгий асуухад:

	— Тиймээ, таны ингэж асуух зөв. Товчхондоо гэвэл тэр танаас нэгэн зүйлийг хүссэн юм. Нэгэн хүнд нэгэн зүйлийг өөрийн биеэр өгөхөөр Солт-Лайк хотыг зорьж явсан юм. Тэгээд замаараа өөрийн хоёрдох нутаг болсон энэ бяцхан хотод түр саатаад байжээ. Харамсалтай нь зорьсон газраа хүрэхэд нь бие нь тэссэнгүй. Өөд болохынхоо өмнөхөн над руу утасдаад танаар дамжуулж өгүүлэхийг захисан юм гээд томдуу хайрцагтай бэлэг маягтай баглаж боосон зүйлийг үзүүллээ. 

	— Та түүний хүсэлтийг биелүүлж чадах уу?

	“Тэр өмгөөлөгч нь юм бол яагаад өөрөө хүргэж өгч болохгүй гэж... ” хэмээн бодсон ч талийгаачийн сүүлийн хүсэлт гэж хүндэтгэсэндээ мөн ямар ч зорилго найдваргүй болсон намайг бага ч болов зорилготой болгохоор байсанд түүний саналыг хүлээн авлаа. 

	— Ингэхэд би хаана хүргэж өгөх ёстой юм бэ? гэхэд:

	— Солт-Лэйк хотын хаана хүргэж өгөх хаяг нь бэлгийн дээр бичээстэй байгаа гол нь оройны долоон цагаас өмнө энэ зүйл эзэндээ хүрсэн байх ёстой шүү. Энэ танд хэрэг болно гээд таван ширхэг Бенжамины хөрөг бүхий доллар өглөө. Солт-Лэйк хот руу хэзээ бол хэзээ унаа явдаг гэнэ. Өмгөөлөгч залуу унаагаар намайг хотын төвд буулгаад талархсанаа хэлээд явж одлоо. Ингэхэд тэр яагаад унаагаараа намайг хүргэж өгч болоогүй юм бол?

	Автобусны буудал дээр хайрцагтай зүйлийг алдаж уначихгүйн тулд нандигнан барьж зогсохдоо хүссэн хүсээгүй л Солт-Лэйк хотод очих ёстой юм байна гэж ухаарлаа. Миний хувь тавилан ч юм билүү?

	Автобусны буудал дээр надаас өөр хүн алгаа. Автобус өдийд явдаггүй юм байх даа? Ойролцоох байшингийн хананд байрлуулсан цагийг харвал 13:50 минут болж байна. Орой 19:00 цаг гэхэд хүргэж өгсөн байх ёстой. Ёстой ч гэж дээ ер нь хэн намайг цагаасаа хоцорч очсон түрүүлж эсэхийг хянах юм бэ? Энэ чинь даалгавар биш шүү дээ. Харин хүсэлт!

	Гэхдээ надад бүхэл бүтэн таван цаг байна шүү дээ. Зальцбург хоттой ч тухтай танилцаж амжсангүй шүү дээ. Төв талбай дээр байсан хөшөө хэнийх байсныг ч мэдэж чадсангүй. Уушны газар хамт шар айраг ууж танилцсан нөхөдтэйгөө ч салах ёс хийж амжсангүй шүү дээ. Өвөө эмээ хоёрын гэрийг ч мэдэж авч чадсангүй шүү дээ? Ээжийг нас барсан гэж л мэдсэнээс ямар өвчнөөр, яг хэзээ хаана өөд болсныг тодорхой ч мэдсэнгүй шүү дээ!

	 


ХОТЫН ДАРГЫН ӨРӨӨНД

	 

	Элдэв юм ганцаараа бодсоор миний зогсож байгаа автобусны буудал дээр хар өнгийн гоёмсог суудлын тэрэг ирж зогссоныг анзаарсангүй. Машинаас бие хамгаалагч болов уу? гэлтэй бахим биетэй, хар гоёлын шил, хослолоор гангарсан эр над руу дөхөн ирлээ. 

	Бас хэн гэгч нь вэ? гэж дотроо бодож байтал өнөөх эр:

	— Өдрийн мэнд! Та хайгуулчин мөн үү? гэж надаас асуулаа. 

	— Таны хайж байгаа хүн мөн бололтой. Намайг өчигдрөөс хойш тэгж дуудаж байгаа юм. 

	Үнэндээ бол их хачин нэр л дээ. Би ямар геологич биш. Бяцхан хотод юм амархан тархах юм аа. 

	— Таныг хотын дарга дуудууллаа. Тантай уулзахыг хүссэн юм. 

	Энэ нь надад их сонин сэтгэгдэл төрүүллээ. Уулзахыг хүсэж дуудуулсан хэр нь хар суудлын тэрэг, хар хослолтой бахим эр илгээсэн нь нэг талаараа баривчилгаа мэт санагдлаа. Тийм болохоор би гөжүүдлэхээр шийдлээ. 

	— Ямар хотын дарга билээ?

	— Манай хотын... Salzburg хотын Mer!

	— Тэр эрхэм надтай уулзах хэрэг байна гэдэгт би эргэлзэж байна. Би ч түүнийг огт танихгүй. 

	— Тиймээ, тэр таныг танихгүй. Гэхдээ таны тухай энэ ганцхан хоногт их зүйлийг мэдэж авсан учир тантай уулзахыг хүссэн юм. 

	Бие хамгаалагч гэхэд туслах шиг л сайн ярих юм гээч. 

	— Яг ямар ажил хэргийн шалтгаанаар надтай уулзахыг хүссэн тухайгаа танаар дамжуулж хэлүүлсэн болов уу?

	— Би нарийн шалтгааныг мэдэхгүй юм. Миний таамаглаж байгаагаар танд нэгэн сонирхолтой зүйлийг санал болгох гэж байгаа болов уу?

	— Харамсалтай байна. Намайг өмнө нь хотын дарга битгий хэл дүүргийн засаг дарга ч уулзалтад урьж байгаагүй л дээ. Гэхдээ би өөрийн хүндэлж явдаг нэг эрхмийн гуйлтыг биелүүлэх яаралтай ажилтай явж байна. 

	— Таны ажилд төдий л саад болохгүй болов уу? Уулзалт тийм их цаг хороохгүй гэж надаар хэлүүлсэн юм. 

	— Үнэнийг хэлэхэд энэ таны намайг авахаар ирсэн явдал яг л баривчилгаа шиг санагдаж байна. 

	— Уучлаарай тийм сэтгэгдэл төрүүлсэнд. Таныг өөрийн биеэр ирэхээс илүүтэй унаагаар очиж авах нь хүндэтгэл үзүүлж буй явдал гэж санасан юм. 

	— За тийм бол намайг эрхэм хотын захирагч дээр хүргээд өгөөч. 

	Хэсэг тандсаны эцэст ямар ч аюулгүй гэж үзээд унаанд суучихлаа. Үнэндээ би газар андуураад ирсэн жуулчин төдий. Жуулчин бадарчин бүртэй хотын дарга нар уулзаад байдаггүй баймаар юм? Энэ гоёмсог тэрэг бол “Bentley continental GT” загвар гэдгийг хараад мэдлээ. Миний санаж байгаагаар олон алдартай шоу нэвтрүүлгүүдийн шүүгч, продюсер Саймон Коул ийм загварын саарал Bentley унадаг санагдана. Өнөөх хар хослолтой эр жолоочийн хажууд сууж явснаа над руу эргэн харж:

	—Таныг олох амархан байлаа шүү гэснээ инээмсэглэв. 

	Би толгой дохиод:

	— Надад ч бас үнэндээ сонин байна. Энд байгааг яаж мэдээ вэ? Би хариугүй Солт-лэйк хот руу явах гэж байлаа шүү дээ. 

	— Харин тиймээ, ноёнтоон. Хот жижиг тулдаа л... Хотын дарга таныг оршуулах ёслол дээр харсан юм. Гэхдээ тийм газар уулзалдах тохиромжгүй гэж үзээд таныг явахаас чинь өмнө олж байгаа нь энэ. 

	— Миний явахыг бас мэдэж байсан хэрэг үү?

	Бүхнийг эд нар мэдэж байсан гэвэл хаашаа ч оргон зайлах боломжгүй болох нээ. Яасан гэж намайг алхам тутамд минь мөрдөөд байгаа хэрэг вэ?

	— Бид мэдэж байсан хэрэг бишээ. Харин талийгаачийн хуулийн зөвлөхөөс таныг энд байгааг мэдэж авсан юм. Бас явах гэж байгааг чинь. 

	Бид ярилцаж байх зуур машин хотын захиргааны байрны зогсоол дээр ирж зогслоо. Миний төсөөлж байснаар бол хотын захиргааны байр миний өчигдөр орой очсон үл мэдэх хааны хөшөө бүхий төв талбайн ойролцоо байдаг болов уу гэж төсөөлж байлаа. Гэтэл миний очихыг хүсэж байсан тэр газар байрладаг нь бүр ч таалагдлаа. “Хохензальцбург” цайз! Хамгаалагч залуу надад газарчлан явсаар хотын даргын өрөөнд хүргэж ирлээ. Цайзыг хуучны төрхөөр нь сайхан хадгалж үлджээ. Өрөөнүүдийн тааз нь өндөр, цонх нь цэлгэр өрөө нь саруулхан юм. Хотын дарга нь намхан нуруутай, махлагдуу, үс нь урдаасаа халцарч эхэлсэн нас тогтсон эр байна. Намайг орж ирмэгц босож гар барин мэндчилээд суудалд урин суулгалаа. Нарийн бичиг хүүхэн кофе оруулж ирлээ. Яриа их энгийн зүйлээс эхлэлээ. 

	— Манай эндэхийн кофе ч алдартай шүү. Бид кофегоо нунтагладаггүй юм. Шууд тэр чигт нь чанадаг юм. Бас кофены сүү ямар гээч! Манай Альпийн нурууны алаг үнээний сүү ямар тослог сайхныг. Сайн чанарын чанасан хар кофе сүү хоёр ямар гайхалтай хоршихыг нь... гээд л кофегоо магтана. Байгаа байдлыг харахад тэрээр их сэтгэлийн хөдөлгөөнтэй, хөөрүү, онгироо нэгэн бололтой. Бас тэр хотынхоо үүх түүхийн тухай ярьж эхлэлээ. Өчигдөр уушны газар ярьсан яг л тэр түүхийг... Алдарт Моцарт, Зальц гол, Бикини загварын эртний байшингууд, бидний байгаа энэ цайз, Зальцбургын урлагийн их сургууль гээд л... Үнэндээ түүний хотын энэ үүх түүх надад тийм сонин биш байлаа. Яаруу ажилтай яваа надад намайг дуудуулж уулзаж байгаа гол шалтгааныг л мэдэх нь сонирхол татаж байсныг нуух юун. Гэхдээ шууд гол яриандаа оръё гэж хэлж түүний яриаг тасалж чадахгүй нь тодорхой учир хүлээхээр шийдлээ. Үнэндээ анхны уулзалтаа хотынхоо урт сунжирсан яриа бүхий үүх түүхээр эхэлсэн намайг хотынх нь тухай бага ч болов ойлголттой болгохыг хүссэн нарийн учир бийг түүний дараагийн эхлэх сэдвээс ойлгож эхлэв. 

	— Таныг ирсэн тухай би албан ёсоор өглөө дууллаа гэж тэр үүх түүх тайлбарлах хотын музейн тайлбарлагчийн хотоороо бахдаж бахарсан хоолойны өнгөө хувирган албаны намуун өнгөөр ярив. 

	Тэрээр үргэлжлүүлэн:

	— Албан бусаар бол урд шөнө мэдсэн л дээ. Миний нэг ойрын албан хаагч таны урд шөнө байсан уушны газарт бас байсан юм. Тэгээд л тэр таны туулж яваа аяллын талаарх сонссон бүхнээ надад мэдэгдсэн. Би тантай биеэр уулзахыг хүсээд хурдхан өглөө болохыг хүлээсэн юм. Дараа нь би таныг оршуулга дээр харсан. Гэхдээ талийгаачийг хүндлээд тэр газар уулзаагүй юм. 

	Түүний намайг дуудуулсан нь зүгээр нэг аянчин бадарчнаас замын сонин дуулахыг хүссэн хэрэгт дурлагчаас огт өөр түвшний нарийн учир байх шиг санагдав. 

	— Үнэндээ таны намайг дуудуулж уулзаж байгаа нь миний гайхширлыг их төрүүлж байгааг нуумааргүй байна. 

	Хотын Мэр инээмсэглээд:

	— Тэгэлгүй яах вэ сонин байх нь. Уулзахыг хүссэн нь юу вэ гэхээр таны эрж хайж буй тэр зүйл?

	Энэ үг намайг бага гэлтгүй болгоомжлоход хүргэлээ. 

	— Би сайн ойлгосонгүй гэж намайг хэлэхэд

	— Таны хайж буй зүйл бидэнд байгаа гэж хэлэх гээд л... гэхдээ ил биш л дээ. Авахын тулд цаг нэлээд орно. Хэрэв үүнийг хийж чадвал танд ч бидэнд ч ашигтай биш гэж үү? Хуучин цагт энэ Зальц голоос давс олборлодог байсан юм. Харин олборлолт зогсоод зуун тавь шахуу жил болж байна. Хэрэв үүнийг сэргээх ажилд та хамтран зүтгэвэл бид их баяртай байх болно. 

	Хайж явсан зүйлийнхээ булангаас атгаад авлаа. Гэхдээ авахын тулд маш их цаг шаардах ажил. Тэглээ ч давс оллоо гээд хэнд хэрэгтэй юм бэ? Тийм болохоор хэрэггүй зүйлд цагаа үрэх шаардлага байхгүй шүү дээ. 

	— Таны санал маш сайхан санал байна. Өчигдөрхөн би “хайгуулчин” байсан нь үнэн. Гэхдээ өглөө болж өнгөрсөн талийгаачтай салах ёс гүйцэтгэх ёслол болж өнгөрсний дараахан би нэг аймшигт мэдээг сонссон маань намайг хайгуул хийх шаардлагагүй болгож хувиргасан юм. 

	— Тиймээ надад ч бас тун харамсалтай байна. Тантай оршуулгын газар хамт байсан хөгшид таны өвөө, эмээ хоёр гэдгийг бид мэдсэн юм. Таны хайртай дотнын хүнийг энд нутаглуулсныг хожим мэдсэн. Хэрэв та хүсвэл таны ээжийн шарилыг бид олж өгч тэнд том хэмжээний гэрэлт хөшөө босгож өгч болох юм шүү. 

	— Таны өгөөмөр сэтгэлд баярлалаа. Гэхдээ хэрэггүй дээ. Ээж минь миний зүрх сэтгэлд одоо ч амьд учир газрыг харах шаардлага байхгүй дээ. 

	— Тэр таны хүсэл. Бас нэг зүйл таныг манай хоттой холбож байна гэж бодож байна. Өглөө бидний хот даяараа салах ёс гүйцэтгэсэн тэр эрхмийг та таньдаг байсан байхаа?

	— Тиймээ таньдаг байсан. Гэхдээ тийм дотно нөхөд биш ч би түүнийг хүндэлдэг байсан юм. 

	— Тиймээ түүнийг манай хотынхон ч бүгд хүндэлдэг. Тэр манай хотын төлөө үнэхээр их зүйлийг хийсэн шүү. 

	— Надад ч бас тэр маш том тус хүргэсэн. Тэр миний аяллыг зорилготой болгосон юм. Гэхдээ би одоо ямар ч зорилгогүй нэгэн болоод байна. 

	— Та мэдэхгүй байж магад тэр манай хотын захиргаанд нэлээд олон жил ажилласан шүү. Миний хамгийн найдвартай түшмэл байсан. Хотын “Хөгжлийн газрын” дарга байсан юм. 

	— Би мэдээгүй юм байна. Тэгээд л тэр энэ хотод хүндтэй хүн байж. 

	— Тиймээ. Тэр хүндтэй нэгэн байсан, магадгүй танд ч бас түүн шиг хүндлэлийг манай хотоос авах боломж байна. 

	— Яагаад?

	— Хэрэв таныг зөвшөөрвөл түүний орыг залгахыг санал болгож байна. Өөрөөр хэлбэл түүний албыг үргэлжлүүлэн хашихыг танаас хүсэж байна?

	— Үнэхээр хүндэтгэлтэй сайхан санал байна. Гэхдээ би чинь өөр хотод амьдардаг шүү дээ. Маш хол байдаг. 

	— Тиймээ таныг ингэж хэлэхийг мэдэж байлаа. Талийгаач ч бас таны амьдардаг тэр хотод аж төрдөг байлаа. Гэхдээ энэ хотод ч бас зэрэг ажиллаж амьдардаг байсан юм. 

	Хоёр хотод зэрэг амьдрах гэдгийг би ерөөсөө өглөөнөөс хойш тэдний энэ ярианаас ойлгохгүй байна. Яаж хоёр хотод зэрэг байна гэдэг боломжгүй хэрэг биш гэж үү? Хэсэг дуугүй балмагдан суусныхаа дараа:-

	— Таны санал хүлээж авахгүй байхын аргагүй сайхан санал. Гэхдээ яарч шийдвэр гаргахаас би айж байна. Тиймээс надад бодох хугацаа өгч болох уу? Таны санал болгож буй энэ албаны дарга байсан тэр эрхэм амьд ахуй цагтаа надаас нэгэн чухал хүсэлтийг гуйсан юм. Би тэр зүйлийг заавал биелүүлэх ёстой юм. Тэгэхгүй бол хүнлэг ёсонд үл нийцнэ гэж бодож байна. Тиймээс түүний хүсэлтийг гүйцэлдүүлэхийн тулд би өнөө оройн 19:00 цаг гэхэд Солт-лэйк хотод очсон байх ёстой. Тэр захиасыг биелүүлж дууссаны дараа таны саналд хариу өгөхийг зөвшөөрнө үү?

	Хотын дарга миний ярихыг анхааралтай сонссоныхоо дараа:

	— Тиймээ таны юу ярьж буйг сайн ойлгож байна. Та ямар ч шийдвэр гаргасан бид хүндэтгэх болно. Тиймээс таны яаралтай ажлыг саатуулсан учир сая хүргэж ирсэн унаагаар Солт-лэйк хотод хүргэж өгөхийг зөвшөөрнө үү?

	Тэр маш эелдэг харьцаатай юм. Үнэндээ би тийм хүн биш энэ харьцаанаас болоод тэдэнтэй мөн ийм хүндэтгэлтэй нөгөө талаар хэт ядсан, хуучинсаг хэв маягаар харьцаж байлаа. 

	— Хэрэв тийшээ хүргэж өгвөл би маш их талархах байна. 

	Хотын дарга өрөөнийхөө үүд хүртэл гаргаж өгснөөр түүнтэй ярилцсан урт удаан уулзалт өндөрлөлөө. Намайг хүргэж ирсэн хамгаалагч эр жолооч болоод өнөөх гоёмсог Bentley машины хамт үүдэнд хүлээж байлаа. Машинд суун Солт-лейк хотын зүг хөдөллөө. 

	Замд явахдаа хотын даргын хачирхалтай саналын тухай бодсоор явлаа. Ямар нэг хүнийг чухал албан тушаал битгий хэл ажилд авахын тулд ямар өндөр шалгуур босго тавин байж тэнцүүлдэг билээ дээ? Тэгэхэд ийм түүх дурсгалтай хотын чухал албанд огт танихгүй, өчигдөрхөн л харийн хүн гэж гадуурхагдаж байсан хүнийг томилж болно гэж үү? Би ч гэсэн энэ хотыг сайн мэдэхгүй шүү дээ? Нэг талаар алдаж болохгүй санал ч юм шиг! Би өөрийн төрөлх хотдоо бүх насаараа яаж ч зүтгээд ийм том албан тушаалд хүрэхгүй байж мэдэх юм. Тийм л болоод энэ санал нэг л үнэмшил төрүүлэхгүй байгаа байх. 

	Бид Солт лэйк хот орохоор 73-р хурдны замаар явж байгааг мэдлээ. Хот доторх энгийн замаар дээд тал нь 50 км секунд хурдлахгүй байх заалт байдаг бол энэ хурдны зам эсрэгээрээ, 100 км секундээс доош хурдтай явж болохгүй. Зальцбургээс Солт-лэйк руу 100 километр яваад хүрдэг гэнэ. Тэгэхээр хурдны замаар барагцаагаар дээд тал нь хоёр цаг давхиад бид зорьсон газраа хүрэх нээ. 

	Солт-Лэйк хот нь АНУ-ын баруун хэсэгт орших Юта муж улсын нийслэл гэнэ. Ютагийн нийт хоёр сая гаруй хүн амын ная орчим хувь нь Солт-лэйк хот орчмын Васач Фронтод төвлөрч оршин суудаг тул муж улсын нутгийн ихэнх хэсэгт нь хүн амьдардаггүй гэнэ. “Юта” хэмээх нэр нь Ют хэлээр “уулын хүмүүс” гэсэн утгатай, Ют овгийнхны нэрээс гаралтай үг аж. Миний зорьж буй тэр мужийн бас нэгэн онцлог нь Нэгдсэн Улсын хамгийн их шүтлэгтэй мужуудын нэг гэнэ. Ютачуудын талаас илүү нь Есүс Христийн Хожмын Үеийн Гэгээнтнүүдийн Сүм (Хожмын үеийн гэгээнтнүүдийн сүм буюу Мормоны сүм)-ийн гишүүн байдаг бөгөөд Ютагийн соёл, шашны нөлөө нь өдөр тутмын амьдралд нь ихээхэн нөлөө үзүүлдэг талаар энэ хоттой холбоотой бүх мэдээллийг Зальцбург хотын даргын бие хамгаалагч болох хар хослолтой эр надад нэгд нэгэнгүй танилцуулж өглөө. Өмнөх очсон газар бүрийнхээ талаарх ийм дэлгэрэнгүй мэдээллийг би огт аваагүй учир надад их сонин санагдана. Одоо очиж буй энэ хот жинхэнэ Солт-лэйк биш болов уу? ч гэсэн бодол төрнө. Ер нь мөн байхыг хэн ч үгүйсгэж чадахгүй шүү дээ. Хотын тухай арван хуруунаасаа ч илүү мэдэх туршлагатай хөтөч шиг хүн байхад үгүй гэх аргагүй ч юм шиг. Тиймээс түүнд “Лавлах” гэдэг нэр өгөв. Хэрэв би түүний хотын даргын саналыг хүлээн авч Зальцбург хотод хэрвээ ажиллахаар болбол түүнийг өөрийнхөө туслахаар авахыг хүсэж буйгаа түүнд хэлбэл Лавлах маань баярлан хүлээж авлаа. Бид хэсэг ярилцаад эргээд л дуугүй явж эхэллээ. Зам торох зүйлгүй машин заагдсан хурдны дагуу давхиж буй хэдий ч хол замд ингэж дуугай явах нь надад уйтгартай байлаа. Тиймээс жолоочийг хөгжмөө асааж ямар ч хамаагүй дуу тавихыг хүссэнд энэ 73-р хурдны замаар явахдаа хөгжим сонсохгүй, утсаар ярихгүй байх гэсэн бичигдээгүй хууль байдаг гэнэ. Учир нь бидний ярьдгаар энэ зам гүйдэлтэй юм. Шөнө үүгээр давхиж буй жолоочоос туйлын их анхаарал болгоомж шаарддаг гэнэ. Долоо хоногт дор хаяж дөрвөн авто осол болдог бөгөөд тийн осол гаргасан жолооч бүрийн зам дээр нэгэн хар нохой гэнэт гарч ирдэг ажээ. Хачирхалтай нь энд золбин нохой орогнох боломжгүй газар гэж байгаа. Бидний аз болоход гэгээн цагаан өдрөөр үүгээр явж таарсан билээ.

	 


СОЛТ-ЛЭЙК ДАХЬ ХУРИМ

	 

	Дугтуйн дээр бичсэн хаяг болох Васач Фронтын Бригам Янгын гудамжинд бид ирлээ. Энэ гудамж бол хотын төв гудамж аж. Би очих ёстой газрынхаа харалдаа буулаа. Лавлах:

	— Та шийдвэрээ гаргаж манай хотод ажиллахаар болбол над руу холбоо барихад л хангалттай гээд нэрийн хуудсаа өглөө. Би ч баярласнаа хэлээд гар далласаар унаагаа буцаалаа. 

	Ахиад нэг үл мэдэх хот. Энэ гудамжинд хөл тавьсан даруйд л хараа булаасан зүйл нь маш сүрлэг цагаан харш байв. Хотын Их дэлгүүр болов уу гэлтэй ч барилгын хийц загвар нь худалдааны төв гэхээсээ илүүтэй сүм хийдийг санагдуулна. Үнэхээр сүм аж. Мормоны төв чуулган нь энд байрладаг юм санж. Сүрдмээр том байгууламж юм гээч. Гудамжинд байрлуулсан цаг харвал арван найман цаг болоход дөрвөн минут дутуу байна. Цаг гарангын хугацаа байна. Дамжуулах ёстой бэлэг бүхий зүйлээ орж өгөх газар маань хэдий хоёрхон давхар ч томоохон ресторан юм. Боодолтой бэлэг дамжуулахыг бодвол, бас урилгатай, ресторанд орох ёстой гэхээр ямар нэг баяр хүлээн авалт дээр очих нь тодорхой санагдана. Гол нь ямар учиртай баяр юм бол доо? Рестораны үүдээр орж байгаа хүмүүс харагдахгүйг бодвол хүлээн авалт өмгөөлөгчийн хэлснээр долоон цагаас эхлэх бололтой. Нэг цаг хүлээх болох нь. 

	Цаг үрэхийн тулд хоттой танилцдаг юм билүү гэж бодсон ч цаанаа л нэг саарал нэг л сонирхолгүй хот юм шиг. Гудамжаар өнгөрөх ихэнх хүмүүс замын урд байрлах өнөөх нүсэр том Мормоны сүм рүү орох нь харагдана. Сүмийг зорин явган ирэх хүмүүс, сүмийн зогсоол дээр унаагаа тавин дотогш орох хүмүүсийг эс тооцвол гудамжаар явж өнгөрөх унаа тэрэг хүн үл байна. Надад ч бас энэ сүрлэг байгууламж руу орж үзэх хүсэл төрж байлаа. Мэдээжийн хэрэг итгэл бишрэлийн хувьд биш л дээ. Гаднаа ийм сүртэй хойно дотроо ямаршуу юм байдаг бол гэсэн мэргэжлийн судлаач хүний сониуч зан төрж байна. Бас цуглаан нь ямар уур амьсгалтай болдог бол гэж бодно. 

	Гэхдээ би тэднийг “Мормончуудыг” огт мэдэхгүй ч биш л дээ. Дээхэн намайг дунд сургуулиа төгсөн аравдугаар ангид ордог жил манай байрны гурван давхарт хоёр Америк залуу нүүж ирсэн юм. Хоёулаа сурагчийн дүрэмт хувцас шиг ижилхэн хувцас өмсдөг, ижил хүйстэн юм болов уу гэж сэжиг төрүүлэхээр үргэлж хамт явдаг залуус байсан юм. Нэг тийм хар сэжгээс цаашгүй хэд хоногийн дараа биднийг байрныхаа сагсны талбайд тоглож байтал өнөөх хоёр чинь жинхэнэ Спалдинг бөмбөг барьсаар хүрч ирснээс хойш бидэнтэй сагс тоглодог боллоо. Хэл ам нэвтрэлцэх гэж нэг их асуудал болсонгүй тэд ирэхээсээ өмнө Монголоор муугүй ярьчихдаг болсон байжээ. Юутай ч ойр зуур ойлголцоод л байна. Ирсэн шалтгаан, шашныхаа тухай бага сага зүйл бидэнд аажим аажмаар ярьж өгдөг байлаа. Гэхдээ биднийг эсэргүүцэж магадгүй гэж бодсон уу яасан их л болгоомжтойгоор яриан дундаа хавчуулсхийгээд ярьдаг байв. Сагс тоглож дуусаад цангахад тэд цүнхнээсээ том савтай кола гаргаж өгдөг байлаа. Тэгсэн мөртөө уснаас өөр юм уудаггүй гэнэ. Цай, кофе, сүү алийг нь уудаггүй. Шашинд хориотой бузар зүйл гэнэ. Тэгсэн хэр нь кола уух нь их сонин яагаад харин кола ууж болдгийг нь асуувал “кола гоё” гэнэ. Тийм л сонин нөхөд байж билээ. Харин тэр үед Христийн өөр сүмд явж эхлээд байсан хожим пастор болсон нэг найз маань тэднийг үздэггүй байлаа. “Бурхны үгийг гажуудуулсан хүмүүс, гаж урсгал” гээд л... Тэр “гаж” гэсэн үг нь эрээлж цээрлэхгүй хамт сагс тоглодог байсан бидэнд гэнэт нэг л эвгүй санагдаад явчихдаг байсан юм. Сүүлд бүр тэднээс холдох цэрвэх болсон нь манай ангийн нэг охин тэдний Мормоны сүмд нэлээд явсныхаа дараа “бурхантай уулзана” гээд таван давхраас үсэрчихсэн явдал юм. Харин Христийн өөр сүмд явж байсан найз маань үсэрч үхэх нь битгий хэл их л хүмүүжилтэй болоод эхэлж байсан дээхний дурсамж гэнэт бодогдлоо. Тэр үсэрч үхсэн ангийн охин гэнэт бодогдсоноос болоод Мормоны сүм рүү орж үзэхээ болихоор шийдлээ. 

	Нэг тамхи асаагаад гудамжны сандал дээр сууж татаж дуусгаад ресторан руу харвал эхнээсээ хүмүүс увж цуваад орж эхэлсэн байлаа. Зочид дөнгөж эхнээсээ ирж байхад зочин биш би юу ч эхлээгүй байхад орох нь дэмий санагдаад ахин арван таван минут өнгөрөөлөө. Хүмүүс нэлээд орчихлоо. Одоо л оръё гэж бодоод рестораны гадна зогсох хаалгачид урилгаа үзүүлээд дотогш орлоо. Гэхдээ шууд хүлээн авалтын заал руу орох гэснээ түр азналаа. Эрчүүдийн угаалгын өрөөнд орж нүүрээ хүйтэн усаар норгож, дараа нь сэнс рүү нүүрээрээ тонгойж хатаачхаад ямар ч баяр дээр хэнд ч юу ч өгөхөө мэдэхгүй ч гол танхим руу орлоо. 

	Дугуй тойрог болгон зассан ширээнүүд дээр зочид сууцгаажээ. Хүлээн авалтын гол эзэн нь хэн болохыг мэдэхээр хоймор талд тусгайлан баярын ширээ рүү харлаа. Харсан даруйдаа л би цочирдлоо. 

	Бие маань аажмаар суларч, өөрийгөө хянах чадваргүй болж эхэллээ. Арай үгүй байлгүй дээ! Үгүй ээ ийм юм байх ёсгүй биз дээ? Ийм юм байж болно гэж үү? Хуримын цайллага! Миний багын хамгийн сайн найз Батаагийн, бас миний хайрт, миний сүйт бүсгүй Урангоогийн хуримын цайллага! Тэр хоёрын хурим дээр би ирчихжээ. Үгүй ээ энэ чинь юу болоод байна? Ямар гэгчийн тавилттай жүжиг өрнөөд байна аа? Үнэн гэж үү дээ? Ээ бурхан минь энэ бас ингэж таарах гэж байдаг аа... ? Тийм байна! Түүний хэлсэн! Бүрх малгайтын надад “Түмэн сохрын өртөө” хүрэх бух тэргэнд суухаас өмнө хэлж байсан үгсийг төвөггүй саналаа! Түмэн сохрын өртөө орох бүрдээ ягаан даашинз өмсдөг гэх охин нь Урангоо юм байна. Үнэхээр охин нь гэж үү? Яах аргагүй тэр ягаан даашинз өмсчихсөн байна ш дээ! Талийгаач охиныхоо л хуримд явж байж даанч... Тэгэхээр тэр миний хадам эцэг байсан байна шүү дээ. Яагаад тийм дотно санагдаад байсныг одоо л мэдлээ. Яагаад бас өртөөн дээр царай нь тод харагдаагүйг ойлголоо. Хэдийн нь би гол танхимаас гарчихсан эрчүүдийн бие засах өрөөнд сууж байгаагаа сая сэхээрлээ. Үнэн гэж үү? Ийм юм байх ёсгүй биз дээ? Хэдийдээ Батаа, Урангоо хоёр танилцчихдаг байна аа? Найз охин гэрийнхэнтэй дасаагүй гэж яриад байсан муу хөгийн новш! Батаа миний найз арай ч дээ! Би эргэж яасан ч орж чадахгүй буцаад явсан нь дээр хаашаа ч хамаагүй. Эргээд Зальцбург ч юм уу? Эндээс л явъя. Гэхдээ дамжуулж өгөх ёстой зүйлээ яах вэ? Хараал идсэн энэ боодолтой бэлгийг яах вэ?

	Тэр бүхнийг мэдэж байсан гэж үү? Бүрх малгайт, хадам эцэг болох хүн маань энэ бүхнийг мэдэж байсан гэж үү? Надад бүхнийг нуулгүй хэлсэн нь, заавал надаар бэлгээ дамжуулахыг хүссэн нь... Үгүй, үгүй тэр мэдээгүй яалаа гэж мэдэх вэ дээ. Ядаж л тэр намайг огт таниагүй шүү дээ. Тэгэхээр энэ бол цэвэр тохиолдол, холион бантан. Ямар утгагүй зүйл. Би энэ бүхнийг бодож чадахгүй нь, толгой минь ачааллаа дийлэхгүй нь, хариугүй тархи задрах нээ. Хэрэггүй ийшээ ирж. Өөд болсон өвөө, эмээ хоёр дээрээ хэд хонодог байж! Ээж минь та бас яагаад өөд болчхов доо? Ийм хэцүү үед яагаад намайг орхиод явчхаж байгаа юм бэ? Та л давс захиагүй бол би энд ирэхгүй л байсан шүү дээ. 

	Хэсэг хугацааны дараа нэлээд тайвширлаа. Саяхан л буцаж явахын түүс болж байсан бол одоо хаанаас ч юм их зориг зүрх ч төрөөд ирлээ. Хувцас хунараа янзалж засаад нэг сайн амьсгаа аваад хүлээн авалтын танхим руу эргэн орлоо. 

	Шууд л хосуудыг чиглэн алхсаар очлоо. Аль аль нь л намайг харж чадахгүй далдичин байхыг анзааран алхсаар тулж очлоо. 

	— Баяр хүргэе гэж гараа Батаа руу сунгатал:

	— Баярлалаа гэж сулхан дуугараад:

	— Уг нь чамайг урьж хуримын гэрч хийлгэхийг хүссэн ч чи олдсонгүй гээд яриагаа цааш үргэлжлүүлэх гэхэд нь таслан:

	— Амаа хамхи! гэж ширүүхэн хэлээд Урангоод хандан:

	— Өнөөдөр чиний мөрөөдөж явсан хуримын даашинз өмсөж, гартаа цэцэг барих чинь биелсэн тэр өдөр чинь биз дээ? Аз жаргалтай байна уу? гэж ёжлонгуй хэлтэл тэр дуугарч чадсангүй. 

	— Алив бүжиглэе. Бүжиглэнгээ хэлэх чухал юм байна гэвэл тэр Батаагийн дэргэд биеэ барин юу ч хийхээ мэдэхгүй байгаа нь илт байлаа. Батаа ч олон ах дүүс, зочдынхоо өмнө сүйт бүсгүйгээ хуучин найз залуугийнх нь гарт тэврүүлэн бүжиглүүлэхийг хүсэхгүй байгаа нь түүний төрхөөс мэдрэгдэж байсан учир түүнд би:

	— Чи багынхаа найзаас эхнэрээ харамлахгүй юм байгаа биз дээ гэвэл

	Тэр юу хэлэхээ мэдэхгүй хэсэг дуугүй байснаа:

	— Заавал намайг ингэж гарцаагүй байдалд оруулах ямар хэрэг байгаа юм бэ?

	— Тэгвэл та хоёр намайг тэрнээс ч долоон дор байдалд оруулж байна. 

	— Ойлгосонгүй яаж тэр вэ?

	— Өө за, чи бүр ингэж ярьж байгаа юм уу? Эсвэл сүйт бүсгүй чинь өмнө надтай сүй тавьсан байснаа чамд хэлээгүй хэрэг үү? гэвэл:

	— Анхандаа Урангоо ч тэр, би ч тэр аль аль нь чамтай ойр дотнын хүмүүс болохыг нь мэдээгүй байснаа хэлэх нь зөв биз. Гэхдээ тэр бүхэн нэгэнт өнгөрсөн явдал. Одоо тэгээд юуг нь өөрчилж чадах юм бэ? Бүх юм оройтсон. 

	— Чи надад бүр ингэж хандаж байгаа хэрэг үү? Яах вэ би энэ зүйлтэй тооцоо бодох гэж ирээгүй. Та хоёр дээр ч ирнэ гэж санасангүй хэрвээ мэдсэн бол ирэх ч үгүй байсан юм. 

	—Урангоо чи надаас урвасан чинь нэг хүнээс нүүр буруулсны хажууд багахан зүйл байж болох юм. 

	— Хэний? гэж Урангоо эмээнгүй асуулаа. 

	— Хэн гэдгийг нь чи баярлаж хөөрцөглөхдөө мартчихсан уу? Энд хэн байхгүй байна? Чи хэнийг байгаасай гэж хамгийн их хүссэн юм бэ? Аав чинь яагаад ирээгүйг чи мэдэх үү?

	Түүний царай хувьсхийгээд л явчихлаа:

	— Юу болсон юм бэ? Чи мэдэж байгаа бол хэл л дээ?

	— Би энэ бүгдийг мэдсэн бол ирэхгүй байсан юм. Гэвч түүний чамд дамжуулахыг хүссэн зүйлийг өгөхөөр ирсэн юм гэж хэлээд түүнд боодолтой зүйлийг өгөөд үүд чиглэн алхлаа. 

	Гарч явтал араас тэр уйлсаар гүйн гарч ирээд юу болсныг хэлж өгөхийг гуйлаа. Би түүнд болсон бүхнийг хэлтэл тэр насан туршдаа харамсаж явах буруу шийдвэр гаргаснаа хэлж бас надаас чин сэтгэлээсээ уучлал гуйгаад намайг өөрийг нь эндээс авч явж эцгийнхээ газар дээр дагуулж очихыг гуйлаа. Түүний надад хийсэн тэр бүхнийг бодохоор би Урангоог харахыг ч хүсэхгүй байсан ч талийгаачийг бодсондоо зөвшөөрлөө. Харин тэр Батаад мэдэгдүүлэхгүй зугтъя гээд харин ийм байдалтай буюу нэг талдаа болор шаахай, нөгөө хөлдөө гэрийн углааштай хол явж чадахгүйгээ хэлээд дотогш сэм орж хувцсаа сольчхоод гарч ирэх хооронд намайг унаа олоод замын эсрэг талд хүлээж байхыг хүслээ. Би түүний хэлсэн бүхнээр хийхээр шийдлээ. Хэчнээн үзэн ядаж байсан хэдий ч эмэгтэй хүний нулимс юуг ч өөрчлөх увдистайг мэдлээ. Унаа ч уг нь дуудахад л ирнэ л дээ. Надаас Лавлах гэдэг нэр авсан хар хослолтой эр. Гэхдээ Зальцбургээс наашаа ирэх гэж дор хаяж хоёр цаг болно. Харин цаг бага байна шүү дээ. Тиймээс нэгэн таксиг зогсоож явахаар тохироод түүнийг хүлээлээ. Арваад минут хүлээсэн ч тэр гарч ирсэнгүй. Тэр шийдвэрээ өөрчилчихсөн юм болов уу? Эсвэл Батаа мэдчихээд гаргахгүй байгаа юм болов уу? Юу ч болсон гэсэн дотогш орохоос өөр аргагүйд хүрч таксины жолоочийг ахиад тавхан минут хүлээхийг гуйгаад дотогш орлоо. 

	Хаалгаар оруут л Батаагийн Германд хамт байсан найз Тулгаа өөр бас нэг том биетэй залуу хоёр хоёр талаас барьж аваад нэг жижиг өрөө рүү чирч орууллаа. Өрөөн дотор Батаа байж ядсан шинжтэй сууж байна. Тэр:

	— Хөгшөөн байдлыг ингэж хүндрүүлэх ямар хэрэг байгаа юм бэ? Чи найздаа саад болохгүй ингээд л яваад өг тэгэх үү? Найз нь гуйж байна. 

	— Одоо гэнэт найз гэдгээ санав уу? Би чамайг ийм гэж ёстой санасангүй. 

	— Чи тэрэнд ямар нэг хайрцагтай зүйл өгснөөс болоод тэр гэрлэхээ болих гээд байна. Чи ойлгож байна уу? Тэр сая оргох гэж байна! Би энэ олон хүний өмнө шившиг болж хоцрохыг хүсэхгүй байна. Чи аавыг минь ямар хүн бэ гэдгийг мэднэ. Би аавынхаа нэрийг сэвтээмээргүй байна. Тэгэхээр чи зүгээр л яваад өг тэгэх үү? Би чамд хүссэн мөнгийг чинь өгье!

	— Хөөх чи бүр ийм дээрээ тулсан уу? Надад чиний мөнгө хэрэггүй. Надад үнэндээ Урангоо ч хэрэггүй. Ийм юм болсон болоогүй надад хангалттай их асуудал байна. Гэхдээ түүний эцгийн гуйлтыг хүндэтгээд би энд ирсэн. Тэр зүйлээ өгчхөөд л далд ороод өгөх байлаа. Гэхдээ одоо үгүй. Чам шиг ийм хүнээ алдсан новшид хэзээ ч би Урангоог орхиж явахгүй мэдэв үү?

	— За чи бүр гөжүүдлэхээр шийдэж байгаа юм уу тээн? Амь голтой байгаа дээрээ бас хэдэн цаас аваад явсан чинь дээр байсан юм даа. 

	— Чи яавал яа. Гэхдээ би Урангоогүй хаашаа ч явахгүй. 

	— Чи намайг зочдын минь өмнө шившиг болгож гүйцлээ. Бүр доромжлогдож дуусаагүй дээрээ асуудлыг нэг мөсөн шийдсэн нь дээр бололтой гэлээ. 

	Түүний энэ зоримог зан намайг тулгамдуулж орхисон ч надад ч бас түүнээс хулчийгаад байх шаардлага байсангүй. Би ч бас түүнтэй хийх хувийн тооцоо бий болсон хойно:

	— Тэгээд чамд ямар санал байгаа юм бэ дээ? гэж би сэтгэл хөдлөлөө даран байж аль болох тайвнаар ёжилсон өнгөөр асуувал:

	— Зочид анзаараагүй байгаа дээр чимээгүйхэн арын хаалгаар гаръя. Тэгээд далайн эрэг дээр очиж асуудлаа шийдье. 

	Юун далай билээ? Хаана байдаг ресторан болоод хойд хаалгаар нь гараад шууд далайн эрэг очдог билээ. Гэхдээ далайн эрэг дээр асуудлаа шийднэ гэдэг тохиромжтой газар шиг санагдлаа. Тиймээс түүний энэ саналыг толгой дохин хүлээж аваад араас нь даган алхлаа. 

	Бид хоёрыг дагалдан нэг л хүн хамт явж байгаа нь түүний найз Тулгаа байлаа. Өөр ямар ч гэрч байхгүй. 

	Тэр хэлж байна:- Энэ тулаанд хэн дийлсэн нь түүнийг аваг! Тохирох уу? гэж байна. 

	Энэ үг надад нэг л сүржин, хайр сэтгэлийн ээдрээтэй кино жүжгүүдийн харилцан ярианы хэсэг шиг эсвэл дунд сургуулийн хүүхдийн үг шиг л туслаа. 

	Миний сүйт бүсгүйг булаасных нь төлөө түүнийг сургаж өгөх нь л миний хувьд болоо. Тэрнээс биш ялагч нь бүсгүйг эзэмшинэ гэсэн мөрий надад нэг л хэтрүүлэгтэй юм шиг. Гэхдээ түүний юу сэдсэнийг мэдсэн хойноо л хэлсэн үг нь хоосон сүржин үг биш болохыг ойлголоо. Тулгаа жижиг төмөр хайрцгаас хоёр буу гаргаж ирлээ. Тэгээд халз тулааны дүрмийг танилцууллаа. Хоёр буу хоёулаа сумтай. Шодоод дийлсэн нь түрүүлж буудна. Аль аль нь өрсөлдөгчөө онохгүй бол ахиж эхлэх ажээ. Сонгодог утгаараа халз тулаан хийх нь ээ. Бүр хамгийн анх найзалж нөхөрлөсөн багын найзтайгаа шүү. Энэ явдлыг Урангоо мэдвэл хэчнээн сэтгэл догдлох бол? Эр улсууд өөрийнх нь төлөө нэгнээ хөнөөх гэж байна шүү дээ. Хэнийх нь талд орж амьд үлдээсэй гэж дотроо залбирах бол? Түүнээр шүүгч хийлгэсэн бол тулааныг хамаагүй сонгодог болгох байлаа. Гэхдээ тэр хэн нэгнийх нь амины үнэтэй хүүхэн мөн гэж үү? Би одоо бүх юм оройтоогүй байгаа дээр Батаад хэлж энэ тулаанаас татгалзаж болно шүү дээ. Заавал нэг нь үхэх ёстой гэж үү? Дотор бага гэлтгүй айдас байвч далайн давлагаа, намуухан салхи, энэ орчин намайг эр зоригтойгоор үхэхийг өдөөн дуудаж байна. Буугаа сонголоо тэр ч бас. Миний буу ковбой эрсийн хэрэглэдэг эргэдэг магазинтай Колти гар буу байна. Зэрлэг өрнөдөд ирсэн мэт сэтгэгдэл төрж байна. Тулгаа зоос барьж ирээд:

	— Тоо юу? Сүлд үү? гэж надаас асуулаа. Би:

	— Сүлд гэв. Зоос хаяад эргэн автал сүлдээр буусан байлаа. Нуруу нуруугаараа харан зогсоход Батаа:- Сайн чиглүүлж байгаад буудаарай. Чамд нэг л боломж байгаа шүү гэлээ. Нэг төрлийн сэтгэл зүйн дайралт. Аль алин нь хойшоо арван алхам алхсаны дараа буугаа цэнэглэлээ. Батаа миний буудахыг хүлээж зогсоно. Бүрэнхий боловч сарны гэрэлд юм бүхэн тов тод харагдаж байлаа. Харин би анх удаагаа буудаж үзэх гэж байна. Буудахын өмнө нэг кино санаанд орлоо. Яг ийм халз буудалцдаг нөхөр сайн цэцтэй буудахын нууц нь амьсгалаа түгжээд чичрэхгүй байх явдал гэж кинон дээр ярьж байсан нь санаанд орлоо. Түүн рүү шагайхдаа санаанд орсон киноны үгийг хэрэгжүүлээд гохоо дарлаа. Далайн давлагааны чимээнээс өөр чимээ аниргүйг эвдэн буун дуу тасхийлээ. 

	Юу болсныг харж чадахгүй нүдээ анилаа. Эргэн нээвэл найз маань хөсөр унасан байлаа. Би яллаа. Гэхдээ дотнын найзгүй боллоо. Яагаад ч юм хүн алчихсан хэр нь, найзыгаа буудчихсан мөртөө айх эвгүйрхэх мэдрэмж төрөхгүй хэзээний л хийх ажлаа гүйцэтгэсэн хүн шиг мэдрэмж төрж “Тэр шангаа хүртлээ” гэсэн бодол намайг зөвтгөж байлаа. Тулгаа хүрч ирээд:

	— Чи шударга тулаанд яллаа гэж хэлээд:

	— Одоо харин түүнийг хурдан булах хэрэгтэй гэв. Тэгээд бид эргийн элсийг тийм их биш ч хэрдээ гүн ухаад ухсан нүх рүүгээ түүний амьгүй цогцсыг шидэж орхиод эргүүлэн буллаа. 

	Үхсэн ч гэсэн хүн юм хойно үг хэлэх хэрэгтэй байх гэж үзээд хоёулаа түүний дурсан товчхон салах үг хэлээд, талийгаачийг хүндэтгэн нэг минут дуугай зогсоод оршуулах бэсрэг ёслолоо дуусгалаа. Уг нь бид хоёроос олон хүн түүний оршуулах ёслолд ирж болох байлаа. Энүүхэнд харагдаж байгаа ресторанд түүний хуримын найрт ирсэн хамаатан садан, найз нөхөд нь дүүрэн байсан л даа. Бас үлээвэр хөгжимчид. Гэхдээ одоо яая гэхэв. 

	Тулгаа рестораны зүг явахдаа миний гарт шодсон зоосоо атгуулаад явлаа. Зоосыг хартал хоёр тал нь хоёулаа сүлд байх ажээ. Одоо Урангоо минийх болсон. Батлах гэрээслэлийг ч бид өмнө хийж амжсан юм. Тулгаа тэр гэрээслэлийг найр луу орохдоо Урангоод өгөх биз ээ. Харин би ирүүл тулаанд ялан байж авсан бүсгүй рүүгээ орохоор тэгтлээ их яарсангүй. Бүр өнөөдөр ч уулзмааргүй санагдлаа. Маргаашаас Зальцбург орж болох биз. Тэглээ ч түүнд одоо саад болох хүнгүй болсон. Түмэн сохрын өртөөн дээр бууснаас хойших хоёрдох оршуулга, гурав дах дотнын хүнээ өөд болсныг үзлээ. Харин одоо ухаанаа алдтал уумаар л байна. Өөр хүсэх юм энэ шөнөдөө алга...

	 


КОРОЛАЙН БА ТОВЧИН НҮД

	 

	... Коралайн дуудан сэрээлээ. Би нэлээд согтчихжээ. Уугаад л уугаад л байснаа санаж байна. Яаж яваад энэ зочид буудлын өрөөнд орж ирснээ ч санахгүй байна. Ам цангаж байна гэж. Уух л юм байвал өөр хүсэх юм алга. Ингэхэд Коралайн энд яагаад байгаа юм бол? Тэр надаас:

	— Юм уух уу гэж асуулаа. Тодорхой шүү дээ толгой дохитол цоргоноос хүйтэн ус хийж өглөө. Толгой өвдөж байна гэж задрах нээ. Энэ өвдөлт надад тод мэдрэгдэж байна. Кадр тасрахаас өмнөх үйл явдлууд урд хойноо орж эвлүүлэгдсэн кино шиг л эмх цэгцгүй энд тэндээсээ санаанд орж эхэлнэ. 

	—Би энд яаж ирсэн юм бэ? гэж Коралайнаас асуувал

	— Мэдэхгүй гэлээ. 

	— Тэгвэл чи яаж энд орж ирсэн юм бэ?

	— Ханын шүүгээний ард байгаа жижиг хаалгаар... 

	— Тэр ямар учиртай хаалга юм бэ?

	— Шидэт хаалга. Гайхамшигт ертөнцөд авчирдаг юм. Бодит ертөнцийн нэг л юм таалагдахаа боливол би тэр хаалгаар ордог юм. 

	— Яагаад над дээр ирсэн юм бэ?

	— Чамд туслах гэж. 

	Энэ өсвөр насны охин надад туслах гэж үү? Тэглээ ч энэ чинь бодит ч биш хүүхэлдэйн киноны баатар биз дээ. 

	— Яаж? Яаж туслах юм бэ?

	— Чамд таалагдахгүйгээр болж өнгөрсөн амьдралыг чинь эргэн өөрчлөхөд

	— Яаж? Чи чинь жаахан охин шүү дээ?

	— Чи надтай хамт энэ хаалгаар орооч. Тэгвэл би чамд тусалъя. 

	Эргэлзсэнгүй үнэхээр л ер бусын хаалга шиг санагдлаа. Гэхдээ маш жижигхэн юм. Коралайн жаахан тонгойгоод л өвдгөөрөө мөлхөөд л орчихлоо. Би элгээрээ хэвтэн мөлхлөө. Нэг мөр ороод гацчихлаа. Зүтгэсээр байгаад орлоо. 

	Сав саруулхан дулаахан шөнө угтлаа. Эргээд би өнгө ялган харж чаддаг боллоо. Бас шарталт, толгойн өвчин ч намдаж эв эрүүл боллоо. Маш сайхан цэцгийн мандал байна. Гэхдээ мэдээж зурмал хэр нь бодит. Маш хурц нялуун үнэр цэцэгсээс сэнгэнэ. Цэцэгс бидэнд зориулж танихгүй хэлээр мэдэхгүй дуу дуулж өглөө. Үлгэрийн мэт сайхан том ордон хаалгаа дэлгэн угтан авлаа. Аав ээж нь маш найрсаг хүмүүс юм. Коралайн намайг өөрийнхөө өрөөнд дагуулан орж ирлээ. Түүний ор, цонхон дээр зөндөө олон чихмэл зөөлөн тоглоомууд байгааг харлаа. Гэхдээ том бамбаруушаас авхуулаад бүгд нүдгүй юм. Нүдийг нь хэн нэгэн авчээ. Энэ газар удмааргүй мэдрэмж төрж түүнд:

	— За Коралайн чи надад яаж туслах юм бэ би энд хүрээд ирчихлээ шүү дээ гэвэл

	— Яарах хэрэггүй ээ маш амархан гээд зүү утасны төмөр саваа ухаад зүү утас гаргаж ирэн сүвлэлээ. 

	Надад нэг л эвгүй мэдрэмж төрж: 

	— Чи юу хийх гэж байгаа юм бэ? гэвэл

	Тэр халааснаасаа хоёр товч гарган ирээд чамд шинэ нүд хадаж өгье! Тэгээд л чи тэр нүдээрээ бүхнийг гоёор хардаг болно. 

	— Аан?

	— Тиймээ чи зөв сонссоон. Товчин нүдтэй болбол бүх юм чиний хүссэн амьдрал болж хувирна. Чамд шинэ нүдний чинь өнгө таалагдахгүй байвал товчныхоо өнгийг өөрөө сонгож болно шүү. Шар, ногоон, ягаан, хар гээд бүх өнгийн товч надад байгаа шүү. Чи минийхийг хар л даа минийх гоё өнгөтэй байна уу? Би өөрөө сонгосон юм. 

	Түүний нүд товчин юм байна. Цэнхэр өнгийн товч. Намайг айхдаа орилоход аав ээж нь гаднаас орж ирээд хаалга таглан зогслоо. Тэд ч бас товчин нүдтэй юм байна!

	— Зүгээр дээ. Бид чамд л туслах гэж байна шүү дээ

	— Үгүй ээ би товчин нүдтэй болмооргүй байна. 

	— Зүгээр дээ огтхон ч өвдөхгүй гээд тэр над руу зүү барьсаар ойртлоо. Аав ээж нь хаалга таглачихсан болохоор цонхыг нь онгойлгон үсэрлээ. Гурван давхраас үсэрсэн ч огтхон ч гэмтсэнгүй бамбалзуур зүлэг дээр буулаа. Хар эрчээрээ зугтааж нөгөө хаалга руугаа гүйлээ. Араас Коралайн аав ээж нь, найз нь хөөж байна. Өнөөх жижиг хаалган дээр түрүүлж ирэн онгойлгох гэсэн ч найзынх нь хар туранхай муур миний нэг гарыг самардаж орхилоо. Муурыг нөгөө гараараа байдаг хүчээрээ авч шидээд хаалгыг онгойлгон орж зугтлаа. Буудлын өрөөгөөр гарч хонгилыг туулан гадаа гудамжинд гарч дайралдсан зүг рүүгээ гүйлээ. Үүнээс цааш гүйж чадахгүй бахардаад зогслоо. Айх аюул ард хоцорчээ. 

	Гараа харвал өвдөхөө ч больчихож самардуулсан гэх ул мөр ч алга болжээ. Эргэн тойрноо харвал огт ирж байгаагүй хаана байдгийг нь мэдэхгүй маш урт модон гүүр байна. Хэзээ мөдгүй үүр цайх нээ! Гүүрний хашлаганаас барин доош өнгийвөл цэлэлзэх нуур угтлаа. Сая л хаана ирснээ ухаарлаа. “Solt lake” нуур. Энэ бүхнийг дуусгах цаг боллоо. Энэ аяллаас залхаж гүйцлээ. Юу ч бодож саналгүй доош үсэрлээ. Нуурын хүйтэн усанд хувцас норж бие хүндрэн доош чангааж амьсгал давчдаж амаа нээхэд давстай шорвог ус ам руу цутгана. Амь тэмцэн сарвалзаж цуцаад гүн ёроол руу живлээ. 

	Нүдээ нээтэл зурагт асаалттай байна. Хөшигний завсраар өглөөний нарны туяа тусна. Орны дэргэдэх явган ширээн дээр дундаа орсон шилтэй шар айраг... 

